
Leꞌec adaꞌ a cꞌuꞌ a bel u cu tzicbalte aj Lucasa.

1 �1 Yanooꞌ mac u tzꞌiibtajooꞌ cꞌuꞌ u betaj etel cꞌuꞌ u cꞌümaj a Cristo 
ti queꞌen tiqui yaama. a 2 Jabix ilic ti aalbi toꞌon, baaloꞌ ilic caꞌ 

u tzꞌiibtajooꞌ. Aalbi toꞌon abeꞌ u men mac u yilajooꞌ cꞌuꞌ a uchi tac tu 
cajeebe. Alaꞌooꞌo, u yadajooꞌ ilic u pectzil a Dioso. b 3 Leꞌec tulacal a cꞌuꞌ 
u yadajooꞌ biqꞌuin adoꞌ yocꞌol cꞌuꞌ a maniji, in tzꞌaj tin wool. Noochwinic 
Teofilo, in cꞌati ilic xan in tzꞌiibte tech u tojil yocꞌol a Cristojo. c 4 Ti 
baaloꞌo, jedeꞌec a chꞌaꞌic u tojil biqui ti uchi tulacal a cꞌuꞌ a aalbi teche. d

Yan u pectzil ti yantal to u caꞌa jun tuul, aj Juan u cꞌabaꞌ.
5 Pues teꞌi. Uchi yan jun tuul a winiqui, aj Zacarias u cꞌabaꞌ. Alaꞌaji, leꞌec 

jun tuul tu yaam a jun muuchꞌ a walacooꞌ u mansic u tꞌan a cristiano tiꞌi 
a Dioso. Abias u cꞌabaꞌ a jun muuchꞌooꞌ abeꞌe. Ti a qꞌuin abeꞌe, queꞌen 
aj Herodes ti reyil tu caal aj Zacariasa. Cuenta Judea u cꞌabaꞌ u caal aj 
Zacariasa. Leꞌec u yütan aj Zacariasa, ixnaꞌ Elisabet u cꞌabaꞌ. Leꞌec u yaj 
uchben mamaaꞌ ixnaꞌ Elisabete, aj Aaron u cꞌabaꞌ. Leꞌec aj Aaron abeꞌe, 
u tatooꞌ aj mansaj tꞌan a cristiano tiꞌi a Dioso. e 6 Tu yilic a Dioso, tojooꞌ u 
naꞌat aj Zacarias etel ixnaꞌ Elisabete. Walacooꞌ u tzꞌocsic tulacal a boon u 
ley y u tꞌan a Dioso. f 7 Cꞌuꞌ betiqui, maꞌ yan maꞌax jun tuul u mejen. Maꞌ 
tu paatal u yantal u yal ixnaꞌ Elisabete. Top yaab tun u jaab a caꞌ tuulu.

8 Pues teꞌi. Cꞌochi u qꞌuinil u betic u meyaj a jun muuchꞌ aj mansaj tꞌan a 
cristiano tiꞌi a Dioso. Teꞌi queꞌen aj Zacarias tu yaamooꞌ alaꞌooꞌo. g 9 Sucooꞌ u baxülte 

Leꞌec Adaꞌ u Tꞌan a 
Jesucristo a Tzꞌiibaꞌan 
u Men aj San Lucasa.

a bul tiꞌi u yeꞌicalooꞌ u wich u meyaj tu betic a jujun tuul u yaj mansaj tꞌan a 
cristiano tiꞌi a Dioso. Leꞌec aj Zacariasa, yeꞌbi tiꞌi etel bul caꞌ ococ ichil u yotoch a 
Noochtzil u chuwuꞌ a pomo. h 10 Tulacalooꞌ aj Israele, queꞌenooꞌ pach naj ti cꞌochi u 
yorajil u chuwbul a pomo. Tanooꞌ u tꞌan etel a Dios teꞌiji. i 11 Ichil a naj abeꞌ queꞌen 
u mesajil tuba walac u chuwbul a pomo. Teꞌi queꞌen aj Zacarias ti chiclaji tiꞌi jun 
tuul u yaj xaꞌnum a Dios ti caꞌan tu yaj toj tu yaj seeb cꞌüꞌ. 12 Leꞌec caꞌ u yilaj alaꞌaji, 
jaqꞌui u yool. Saacaji tu jajil. 13 —‍Zacarias, maꞌ a saactal. Uꞌyajbi cꞌuꞌ a cꞌaataj tiꞌi a 
Dioso,‍— cu tꞌan u yaj xaꞌnum a Dios ti caꞌan tiꞌiji. —‍Leꞌec a wütan ixnaꞌ Elisabete, 
bel u caꞌa ti yantal u yal. Aj Juan u cꞌabaꞌ caꞌ a tzꞌaaꞌ a xidal abeꞌe,‍— cu tꞌan tiꞌi. j 
14 —‍Bel u caꞌa ti quiꞌtal a wool tu jajil. Yanooꞌ a belooꞌ u caꞌa ti quiꞌtal u yool u 
men yanaji alaꞌaji,‍— cu tꞌan u yaj xaꞌnum a Dioso. 15 —‍Ocol u caꞌa ti maꞌloꞌ winic 
tu taan a Noochtzili. Maꞌ tu yuqꞌuic a vinojo, y maꞌ tu yuqꞌuic tulacal a baꞌal a 
walac u caalesaj,‍— cu tꞌan. —‍Bel u caꞌa ti ocol u Püsücꞌal a Dios ichil u püsücꞌal 
leꞌec ti queꞌen to ichil u nücꞌ u naꞌ,‍— cu tꞌan tiꞌi aj Zacariasa. k 16 —‍Yanooꞌ aj Israel 
a belooꞌ u caꞌa aantabül u men aj Juan caꞌ jumbelacooꞌ u tucul etel a Noochtzil 
leꞌec u Diosilooꞌ,‍— cu tꞌan. l 17 —‍Leꞌec aj Juana, payeꞌ bel u caꞌa u yadüꞌ u pectzil 
a Noochtzil caꞌ tun cꞌochoc a Noochtzili,‍— cu tꞌan. —‍Tzꞌabi u Püsücꞌal a Dios y u 
patalil tiꞌi aj Eliasa, leꞌec jun tuul u yadaj u tꞌan a Dios uchi. Bel ilic u caꞌa tzꞌabül a 
jabix abeꞌ tiꞌi aj Juan tiꞌi caꞌ u quiꞌcuntooꞌ u yool boon a tattzil etelooꞌ u mejene,‍— 
cu tꞌan. —‍Etel ilic abeꞌe, bel u cu yaantooꞌ a maꞌ quiꞌooꞌ u naꞌat caꞌ jocꞌoc ti tojooꞌ 
u naꞌat. Bel ilic u cu tojquintooꞌ u naꞌat a cristiano tiꞌi caꞌ u cꞌümooꞌ a Noochtzili,‍— 
cu tꞌan u yaj xaꞌnum a Dios ti caꞌan tiꞌi aj Zacariasa. m 18 —‍¿Biqui caꞌ in weelte wa 
jaj ti uchul u caꞌa cꞌuꞌ a wadaj tene,‍— cu tꞌan aj Zacariasa. —‍Noochwiniquen tun 
ti quiꞌ. Yaab ilic u jaab in wütan. ¿Biqui caꞌ yanac u yal?‍— cu tꞌan aj Zacarias tiꞌiji. n 
19 —‍Inene, aj Gabrielen. Walac in meyaj jiil tu taan a Dioso. U tücaaꞌtajen ta wetel 
ti tzicbal y tiꞌi in wadic tech a quiꞌil tꞌan in wadaja,‍— cu tꞌan tiꞌi aj Zacariasa. o 
20 —‍Uꞌyi in tꞌan. Bestal a caꞌa. Maꞌ tu paatal a tꞌan asto u cꞌochol u qꞌuinil u yantal 
a mejen jabix caꞌ in wadaj u men maꞌ a tzꞌocsaj in tꞌan. Caꞌ cꞌochoc u qꞌuinili, bel u 
caꞌa ti uchul a cꞌuꞌ in wadaja,‍— cu tꞌan aj Gabriel tiꞌiji. p

21 Pues teꞌi. Leꞌecooꞌ a cristianojo, tanooꞌ u paacꞌtic u jocꞌol aj Zacarias 
ichil u yotoch a Dioso. Saꞌtooꞌ u yool u men top xanaji. q 22 Leꞌec ti joqꞌui 
aj Zacariasa, besaji tun. Maꞌ caꞌ patal ti tꞌan etelooꞌ. U naꞌtajooꞌ ti u yilaj 
cꞌuꞌac ichil a jabix nümül ichil u yotoch a Dioso. U pecsaj u cꞌüꞌ tiꞌijooꞌ, 
pero culaji ti bes alaꞌaji. 23 Leꞌec ti mani u qꞌuinil u meyaj teꞌiji, uscꞌaji tu 
yotoch. r 24 Pachil abeꞌe, baꞌlaꞌanaji u yütan, leꞌec ixnaꞌ Elisabete. Cinco 
uj u mucaj u bajil a noochꞌupu. 25 —‍Leꞌec a Noochtzili, u yaantajen, 

mentücü, baꞌlaꞌanajeen. U yilajen tu quiꞌil. Aleebe maꞌ tin caꞌ pꞌaꞌasbül 
tucayeꞌil u menooꞌ a cristianojo,‍— cu tꞌan tu bajil. s

Yan u pectzil ti yantal to u caꞌa a Jesusu.
26 Pues teꞌi. Leꞌec aj Gabriele, u yaj xaꞌnum a Dios ti caꞌana. Seis uj 

baꞌlaꞌanac ixnaꞌ Elisabet ti tücaaꞌbi aj Gabriel tucayeꞌ u men a Dios caꞌ xiꞌic 
ich caj Nazaret. Queꞌen tu cuenta Galilea a caj abeꞌe. 27 Teꞌi queꞌen jun tuul 
ix chuꞌu, ix Maria u cꞌabaꞌ. Aj Gabriele, yan u yadic u xaꞌnumbeeb tiꞌi. Ix chuꞌ 
to ix Mariaja. Maꞌ yan a winic tiꞌiji, pero ac cꞌaataꞌan u men aj Jose. Leꞌec u 
uchben mamaaꞌ aj Joseje, leꞌec aj rey Davidi. t

28 Pues teꞌi. Cꞌochi u yaj xaꞌnum a Dios ti caꞌan etel ix Mariaja. —‍Quiꞌac 
a wool,‍— cu tꞌan aj Gabriel tiꞌiji. —‍Tan u yiliquech tu quiꞌil a Noochtzili. 
Tzꞌabi tech mas quiꞌil tuwichooꞌ tulacal u chucaan ix chꞌupu,‍— cu tꞌan tiꞌi. 
29 Cꞌuꞌ betiqui, saꞌti u yool ix Maria u men cꞌuꞌ a aalbi tiꞌiji. Caji u tucle cꞌuꞌ u 
nuꞌcul a tꞌan a aalbi tiꞌiji. 30 —‍Maria, maꞌ u jacꞌül a wool. Quiꞌ u yool a Dios ta 
wetel,‍— cu tꞌan u yaj xaꞌnum a Dios ti caꞌan tiꞌiji. 31 —‍Uꞌyi in tꞌan. Bel a caꞌa 
ti baꞌlaꞌantal. Bel u caꞌa ti yantal a wal xidal. Jesus u cꞌabaꞌ caꞌ a tzꞌaaꞌ,‍— cu 
tꞌan u yaj xaꞌnum a Dios ti caꞌan tiꞌi ix Mariaja. u 32 —‍Yaabtal u caꞌa u patalil tu 
jajil. Bel u caꞌa aalbül ti leꞌec, u Mejen a Dios ti caꞌana. Tzꞌabül u caꞌa ti reyil 
tu jel u uchben mamaaꞌ aj rey David u men a Noochtzil a Dioso,‍— cu tꞌan tiꞌi 
ix chuꞌu. v 33 —‍Maꞌ yan qꞌuin u jobol u tücaaꞌticooꞌ aj Israel a Jesusu. Ocol u 
caꞌa ti reyil jumpul,‍— cu tꞌan u yaj xaꞌnum a Dios ti caꞌan tiꞌiji. w 34 —‍¿Biqui caꞌ 
uchuc abeꞌe? Maꞌ yan in wicham,‍— cu tꞌan ix Maria tiꞌi u yaj xaꞌnum a Dios 
ti caꞌana. 35 —‍Watac u Püsücꞌal a Dios ta wetel. Jabix ti walac u tzꞌeec u boꞌoy 
a muyal yocꞌol a cꞌuꞌaca, baaloꞌ ilic ti watac u mucꞌ a Dios ta wocꞌol. Leꞌec a 
wal a yantal u caꞌaja, bel u caꞌa tzicbalbül ti baaloꞌ: “Maꞌ yan u sipꞌil alaꞌaji. U 
Mejen a Dios alaꞌaji.” 36 Uxtun a wetꞌoc ixnaꞌ Elisabete. Yaab tun u jaab, pero 
yantal u caꞌa u yal xidal. Seis meses tun baꞌlaꞌanac caꞌax walacooꞌ u yadic ti 
maꞌ taꞌach u yal,‍— cu tꞌan tiꞌi ix Mariaja. x 37 —‍Maꞌ yan cꞌuꞌ a maꞌ patal u beteꞌ 
a Dioso,‍— cu tꞌan. y 38 —‍Queꞌenen tu cꞌüꞌ a Noochtzili. Caꞌ uchuc ten a jabix ilic 
a wadaja,‍— cu tꞌan ix Mariaja. Pachil abeꞌe, bini u yaj xaꞌnum a Dios ti caꞌana.

Bini ti sut ix Maria etel ixnaꞌ Elisabete.
39 Pues teꞌi. Maꞌ xanaji tu caal ix Mariaja. Tu seebal bini ich jun pꞌeel caj 

tu cuenta Judea. Top witz tuba queꞌen a caj abeꞌe. z 40 Leꞌec ti cꞌochi ichil 
u yotoch aj Zacariasa, u tzꞌaj a tzic tiꞌi ixnaꞌ Elisabete. 41 Leꞌec caꞌ u yubaj 
cꞌuꞌ u yadaj ix Maria ixnaꞌ Elisabete, uchi u peec u yal ichil u nücꞌ. Oqui 

u Püsücꞌal a Dios ichil u püsücꞌal ixnaꞌ Elisabete. a 42 —‍Tzꞌabi tech a mas 
quiꞌ tuwich tulacalooꞌ u chucaan ix chꞌup u men a Dioso,‍— cu tꞌan ixnaꞌ 
Elisabete. —‍Quiꞌquiꞌtꞌanbi ilic a wal ichil a nücꞌ,‍— cu tꞌan tiꞌi ix Maria 
ti chich. b 43 —‍¿Cꞌuꞌ caꞌa tzꞌabi ten a quiꞌil adaꞌa, tiꞌi caꞌ u sutiinteen u naꞌ 
in Noochil, leꞌec a Cristojo?‍— cu tꞌan ixnaꞌ Elisabete. 44 —‍Leꞌec ti caꞌ a 
tzicajene, uchi u peec a neneꞌ ichil in nücꞌ u men u quiꞌil u yool,‍— cu 
tꞌan ixnaꞌ Elisabete. 45 —‍U men a tzꞌocsaj ti bel u caꞌa ti uchul cꞌuꞌ a aalbi 
tech u men a Noochtzili, quiꞌ a wool,‍— cu tꞌan ixnaꞌ Elisabete. 46 Uchi u 
tꞌan ix Mariaja. —‍Tulacal in wool tan in wadic u quiꞌil a Noochtzili,‍— cu 
tꞌan. c 47 —‍Mani tu pach u quiꞌil in wool etel Dios leꞌec in waj Saꞌalil,‍— cu 
tꞌan. 48 —‍Inen u yix meyaj. U yilaj in wotzilil. Bel u caꞌa aalbül in quiꞌil u 
menooꞌ a cristiano tac tu jobeeb a yocꞌolcab u men yantal u caꞌa a Cristo 
tin wetel,‍— cu tꞌan. 49 —‍Yan u mucꞌ a Dioso. Maꞌ yan a cꞌas etel alaꞌaji. Top 
quiꞌ u betaj tene,‍— cu tꞌan. 50 —‍Maꞌ yan qꞌuin u pꞌütic u chꞌaꞌic u yotzilil 
boon tuul a saac caꞌ yanac u sipꞌil etel a Dioso,‍— cu tꞌan. d 51 —‍Chicaꞌan 
u mucꞌ a Dios etel a cꞌuꞌ u betaja. Chicaꞌan u mucꞌ etel caꞌ u wecajooꞌ tu 
cꞌasil boon tuul a walacooꞌ u tuclic jabix top yanooꞌ u naꞌata,‍— cu tꞌan 
ix Mariaja. e 52 —‍Chicaꞌan u mucꞌ a Dios ti caꞌ u jocꞌsajooꞌ ti reyil a reye. 
U tzꞌajooꞌ ti nooch u wichil u meyaj mac a maꞌ cuchi nooch u wichil u 
meyaja,‍— cu tꞌan. f 53 —‍Leꞌec a Dioso, u tzꞌajooꞌ a quichꞌpan janal tiꞌijooꞌ a 
wiꞌijooꞌo. U yusqꞌuintajooꞌ tu pach a ayicꞌal ti maꞌax cꞌuꞌ a yanooꞌ tiꞌiji,‍— cu 
tꞌan. g 54 —‍Chicaꞌan u mucꞌ leꞌec caꞌ u yaantajooꞌ aj Israel, leꞌec u yaj meyaj. 
Leꞌec a Dioso, u yadaj u tzꞌeec a quiꞌil tiꞌijooꞌ ti uchben mamaaꞌ. Maꞌ tubbi 
tiꞌiji,‍— cu tꞌan ix Mariaja. h 55 —‍Leꞌec a quiꞌil u yadaj u tzꞌeeque, u yadaj 
tiꞌi ti uchben mamaaꞌ aj Abraham etelooꞌ tulacal u mam. Maꞌ tu tubul tiꞌi 
jumpul,‍— cu tꞌan ix Maria tiꞌi ixnaꞌ Elisabete. i 56 Teꞌi culaji ti sut ix Maria 
etel ixnaꞌ Elisabet jabix wal ox pꞌe uj. Pachili, uscꞌaji tu yotoch.

Yanaji aj Juan leꞌec aj tzꞌaj ocjaꞌa.
57 Pues teꞌi. Cꞌochi u qꞌuinil u yantal u yal ixnaꞌ Elisabete. Yanaji u yal 

xidal. 58 Baaloꞌ ti chꞌaꞌbi u yotzilil ixnaꞌ Elisabet u men a Noochtzili, leꞌec ti 
yanaji u yal. Quiꞌ u yool ixnaꞌ Elisabete. Leꞌecooꞌ a chucul u yetꞌocooꞌ etelooꞌ 
u yettzeele, quiꞌooꞌ ilic u yool alaꞌooꞌ caꞌ u yubajooꞌ abeꞌe. 59 Cꞌochooꞌ alaꞌooꞌ 
leꞌec ti yan ocho qꞌuin tiꞌi a tzꞌubu. Cꞌochooꞌ u tzꞌaaꞌ u pꞌis tu yotꞌel a tzꞌubu. 
Circuncision u cꞌabaꞌ abeꞌe. U cꞌatiintajooꞌ u tzꞌaaꞌ u cꞌabaꞌ a tzꞌub ti Zacarias 
jabix ilic u cꞌabaꞌ u tat. j 60 Cꞌuꞌ betiqui, maꞌ chaꞌbooꞌ u betic ti baaloꞌ u men u 

naꞌ a tzꞌubu. —‍Maꞌ baaloꞌ u cꞌabaꞌi. Aj Juan u cꞌabaꞌ,‍— cu tꞌan u naꞌ. 61 —‍Maꞌ 
yan maꞌax jun tuul a wetꞌoc aj Juan u cꞌabaꞌ,‍— cu tꞌanooꞌ tiꞌi. 62 U yeꞌajooꞌ u 
cꞌüꞌ tiꞌi u tat caꞌ u cꞌaatooꞌ tiꞌi mac u cꞌabaꞌ a tzꞌubu. 63 Leꞌec u tata, u pecsaj 
u cꞌüꞌ tiꞌi caꞌ talesabüc a juꞌumu. Uchi u tzꞌiib tuwich. —‍Aj Juan u cꞌabaꞌ a 
tzꞌubu,‍— cu tꞌan a tꞌan u tzꞌiibtaja. Saꞌtooꞌ u yool alaꞌooꞌ u men u cꞌabaꞌ a 
tzꞌubu. 64 Bes aj Zacariasa. Leꞌec caꞌ u tzꞌiibtaj u cꞌabaꞌ a tzꞌubu, jeebi u tꞌan. 
Caji u yadüꞌ u quiꞌil a Dioso. 65 Mas saꞌtooꞌ u yool u yettzeel u men cꞌuꞌ a 
uchiji. Weequi u pectzil yocꞌol abeꞌ caꞌax tubajac yaam witz tu cuenta Judea. 
66 Tulacal a boon u yubajooꞌ abeꞌe, u tzꞌajooꞌ tu yool. —‍¿Cꞌuꞌ ti meyajil a bel 
u caꞌa u beteꞌ ti winicac a tzꞌub abeꞌe?‍— cu tꞌanooꞌ tu bajil u men chicaꞌan 
tiꞌijooꞌ ti quiꞌquiꞌtꞌanaꞌan a tzꞌub abeꞌ u men a Noochtzili. k

Leꞌec adaꞌ u tꞌan aj Zacariasa, leꞌec u tat aj Juana.
67 Pues teꞌi. Leꞌec u tat a tzꞌubu, aj Zacarias u cꞌabaꞌ. Oqui u Püsücꞌal 

a Dios ichil u püsücꞌal alaꞌaji. Caji ti tꞌan aj Zacariasa. l 68 —‍Top quiꞌ a 
Noochtzili. Alaꞌaji, ti Dios inoꞌon aj Israeloꞌono. U chꞌaꞌaj ti wotzilil. U tzꞌaj 
biqui caꞌ saꞌalbücoꞌon,‍— cu tꞌan. 69 —‍U tücaaꞌtaj toꞌon jun tuul aj Saꞌalil a 
yan u mucꞌu. Alaꞌaji, jun tuul tu yaam boon u mam aj quimen rey Davidi. 
U betaj u meyaj a Dios aj Davidi,‍— cu tꞌan aj Zacariasa. 70 —‍Ac aalbi u 
pectzil aj Saꞌalil abeꞌ u men boon tuul u yadajooꞌ u tꞌan a Dios uchi,‍— cu 
tꞌan. m 71 —‍Aalbi toꞌon ti bel ti caꞌa jocꞌsabül tu cꞌüꞌ ti wettzꞌiiquil. Bel ti 
caꞌa jocꞌsabül tu cꞌüꞌ boon a tanooꞌ u motzinticoꞌon,‍— cu tꞌan. 72 —‍Bel u 
cu chꞌaaꞌ ti wotzilil a Dios jabix ilic caꞌ u yadaj tiꞌijooꞌ ti uchben mamaaꞌ. 
Leꞌec a Dioso, bel u cu cꞌajes u tꞌan u yadaj tiꞌijooꞌ ti uchben mamaaꞌ,‍— 
cu tꞌan. n 73 —‍Leꞌec a tꞌan abeꞌe, leꞌec a tꞌan a aalbi tiꞌi ti uchben mamaaꞌ 
aj Abrahama,‍— cu tꞌan. o 74 —‍Aalbi tiꞌi ti bel ti caꞌa saꞌalbül tu cꞌüꞌ ti 
wettzꞌiiquil tiꞌi caꞌ ti beteꞌ u meyaj a Dios ti maꞌ saacoꞌon,‍— cu tꞌan aj 
Zacariasa. p 75 —‍Leꞌec a Dioso, bel u cu tzꞌaaꞌ ti maꞌ yan ti sipꞌil y toj ti 
naꞌat ti tan ti betic a meyaj abeꞌ boon qꞌuin cuxaꞌanoꞌon,‍— cu tꞌan. q

76 —‍Pues teꞌi. Incheche, tzꞌub, bel a caꞌa tzicbalbül ti leꞌec incheche, 
walac a wadic u tꞌan a Dios ti caꞌana. Bel a caꞌa taanil a tojquintooꞌ u naꞌat 
a cristiano caꞌ u cꞌümooꞌ a Noochtzili,‍— cu tꞌan aj Zacarias tiꞌi u mejen. r 
77 —‍Bel a caꞌa a yeeꞌ tiꞌijooꞌ ti wetcaal biqui caꞌ saꞌalbücooꞌ alaꞌooꞌo, leꞌec 
caꞌ saꞌtesabücooꞌ u sipꞌili,‍— cu tꞌan. 78 —‍Chen u men u cꞌati u chꞌaaꞌ ti 
wotzilil tu jajil a Dioso, tan u yeꞌic biqui caꞌ saꞌalbücoꞌon. Maꞌ tu pꞌütic u 
yeꞌic abeꞌe, asto tu jobeeb, leꞌec caꞌ jocꞌoc ti caꞌan caꞌ uduc waꞌyeꞌ tucayeꞌ a 

Cristojo, leꞌec mac walac u sasilcuntic u naꞌat a mac etel a jaja,‍— cu tꞌan. 
79 —‍Bel u cu yeeꞌ tiꞌijooꞌ tuba u tzꞌeecooꞌ u yool jabix tan u tzꞌeec a sasil 
tiꞌijooꞌ mac a queꞌen ich jabix acꞌüꞌ tuba tan u paacꞌtic u quimil. Bel u cu 
yeeꞌ toꞌon biqui caꞌ quiꞌacoꞌon etel a Dioso,‍— cu tꞌan aj Zacariasa. s

80 Pues teꞌi. Tan u chꞌiil a tzꞌubu. Tan u yaabtal u naꞌat. Queꞌen ich pꞌatal 
luꞌum asto ti cꞌochi u qꞌuinil u caal u meyaj tu yaam u yetcaal aj Israele.

Watac u yantal a Jesusu.

2 �1 Pues teꞌi. Ti a qꞌuin abeꞌ ti yanaji aj Juana, tzꞌabi a ley u men a reye. 
Aj Augusto u cꞌabaꞌ a rey abeꞌe. U yadaj caꞌ xocboc a cristiano boon 

tuul a yan tu cuenta alaꞌaji. 2 Leꞌec abeꞌ u payeꞌ sut u xocbol a cristiano ti 
queꞌen aj Cirenio ti gobernador tu cuenta Siria. 3 Binooꞌ a cristiano jujun 
tuul tu caal u uchben mamaaꞌ tiꞌi caꞌ xocboc boon tuul a yana.

4 Pues teꞌi. Queꞌen aj Jose ich caj Nazaret tu cuenta Galilea. Joqꞌui teꞌi. 
Bini ich caj Belen tu cuenta Judea. Leꞌec a caj abeꞌ u caal aj quimen rey 
Davidi, leꞌec u uchben mamaaꞌ aj Joseje. t 5 Bini teꞌi aj Jose u yetꞌoc ix 
Maria tiꞌi caꞌ xocbocooꞌ. Cꞌaataꞌan ix Maria u men aj Joseje. Seebaꞌan u 
yantal u yal ix Mariaja. 6 Leꞌec ti queꞌenooꞌ ich caj Belen, cꞌochi u qꞌuinil u 
yantal u yal ix Mariaja. 7 Yanaji u yaax al xidal. U tepaj a tzꞌub ich nocꞌ. U 
coyquintaj ichil u cuuchil u janal tzimin. Maꞌ yanooꞌ u cuuchil tuba walac 
u tzꞌabül a posadojo. u

U yaj xaꞌnumooꞌ a Dios ti caꞌan etelooꞌ u yaj cananil a carnerojo v.
8 Pues teꞌi. Maꞌ naach queꞌenooꞌ a winic a tanooꞌ u cününtic u yalacꞌ 

ich chücꞌan. Carnero 2.7 u cꞌabaꞌooꞌ u yalacꞌ. Acꞌüꞌ tun. 9 Chen u yilajooꞌo, 
tichꞌbooꞌ u men u sac a Noochtzili. Jedaꞌ queꞌen jun tuul u yaj xaꞌnum a 
Dios ti caꞌana. Jacꞌooꞌ u yool. 10 —‍Maꞌ u jacꞌüleꞌex a wool,‍— cu tꞌan u yaj 
xaꞌnum a Dios ti caꞌana. —‍Uꞌyeꞌex in tꞌan. Taleen in wadüꞌ teꞌex jun pꞌeel 
a tꞌan a bel u cu quiꞌcuntooꞌ u yool tulacalooꞌ a cristiano tu jajil,‍— cu tꞌan 
tiꞌijooꞌ. w 11 —‍Aleebe yanaji jun tuul ichil u caal aj quimen rey David. A 
tzꞌub abeꞌe, a waj Saꞌalileꞌex. Alaꞌaji, leꞌec a Cristojo, leꞌec a Noochtzili,‍— 
cu tꞌan tiꞌijooꞌ. x 12 —‍Baalaꞌ caꞌ a weelteꞌex wa jaj ti leꞌec. Beleꞌex a caꞌa a 
cüxte a tzꞌub a tepaꞌan ti nocꞌo. Coyaꞌan ti queꞌen ichil u cuuchil u janal 
tzimin,‍— cu tꞌan u yaj xaꞌnum a Dios ti caꞌana. 13 Tu seebal mani tu pach 
u yaabil u yaj xaꞌnum a Dios ti caꞌan a chiclajooꞌo. Queꞌenooꞌ tu tzeel aj 
xaꞌnum a yaax chiclajiji. Tanooꞌ u yadic u quiꞌil a Dioso. y 14 —‍Nooch u 
yanil a Dios a queꞌen ti caꞌana. Jetzꞌaꞌanooꞌ u yool a cristiano yocꞌolcab 
leꞌec boon tuul quiꞌ u yool a Dios etelooꞌo,‍— cu tꞌanooꞌ.

15 Pues teꞌi. Leꞌec ti uscꞌajooꞌ ti caꞌan u yaj xaꞌnum a Dioso, cajooꞌ ti tzicbal tu 
bajil a winicooꞌ abeꞌe. Tanooꞌ u cününtic u yalac. —‍Coꞌneꞌex ti sut ich caj Belen. 
Caꞌ ti wilaꞌ cꞌuꞌ a mani teꞌi jabix ilic u yadaj toꞌon a Noochtzili,‍— cu tꞌanooꞌ tu 
bajil. z 16 Binooꞌ ti chich. U cüxtajooꞌ ix Maria u yetꞌoc aj Joseje. U cüxtajooꞌ ilic 
a tzꞌub a coyaꞌan ichil u cuuchil u janal tzimin. 17 Leꞌec caꞌ u yilajooꞌ ti jabix ilic 
ti aalbooꞌ tiꞌiji, u yadajooꞌ tiꞌi tulacal a cꞌuꞌ a aalbi tiꞌijooꞌ yocꞌol a tzꞌub abeꞌ u 
men u yaj xaꞌnum a Dios ti caꞌana. 18 Leꞌec tulacal mac u yubaj cꞌuꞌ u yadajooꞌ 
u yaj cananilooꞌ a carnerojo a, saꞌtooꞌ u yool. 19 Cꞌuꞌ betic ix Mariaja, u tzꞌaj tu 
yool cꞌuꞌ u yubaj. Caji u tucle u nuꞌcul a tꞌan abeꞌ u yadajooꞌo. b 20 Uscꞌajooꞌ u yaj 
cananilooꞌ a carnerojo c. Tanooꞌ u yadic u quiꞌil a Dios ti tanooꞌ u beel. Leꞌec a 
cꞌuꞌ u yilajooꞌ y u yubajooꞌo, laj quet ilic jabix ilic ti aalbi tiꞌijooꞌ.

Bensabi a neneꞌ Jesus ichil u yotoch a Dioso.
21 Pues teꞌi. Leꞌec ti ocho qꞌuin yan tiꞌi a tzꞌubu, xotbi u yotꞌel jabix ilic 

ti sucooꞌ u beteꞌ. Circuncision u cꞌabaꞌ abeꞌe. Jesus u cꞌabaꞌ a tzꞌabi tiꞌi a 
tzꞌub jabix ilic ti caꞌ u yadaj u yaj xaꞌnum a Dios ti caꞌana, leꞌec ti maꞌax 
to baꞌlaꞌanac ix Mariaja. d

22 Pues teꞌi. Tzꞌiibaꞌan ichil a ley u tzꞌiibtaj aj Moises cꞌuꞌ a yan u betic 
ix chꞌup a yanaji u yal. Leꞌec ti cꞌochi u qꞌuinil u betic abeꞌe, bini aj Jose 
etel ix Maria ich caj Jerusalen. U bensajooꞌ a tzꞌub tu yotoch a Dios tiꞌi u 
cꞌubuꞌ alaꞌi tiꞌi a Noochtzili. e 23 Baalaꞌ ti tzꞌiibaꞌan ichil u ley a Noochtzili: 
—‍Tulacal a boon a yaax al xidala, tiꞌi a Noochtzili,‍— cu tꞌan a tꞌan a 
tzꞌiibaꞌana. f 24 Binooꞌ ilic teꞌi tiꞌi caꞌ u quimes a baalcheꞌ tiꞌi u sij‐ool ix 
Maria tiꞌi a Dios jabix ilic ti tzꞌiibaꞌan ichil u ley a Noochtzili. Leꞌec a 
baalcheꞌ abeꞌe, caꞌ tuul tzutzuy wa caꞌ tuul meen palomaja.

25 Pues teꞌi. Yan jun tuul a winiqui, aj Simeon u cꞌabaꞌ. Queꞌen ich caj 
Jerusalen alaꞌaji. Toj u naꞌat. Walac u tzꞌocsic a Dios tulacal u yool. Tan u 
paacꞌtic u yaj Saꞌalilooꞌ aj Israel. Queꞌen u Püsücꞌal a Dios ichil u püsücꞌal 
aj Simeono. g 26 Aalbi tiꞌi u men u Püsücꞌal a Dios ti maꞌ tu seꞌ quimil asto u 
yilic a Cristojo. Leꞌec a Cristojo, leꞌec a tücaaꞌbi u men a Noochtzili. h 27 Leꞌec 
u Püsücꞌal a Dioso, u tzꞌaj tiꞌi aj Simeon caꞌ xiꞌic ichil u yotoch a Dioso.

Pues teꞌi. Leꞌec u naꞌ u tat a tzꞌubu, u bensajooꞌ a neneꞌ Jesus ichil u yotoch 
a Dios tiꞌi caꞌ u betooꞌ tiꞌi cꞌuꞌ a tzꞌiibaꞌan ichil a leye. i 28 Leꞌec aj Simeono, u 
meectaj a tzꞌubu. Caji u yadüꞌ u quiꞌil a Dioso. 29 —‍Noochil, inen a waj meyaj. 
Aleebe jetzꞌaꞌan in wool caꞌ quimiquen. Chiclaji cꞌuꞌ a wadaj tene,‍— cu tꞌan 
aj Simeon tiꞌi a Dioso. j 30 —‍In wilaj tin wichil mac a tücaaꞌtaj caꞌ u saꞌalte a 

cristianojo. k 31 Tu taan tulacal a cristiano yocꞌolcaba, tan a tzꞌeec biqui caꞌ 
saꞌalbücooꞌ,‍— cu tꞌan. 32 —‍Leꞌec a tzꞌub adaꞌa, jabix jun pꞌeel a sasili. Bel u cu 
sasilcunte u naꞌat a cristiano a maꞌ Israelooꞌo. Leꞌec alaꞌi a quiꞌil a yancuntaj 
tu yaamooꞌ aj Israele. Tech a cristianojooꞌ aj Israele,‍— cu tꞌan tiꞌi a Dioso. l

33 Pues teꞌi. Saꞌtooꞌ u yool u naꞌ u tat ti aalbi abeꞌ yocꞌol a tzꞌubu. 34 Leꞌec 
aj Simeono, u quiꞌquiꞌtꞌantajooꞌ u naꞌ u tat a tzꞌubu. —‍Yeetbi a tzꞌub adaꞌ 
u men a Dioso. Yanooꞌ aj Israel a pꞌaatülooꞌ u caꞌa ti pulaꞌanooꞌ. Yanooꞌ 
xan a pꞌaatülooꞌ u caꞌa ti saꞌalaꞌanooꞌ u men alaꞌaji. Alaꞌaji, u pꞌis a jabix 
u cꞌati a Dioso. Cꞌuꞌ betiqui, bel u caꞌa culpachbül u men yaab mac,‍— cu 
tꞌan aj Simeon tiꞌi ix Mariaja. m 35 —‍Bel u caꞌa ti chictal biquiꞌil u naꞌat a 
yaab a cristianojo. Bel u caꞌa ti yajtal a wool jabix cuchi tan a lombol etel 
maascaꞌ,‍— cu tꞌan aj Simeon tiꞌi ix Mariaja. n

36 Pues teꞌi. Yan jun tuul a noochꞌup a walac u yadic u tꞌan a Dioso, ixnaꞌ 
Ana u cꞌabaꞌ. Leꞌec u tata, aj Fanuel u cꞌabaꞌ. Aj Aser u cꞌabaꞌ u uchben 
mamaaꞌ. Top yaab u jaab a noochꞌup abeꞌe. Jadiꞌ siete jaab tzꞌocaꞌan u beel 
alaꞌaji. o 37 Ochenta y cuatro jaab culaji ti ix maꞌichami. Maꞌ taꞌach u jocꞌol ichil 
u yotoch a Dioso. Walac u pꞌütic a janal caꞌ tun uchuc u suqꞌuin. Walac u tꞌan 
etel a Dioso. Ti qꞌuin ti acꞌüꞌ walac u betic abeꞌe. p 38 Cꞌochi ilic a noochꞌup abeꞌ 
tu tzeelooꞌ u naꞌ u tat a tzꞌub ti tan to u tꞌan aj Simeon etelooꞌo. A noochꞌupu, 
u yadaj a boꞌtic tiꞌi a Dioso. U yadaj ilic u pectzil a tzꞌub tiꞌijooꞌ boon tuul a 
queꞌenooꞌ ich caj Jerusalen a tanooꞌ u paacꞌtic u saꞌalbülooꞌo. q

Uscꞌajooꞌ Nazaret.
39 Pues teꞌi. Jobooꞌ u betic tulacal boon a tzꞌiibaꞌan ichil u ley a 

Noochtzili. Uscꞌajooꞌ aj Jose etel ix Maria etel a neneꞌ tu caala, leꞌec a caj 
Nazaret tu cuenta Galilea. 40 Tan u chꞌiil a tzꞌubu. Yanaji u mucꞌ. Yaabaji u 
naꞌat. Tan u yaantabül u men a Dioso.

Doce jaab yan tiꞌi a Jesus ti bini ichil u yotoch a Dioso.
41 Pues teꞌi. Leꞌec u naꞌ u tat a Jesusu, amal jaab walacooꞌ u beel u yilooꞌ a 

fiesta ich caj Jerusalen. Leꞌec a fiesta abeꞌe, leꞌec u cꞌajsabeeb ti mani u yaj 
xaꞌnum a Dios ti caꞌan yocꞌolooꞌ uchi. r 42 Leꞌec ti yan doce jaab tiꞌi a Jesusu, 
binooꞌ ilic xan u yilaꞌ a fiesta abeꞌe, jabix ilic ti sucooꞌ u beteꞌe. 43 Leꞌec ti jobi 
a fiestaja, tanooꞌ u yuscꞌal tu caal. Tzꞌub to a Jesusu. Pꞌaati ich caj Jerusalen. 
Leꞌecooꞌ u naꞌ u tata, maꞌ u yeelooꞌ wa pꞌaati teꞌi. 44 Tanooꞌ u tuclic ti queꞌen 
a Jesus tu yaamooꞌ a cristiano a queꞌenooꞌ ti beje. Jun pꞌe qꞌuin u mucꞌ u 

ximbaltalooꞌo. Pachili, u yaaltajooꞌ u cüxte a Jesus tu yaamooꞌ u yetbeel, leꞌec u 
chucul u yetꞌocooꞌ y u yettzeelooꞌ. 45 Maꞌ ilic u cüxtajooꞌ teꞌi, mentücü, uscꞌajooꞌ 
ich caj Jerusalen u yaaltooꞌ u cüxte teꞌi. 46 Tu yox pꞌeel qꞌuin u cüxtajooꞌ a 
Jesusu. Tinaꞌan ti queꞌen tu yaamooꞌ a maestro ichil u yotoch a Dioso. Tan u 
yubicooꞌ u tꞌan y tan u cꞌaaticooꞌ u chiꞌ. s 47 Tulacal boon u yubajooꞌ a Jesusu, 
saꞌtooꞌ u yool. Top yaab u tucul. Patal u nuuctooꞌ. t 48 Saꞌtooꞌ u yool u naꞌ u tat caꞌ 
u yilajooꞌ teꞌi. —‍Yum, ¿cꞌuꞌ caꞌa a betaj toꞌon ti baaloꞌ? Inen etel a tata, jacꞌaꞌan 
ti wool ti tan ti manül ti cüxteech,‍— cu tꞌan u naꞌ tiꞌiji. 49 —‍¿Cꞌuꞌ caꞌa taneꞌex 
a manül a cüxteen? ¿Maꞌ wa a weeleꞌex ti jedeꞌec in cuntal ichil u yotoch in 
Tata?‍— cu tꞌan a Jesus tiꞌijooꞌo. u 50 Maꞌ u chꞌaꞌajooꞌ u tojil cꞌuꞌ a aalbooꞌ tiꞌiji. v

51 Pues teꞌi. Bini a Jesus tu pachooꞌ tac ich caj Nazaret. Walac u 
tzꞌocsicooꞌ u tꞌan. Leꞌec u naꞌa, u tzꞌaj tu yool tulacal a cꞌuꞌ a maniji. w

52 Pues teꞌi. Chꞌiji a Jesusu. Mas yaabaji u naꞌat. Quiꞌ u yool a Dios etele. 
Quiꞌooꞌ ilic xan u yool a cristiano etele. x

Leꞌec adaꞌ u tꞌan aj Juan aj tzꞌaj ocjaꞌ ich pꞌatal luꞌum.

3 �1 Pues teꞌi. Quince jaab tun ococ aj Tiberio ti reyil. Tiꞌi ilic a qꞌuin 
abeꞌe, queꞌen aj Poncio Pilato ti gobernadoril tu cuenta Judea. 

Queꞌen aj Herodes ti gobernadoril tu cuenta Galilea. Queꞌen u yitzꞌin 
leꞌec aj Felipe ti gobernadoril tu cuenta Iturea cuenta Traconite. Queꞌen 
aj Lisanias ti gobernadoril tu cuenta Abilinia. 2 Leꞌecooꞌ a mas nooch u 
wichil u meyaj tu yaamooꞌ u yaj mansaj tꞌan a cristiano tiꞌi a Dioso, leꞌec 
aj Anas etel aj Caifasa. Tiꞌi ilic a qꞌuin abeꞌe, udi u pectzil a Dios etel 
aj Juana, leꞌec u mejen aj Zacariasa. Queꞌen aj Juan ich pꞌatal luꞌum. y 
3 Joqꞌui teꞌi. Bini ti tꞌan tulacal tuba tu chiꞌ a nojaꞌ Jordana. U yadaj tiꞌijooꞌ 
a cristiano caꞌ u cꞌümooꞌ a ocjaꞌa. Leꞌec abeꞌ u pꞌis caꞌ u jelajooꞌ u tucul, 
y saꞌtesabooꞌ u sipꞌil u men a Dioso. z 4 Baalaꞌ ti tzꞌiibaꞌan yocꞌol aj Juan u 
men aj Isaiasa, leꞌec jun tuul u yadaj u tꞌan a Dios uchi:

—‍Leꞌec adaꞌ u tꞌan jun tuul mac ich pꞌatal luꞌum. “Tojquinteꞌex a 
naꞌat caꞌ a cꞌüm‐oolteꞌex a Noochtzili, jabix cuchi taneꞌex a tojquintic 
a beje,” cu tꞌan. a 5 “Yan u buutꞌbul a jooco. Yan u paanbül a witzi. 
Yan u tojquinbil tuba maꞌ toj. Quetcunte a bej a maꞌ quet u wichi,” cu 
tꞌan. 6 “Tulacalooꞌ a cristiano yocꞌolcaba, belooꞌ u cu yeelte biqui caꞌ 
saꞌalbücooꞌ u men a Dioso,” cu tꞌan a jun tuul mac ich pꞌatal luꞌumu,—

cu tꞌan a tꞌan a tzꞌiibaꞌan u men aj Isaias yocꞌol aj Juana. b
7 Pues teꞌi. Yaabooꞌ a cristiano a cꞌochooꞌ etel aj Juana. U cꞌatooꞌ u cꞌümooꞌ 

a ocjaꞌa. —‍Incheꞌexe, top cꞌaseꞌex jabixeꞌex u yal can. ¿Mac u yadaj teꞌex caꞌ 

talaqueꞌex tiꞌi maꞌ a cꞌümiqueꞌex u tzꞌiiquil a Dioso?‍— cu tꞌan aj Juan tiꞌijooꞌo. c 
8 —‍Beteꞌex a quiꞌi, tiꞌi caꞌ chiclac ti jelaꞌaneꞌex a tucul. Maꞌ a wadiqueꞌex ta bajil 
wa cꞌümaꞌaneꞌex chen u men u mameꞌex aj quimen Abraham. Tan in wadic teꞌex. 
Leꞌec a Dioso, jedeꞌec u paatal u suꞌtesic caꞌax leꞌec boon a tunich adaꞌ caꞌ pꞌaatüc 
tiꞌi u mamooꞌ aj Abraham,‍— cu tꞌan tiꞌijooꞌ. d 9 —‍Incheꞌexe, jabixeꞌex a cheꞌe. Paacꞌ 
u caꞌa a baat tiꞌi u chꞌücbeeb. Tulacal boon a cheꞌ a maꞌ quichꞌpan u wichi, bel u 
caꞌa chꞌücbül. Bel u caꞌa pulbul ich cꞌaacꞌ,‍— cu tꞌan aj Juana. e 10 —‍Ti baaloꞌo, ¿cꞌuꞌ a 
caꞌ ti beteꞌe?‍— cu tꞌanooꞌ a cristiano tiꞌi aj Juana. f 11 —‍Leꞌec mac a yan tiꞌi caꞌ tziil u 
nocꞌo, yan u tzꞌeec jun tziilac tiꞌi mac a maꞌax jun tziil a yan tiꞌiji. Baaloꞌ ilic ti yan 
u jützic u janal a mac a yan tiꞌiji,‍— cu tꞌan aj Juan ti uchi u nuuc. g 12 Cꞌochooꞌ aj 
mol taqꞌuin tiꞌi a gobiernojo. U cꞌatooꞌ cuchi caꞌ tzꞌabücooꞌ u yocjaꞌ u men aj Juan. 
U cꞌaatajooꞌ tiꞌi aj Juan. —‍Maestro, ¿cꞌuꞌ a yan ti betic inoꞌono?‍— cu tꞌanooꞌ tiꞌi. h 
13 —‍Maꞌ a moliqueꞌex a taqꞌuin ti manal tuwich boon a tzꞌajaꞌan a moliqueꞌexe,‍— 
cu tꞌan aj Juan tiꞌijooꞌo. i 14 —‍Uxtun inoꞌono, ¿cꞌuꞌ a yan ti betic inoꞌono?‍— cu 
tꞌanooꞌ a soldado tiꞌiji. —‍Maꞌ a toquiqueꞌex cꞌuꞌ a yan tiꞌi ulaacꞌa, maꞌax etel mucꞌ 
maꞌax etel tus. Jetzꞌaꞌanaqueꞌex a wool etel a naal,‍— cu tꞌan tiꞌijooꞌ a soldadojo. j

15 Pues teꞌi. Leꞌecooꞌ a cristianojo, tanooꞌ u paacꞌtic u chictal a Cristo ti jomol. 
—‍Uchac aj Juan a Cristojo,‍— cu tꞌanooꞌ a cristianojo. 16 Uchi u nuuc aj Juana. 
—‍Inene, walac in tzꞌeequeꞌex ti ocjaꞌ chen etel jaꞌ,‍— cu tꞌan. —‍Watac jun tuul 
a mas nooch u meyaj tin wichi. Maꞌ chucul in yanil maꞌax tiꞌi caꞌ in joqꞌues u 
cayte. Bel u cu tzꞌaꞌeꞌex ti ocjaꞌ, pero chen etel u Püsücꞌal a Dioso, y etel jabix 
cꞌaacꞌ,‍— cu tꞌan. k 17 —‍Alaꞌaji, jabix mac a queꞌen a pala tu cꞌüꞌ tiꞌi u pulical u 
semilla a harina l ti caꞌnal. Baaloꞌ tu yuusbul u men a iqꞌui, caꞌ jocꞌoc u cꞌasil. 
Bel u cu taacꞌte u semilla harina 3.17 a quichꞌpana, pero leꞌec u pacha, bel u caꞌa 
chuwbul ichil a cꞌaacꞌ a maꞌ yan qꞌuin u tupulu,‍— cu tꞌan aj Juan tiꞌijooꞌo. m

18 Pues teꞌi. Maꞌ jadiꞌ abeꞌ u yadaji. Chawac u pach u tzicbal aj Juana. U 
yadaj u quiꞌil u tꞌan a Dios tiꞌijooꞌ a cristianojo. 19 Cꞌuꞌ betiqui, u tzeꞌectaj 
aj gobernador Herodese, u men u chꞌaꞌaj u muꞌ, leꞌec ix Herodiasa. Alaꞌaji, 
u yütan u yitzꞌin. U tzeꞌectaj ilic yocꞌol boon ulaacꞌ a cꞌas u betaja. n 20 U 
betaj ulaacꞌ a cꞌas aj Herodese, leꞌec caꞌ u tzꞌaj aj Juan ti presojil.

Tzꞌabi a Jesus ti ocjaꞌ.
21 Pues teꞌi. Leꞌec ti maꞌax to tzꞌabüc aj Juan ti presojili, tan u tzꞌeec ti 

ocjaꞌ tulacalooꞌ a cristianojo. Ti a qꞌuin abeꞌe, u tzꞌaj ilic a Jesus ti ocjaꞌ. 
Leꞌec ti jobi ti ocjaꞌ a Jesusu, tan to u tꞌan alaꞌi etel a Dios leꞌec ti jeebi 
a caꞌana. o 22 Teꞌi chiclaji jabix paloma u Püsücꞌal a Dioso. Emi yocꞌol a 

Jesusu. Uchi a tꞌan ti caꞌana. —‍Inchech in Mejenech. Yaj in wuꞌyeech. 
Quiꞌ in wool ta wetel,‍— cu tꞌan a tꞌan ti caꞌana. p

Leꞌec adaꞌ u cꞌabaꞌooꞌ u uchben mamaaꞌ a Jesusu.
23 Pues teꞌi. Jabix wal treinta jaab yan tiꞌi a Jesus ti caji ti manül u yadüꞌ 

u pectzil a Dioso.
—‍A Jesusu, u mejen aj Jose,‍— cu tꞌanooꞌ a cristianojo, pero chen u 

tuclajooꞌ ti baaloꞌ.
Leꞌec u tat aj Joseje, aj Eli u cꞌabaꞌ. q

	 24	U tat aj Eliji, aj Matat u cꞌabaꞌ.
U tat aj Matata, aj Levi u cꞌabaꞌ.
U tat aj Leviji, aj Melqui u cꞌabaꞌ.
U tat aj Melquiji, aj Jana u cꞌabaꞌ.
U tat aj Janaja, aj Jose u cꞌabaꞌ.

	 25	U tat aj Joseje, aj Matatias u cꞌabaꞌ.
U tat aj Matatiasa, aj Amos u cꞌabaꞌ.
U tat aj Amoso, aj Nahum u cꞌabaꞌ.
U tat aj Nahumu, aj Esli u cꞌabaꞌ.
U tat aj Esliji, aj Nagai u cꞌabaꞌ.

	 26	U tat aj Nagaiji, aj Maat u cꞌabaꞌ.
U tat aj Maata, aj Matatias u cꞌabaꞌ.
U tat aj Matatiasa, aj Semei u cꞌabaꞌ.
U tat aj Semeiji, aj Jose u cꞌabaꞌ.
U tat aj Joseje, aj Juda u cꞌabaꞌ.

	 27	U tat aj Judaja, aj Joana u cꞌabaꞌ.
U tat aj Joanaja, aj Resa u cꞌabaꞌ.
U tat aj Resaja, aj Zorobabel u cꞌabaꞌ.
U tat aj Zorobabele, aj Salatiel u cꞌabaꞌ.
U tat aj Salatiele, aj Neri u cꞌabaꞌ.

	 28	U tat aj Neriji, aj Melqui u cꞌabaꞌ.
U tat aj Melquiji, aj Adi u cꞌabaꞌ.
U tat aj Adiji, aj Cosam u cꞌabaꞌ.
U tat aj Cosama, aj Elmodam u cꞌabaꞌ.
U tat aj Elmodama, aj Er u cꞌabaꞌ.

	 29	U tat aj Ere, aj Josue u cꞌabaꞌ.
U tat aj Josueje, aj Eliezer u cꞌabaꞌ.
U tat aj Eliezere, aj Jorim u cꞌabaꞌ.
U tat aj Jorimi, aj Matat u cꞌabaꞌ.

	 30	U tat aj Matata, aj Levi u cꞌabaꞌ.
U tat aj Leviji, aj Simeon u cꞌabaꞌ.

U tat aj Simeono, aj Juda u cꞌabaꞌ.
U tat aj Judaja, aj Jose u cꞌabaꞌ.
U tat aj Joseje, aj Jonan u cꞌabaꞌ.
U tat aj Jonana, aj Eliaquim u cꞌabaꞌ.

	 31	U tat aj Eliaquimi, aj Melea u cꞌabaꞌ.
U tat aj Meleaja, aj Mainan u cꞌabaꞌ.
U tat aj Mainana, aj Matata u cꞌabaꞌ.
U tat aj Matataja, aj Natan u cꞌabaꞌ. r

	 32	U tat aj Natana, aj David u cꞌabaꞌ.
U tat aj Davidi, aj Isai u cꞌabaꞌ.
U tat aj Isaiji, aj Obed u cꞌabaꞌ.
U tat aj Obede, aj Booz u cꞌabaꞌ.
U tat aj Boozo, aj Salmon u cꞌabaꞌ.
U tat aj Salmono, aj Naason u cꞌabaꞌ. s

	 33	U tat aj Naasono, aj Aminadab u cꞌabaꞌ.
U tat aj Aminadaba, aj Aram u cꞌabaꞌ.
U tat aj Arama, aj Esrom u cꞌabaꞌ.
U tat aj Esromo, aj Fares u cꞌabaꞌ.
U tat aj Farese, aj Juda u cꞌabaꞌ.

	 34	U tat aj Judaja, aj Jacob u cꞌabaꞌ.
U tat aj Jacobo, aj Isaac u cꞌabaꞌ.
U tat aj Isaaca, aj Abraham u cꞌabaꞌ.
U tat aj Abrahama, aj Tare u cꞌabaꞌ.
U tat aj Tareje, aj Nacor u cꞌabaꞌ. t

	 35	U tat aj Nacoro, aj Serug u cꞌabaꞌ.
U tat aj Serugu, aj Ragau u cꞌabaꞌ.
U tat aj Ragauju, aj Peleg u cꞌabaꞌ.
U tat aj Pelegue, aj Heber u cꞌabaꞌ.
U tat aj Hebere, aj Sala u cꞌabaꞌ.

	 36	U tat aj Salaja, aj Cainan u cꞌabaꞌ.
U tat aj Cainana, aj Arfaxad u cꞌabaꞌ.
U tat aj Arfaxada, aj Sem u cꞌabaꞌ.
U tat aj Seme, aj Noe u cꞌabaꞌ.
U tat aj Noeje, aj Lamec u cꞌabaꞌ. u

	 37	U tat aj Lameque, aj Matusalen u cꞌabaꞌ.
U tat aj Matusalene, aj Enoc u cꞌabaꞌ.
U tat aj Enoco, aj Jared u cꞌabaꞌ.
U tat aj Jarede, aj Mahalaleel u cꞌabaꞌ.
U tat aj Mahalaleele, aj Cainan u cꞌabaꞌ.

	 38	U tat aj Cainana, aj Enos u cꞌabaꞌ.
U tat aj Enoso, aj Set u cꞌabaꞌ.
U tat aj Sete, aj Adan u cꞌabaꞌ.
U tat aj Adana, leꞌec a Dioso. v

Yaaltabi emsabül u yool a Jesus u men a quisini.

4 �1 Pues teꞌi. Yan u Püsücꞌal a Dios ichil u püsücꞌal a Jesus ti joqꞌui 
chiꞌ a nojaꞌ Jordana. Bensabi u men u Püsücꞌal a Dios ichil a pꞌatal 

luꞌumu. w 2 Leꞌec a quisini, tan u yaaltic u yemes u yool a Jesus caꞌ u beteꞌ 
a cꞌasa. Cuarenta qꞌuin queꞌen teꞌi a Jesusu, y maꞌ uchi u janali. Pachili, 
wiꞌijaji a Jesusu. x 3 —‍Wa jaj ti inchech u Mejenech a Dioso, adü tiꞌi a 
tunich adaꞌ caꞌ suꞌtuc ti panil,‍— cu tꞌan a quisin tiꞌi a Jesusu. 4 —‍Baalaꞌ ti 
tzꞌiibaꞌan,‍— cu tꞌan a Jesus tiꞌiji. —‍Maꞌ chen etel pan cuxaꞌan a cristianoji. 
Yan ilic u tzꞌocsic tulacal u tꞌan a Dioso,‍— cu tꞌan tiꞌi a quisini. y

5 Pues teꞌi. Leꞌec a quisini, u bensaj a Jesus tac tu pol a witz a top caꞌnala. 
Ich jun pꞌe rato ilic u yeꞌaj tiꞌi tulacal boon a caj a yan yocꞌolcaba. 6 —‍Bel in 
quin manes ta cuenta tulacal abeꞌe, tac etel boon u quiꞌil. Tzꞌabi ten abeꞌe, 
y jedeꞌec u paatal in sijic tiꞌi mac in cꞌati,‍— cu tꞌan a quisin tiꞌi a Jesusu. z 
7 —‍Wa cuchi caꞌ xonlaquech tin taan a tzꞌaaꞌ ten a tziqui, jedeꞌec in tzꞌeec 
tech tulacal abeꞌe,‍— cu tꞌan a quisin tiꞌiji. 8 —‍Baalaꞌ ti tzꞌiibaꞌan ichil u 
juꞌum a Dioso,‍— cu tꞌan a Jesusu. —‍“Cꞌajes a Noochtzili, leꞌec a Dios. Jadiꞌ 
tiꞌi alaꞌi caꞌ a tzꞌaaꞌ a tziqui.” Baalaꞌ ti tzꞌiibaꞌan,‍— cu tꞌan a Jesus tiꞌiji. a

9 Pues teꞌi. Leꞌec a quisini, u bensaj a Jesus ich caj Jerusalene. U tzꞌaj a Jesus 
tac tu pol u yotoch a Dioso. —‍Wa jaj ti leꞌec inchech u Mejenech a Dioso, 
pulu a bajil tac ti luꞌum. b 10 Maꞌ ta yajtal u men baalaꞌ ti tzꞌiibaꞌan,‍— cu tꞌan 
a quisini. —‍Leꞌec a Dioso, bel u cu tzꞌaaꞌ tiꞌijooꞌ u yaj xaꞌnum ti caꞌan caꞌ u 
cününteechooꞌ,‍— cu tꞌan a quisini. c 11 —‍Tzꞌiibaꞌan ilic ti bel a caꞌa cününbül tiꞌi 
maꞌ a tꞌochic a woc tuwich tunich,‍— cu tꞌan a quisin tiꞌi a Jesusu. 12 Tzꞌiibaꞌan 
ilic ti baalaꞌ,‍— cu tꞌan a Jesusu. —‍Maꞌ quiꞌ a yaaltic a wilaꞌ u patalil a 
Noochtzili, leꞌec a Dioso,‍— cu tꞌan a Jesus tiꞌi a quisini. d 13 Leꞌec ti jobi u yaaltic 
u yemes u yool a Jesusu, bini a quisin u paacꞌte u cꞌochol u qꞌuinil u caꞌ yaaltic 
tucayeꞌil. e

Caji ti meyaj a Jesus cuenta Galileaja.
14 Pues teꞌi. Uscꞌaji a Jesus tu cuenta Galileaja. Tan u yaantabül u men 

u Püsücꞌal a Dioso. Tzicbalbi a Jesus tulacal tuba teꞌiji. f 15 Walac u beel ti 

tꞌan a Jesus ichil boon a naj tuba walacooꞌ u muchꞌtal aj Israel u cꞌajes a 
Dioso. Tulacalooꞌo, u yadajooꞌ u quiꞌil a Jesusu. g

Bini ti sut a Jesus ich caj Nazaret.
16 Pues teꞌi. Cꞌochi a Jesus ich caj Nazaret tuba chꞌiji. Tu qꞌuinil a jedele, 

oqui a Jesus ichil a naj tuba walacooꞌ u muchꞌtal aj Israel u cꞌajes a Dioso. 
Suc a Jesus u beteꞌ ti baaloꞌ. Waꞌlaji teꞌi ti xoc. h 17 Leꞌec u juꞌum a Dios a 
tzꞌiibaꞌan u men aj Isaiasa, tzꞌabi tiꞌi u xocoꞌ. Aj Isaiasa, leꞌec jun tuul u 
yadaj u tꞌan a Dios uchiji. U jebaj a juꞌum abeꞌ a Jesusu. U cüxtaj tuba 
tzꞌiibaꞌan ti baalaꞌ:

18 —‍Leꞌec u Püsücꞌal a Noochtzili, queꞌen tin wetel u men yeetaꞌanen 
tiꞌi caꞌ in wadüꞌ a quichꞌpan tꞌan tiꞌijooꞌ a otzili. U tücaaꞌtajen in 
waantooꞌ a yajooꞌ u yoolo. U tücaaꞌtajen tiꞌi caꞌ in wadüꞌ ti chaꞌaꞌanooꞌ 
cuchi a müchaꞌanooꞌo, y caꞌ uchucooꞌ u chaꞌan a chꞌoopo. U tücaaꞌtajen 
tiꞌi caꞌ in joqꞌuesooꞌ mac a tanooꞌ u cꞌümic a yaj tu cꞌüꞌ mac a tan u tzꞌaj 
yajili. i 19 U tücaaꞌtajen tiꞌi caꞌ in wadooꞌ tiꞌi u qꞌuinil caꞌ u yadaj a Dios u 
cꞌümicooꞌ a quiꞌi. Baaloꞌ u tzꞌiibtaj aj Isaiasa,‍— cu tꞌan a Jesusu. j

20 Leꞌec ti jobi u xoquic abeꞌe, u cꞌülaj u juꞌum a Dioso. U yusqꞌuintaj 
a juꞌum tiꞌi u yaj cananili. Tinlaji a Jesusu. Tulacal boon a cristiano a 
queꞌen teꞌi tuba walacooꞌ u cꞌajsic a Dioso, tanooꞌ u chaꞌantic a Jesusu. 
21 Caji ti tꞌan a Jesus etelooꞌo. —‍Aleebe caji tun ti uchul ta taaneꞌex a cꞌuꞌ 
in xocaj teꞌexe,‍— cu tꞌan a Jesus tiꞌijooꞌo.

22 Pues teꞌi. Leꞌec boon a cristiano a muchꞌaꞌanooꞌ teꞌiji, u laj adajooꞌ u quiꞌil a 
Jesusu. Saꞌtooꞌ u yool u men a quiꞌil tꞌan u yadaja. —‍¿Maꞌ wa leꞌec alaꞌi u mejen aj 
Joseje?‍— cu tꞌanooꞌ tu bajil. k 23 —‍Uchac tun a wadiqueꞌex ten a tꞌan adaꞌa,‍— cu 
tꞌan a Jesusu. —‍“Aj tzꞌücyajech, caꞌ seꞌ tzꞌücü a bajil,” queꞌex wal tene, yocꞌol caꞌ in 
beteꞌ a milagro ta yaameꞌex tuba chꞌijeene. Uchac tun a wadiqueꞌex ilic a tꞌan adaꞌa: 
“Ti wuꞌyaj cꞌuꞌ a betaj ich caj Capernaum. Bete ilic a jabix abeꞌ waꞌyeꞌ ichil a caal,” 
queꞌex wal tene,‍— cu tꞌan a Jesusu. l 24 —‍Tan in wadic teꞌex u jajil. Leꞌec mac a tan 
u yadic u tꞌan a Dioso, maꞌ taꞌach u tzꞌocsabül u yanil u menooꞌ u yetcaal,‍— cu 
tꞌan a Jesusu. m 25 —‍Aj Eliasa, jun tuul aj Israel u yadaj u tꞌan a Dios uchiji. Yanooꞌ 
ix maꞌicham tu cuenta Israel ti cuxaꞌan to aj Eliasa. Ox pꞌe jaab etel tancooch maꞌ 
uchi a jaꞌa. Yan a wiꞌijil tulacal tuba cuenta Israele,‍— cu tꞌan a Jesusu. n 26 —‍Maꞌ 
tücaaꞌbi aj Elias caꞌ xiꞌic u yaantooꞌ ix maꞌicham cuenta Israeli. Tücaaꞌbi alaꞌi ich 
caj Sarepta tu cuenta Sidon. Teꞌi u yaantaj jun tuul ix maꞌicham,‍— cu tꞌan a Jesus 
tiꞌijooꞌo. 27 —‍Baaloꞌ ilic ti cuxaꞌan to aj Eliseojo, leꞌec jun tuul aj Israel u yadaj u tꞌan 
a Dios uchiji. Yanooꞌ a tan u tuꞌujtal u büqꞌuel u men u cꞌojaꞌanil tu cuenta Israel ti 

a qꞌuin abeꞌe. Maꞌax jun tuul tu yaamooꞌ aj Israel a chꞌanesabiji. Jadiꞌ aj Naaman a 
tali cuenta Siria, jadiꞌ a chꞌanesabi,‍— cu tꞌan a Jesusu. o 28 Leꞌec caꞌ u yubajooꞌ abeꞌe, 
licꞌooꞌ u tzꞌiiquil tulacalooꞌ a cristiano a muchꞌaꞌanooꞌ u cꞌajes a Dios teꞌiji. 29 Licꞌooꞌ 
a cristianojo. U jocꞌsajooꞌ a Jesus tu pach caj tu cꞌasil. Queꞌen a caj abeꞌ tuwich 
witz. U bensajooꞌ alaꞌi tuba toj waꞌan a witzi. U cꞌatiintajooꞌ u lenchꞌinte a Jesus tac 
yalam witz. 30 Cꞌuꞌ betiqui, mani a Jesus chumucooꞌ a cristianojo. Bini. p

Leꞌec a winic adaꞌa, yan a cꞌacꞌasbaꞌal ichil u yoolo.
31 Pues teꞌi. Bini a Jesus ich caj Capernaum tu cuenta Galilea. Tan u 

caꞌansicooꞌ a cristiano a queꞌen teꞌi tu qꞌuinil a jedele. q 32 Saꞌtooꞌ u yool ti tanooꞌ 
u caꞌansabül u men a Jesusu, u men chicaꞌan ti u yeel cꞌuꞌ a tan u yeꞌiqui. r

33 Pues teꞌi. Jun tuul a winiqui, yan a cꞌacꞌasbaꞌal ichil u yoolo. Queꞌen 
a winic abeꞌ tu yaamooꞌ a muchꞌaꞌanooꞌ u cꞌajes a Dioso. Uchi u tꞌan ti 
chich a winic abeꞌe. s 34 —‍Pꞌütoꞌon. Maꞌ cꞌuꞌ a tꞌan toꞌoni. Inchech a Jesusu. 
Nazaret taleech. ¿Taleech wa a jobsoꞌon? In weel a wich. Incheche, u 
Mejenech Dios,‍— cu tꞌan tiꞌi a Jesusu. t 35 —‍Maꞌ a tꞌan,‍— cu tꞌan a Jesus 
tiꞌiji. —‍Joqꞌuen ichil u yool a winiqui,‍— cu tꞌan tiꞌi. Leꞌec a cꞌacꞌasbaꞌala, u 
cꞌatsaj a winic ti luꞌum tu taanooꞌ a cristianojo. Maꞌ u yajcuntaj a winiqui. 
Chen joqꞌui ichil u yool alaꞌaji. 36 Saꞌtooꞌ u yool a cristiano a queꞌenooꞌ 
teꞌiji. Cajooꞌ ti tꞌan tu bajilooꞌ. —‍¿Cꞌuꞌ tun ti winiquil adaꞌa? Etel u patalil 
y etel u mucꞌ walac u jocꞌsicooꞌ a cꞌacꞌasbaꞌala, y walacooꞌ u jocꞌol ichil u 
yool a maca,‍— cu tꞌanooꞌ tu bajil. 37 Tzicbalbi a Jesus tulacal tuba teꞌiji. u

Chꞌanesabi u yixaꞌan aj Simon Pedro u men a Jesusu.
38 Pues teꞌi. Joqꞌui a Jesus ichil a naj abeꞌ tuba muchꞌaꞌanooꞌ a 

cristianojo. Bini tu yotoch aj Simon. Cꞌojaꞌan u yixaꞌan aj Simono. Tan u 
chücüwil ti chich. Cꞌaatbi tiꞌi a Jesus caꞌ u yaante a noochꞌupu. v 39 Bini 
ti waꞌtal tzeel a cꞌojaꞌana. U yadaj caꞌ manüc u chücüwil. Mani tiꞌi. Tu 
seebal liqꞌui a noochꞌupu. U tzꞌajooꞌ u janal u yaj sutilooꞌ. w

Yaab mac a chꞌanesabi u men a Jesusu.
40 Pues teꞌi. Tan u yocol a qꞌuini. Tulacal a maca, u bensajooꞌ u cꞌojaꞌan etel a 

Jesusu. Yaab u wich u cꞌojaꞌanilooꞌ a yana. Leꞌec a Jesusu, u tzꞌaj u cꞌüꞌ yocꞌol a 
jujun tuul a cꞌojaꞌana. U chꞌanesajooꞌ. x 41 Yanooꞌ ilic a cꞌacꞌasbaꞌal a jocꞌsabooꞌ ichil 
u yool a cristianojo. —‍Incheche, u Mejenech Dios,‍— cu tꞌanooꞌ a cꞌacꞌasbaꞌal ti 
chich tiꞌi a Jesusu. Cꞌuꞌ betiqui, maꞌ taꞌach u chaꞌic u tꞌan a cꞌacꞌasbaꞌala, u men 
leꞌec a cꞌacꞌasbaꞌala, u yeelooꞌ ti leꞌec a Jesusu, leꞌec u yaj Saꞌalil a cristianojo. y

Uchi u tꞌan a Jesus tu cuenta Galilea.
42 Pues teꞌi. Leꞌec ti sasajiji, joqꞌui a Jesusu. Bini tuba maꞌ yanooꞌ a 

cristianojo. Leꞌecooꞌ a cristianojo, cajooꞌ u cüxte a Jesusu. Leꞌec caꞌ u 
cüxtajooꞌo, maꞌ u cꞌatiintajooꞌ u chaaꞌ caꞌ xiꞌic a Jesusu. z 43 —‍Yan ilic in 
beel ichil ulaacꞌ a caja. Yan ilic in wadic tiꞌijooꞌ a cristiano teꞌi a quiꞌil 
tꞌan yocꞌol biqui ti tan tun u tücaaꞌ a Dioso,‍— cu tꞌan a Jesus tiꞌijooꞌo. 
—‍Tücaaꞌbeen in beteꞌ ti baaloꞌ,‍— cu tꞌan tiꞌijooꞌ. a 44 Tan ti tan u manül 
a Jesus tulacal tuba cuenta Galilea. Walac u beel ti tꞌan ichil boon a naj 
tuba walacooꞌ u muchꞌtal a cristiano u cꞌajes a Dioso. b

Etel milagro müchbooꞌ a cüyü.

5 �1 Pues teꞌi. Jun pꞌeel qꞌuin waꞌan ti queꞌen a Jesus chiꞌ a laguna u 
cꞌabaꞌ Genesaret. Yanooꞌ a cristiano teꞌiji. Tanooꞌ u tutulcaꞌtic u bajil 

tiꞌi caꞌ mas naatzꞌücooꞌ tu tzeel a Jesus tiꞌi u yubicalooꞌ u tzicbaltic u tꞌan 
a Dioso. c 2 Leꞌec a Jesusu, u yilaj caꞌ cuul a barco chiꞌ a jaꞌa. Leꞌecooꞌ a mac 
a walacooꞌ u joocꞌ ichili, jocꞌaꞌanooꞌ ichil a barco abeꞌe. Tanooꞌ u pꞌoꞌic u 
chinchor walaquil u müch chꞌilam. 3 Oqui a Jesus ichil jun cuul a barcojo. 
Tiꞌi aj Simon a barco abeꞌe. —‍Jisi tzꞌetzꞌeecac ich jaꞌ,‍— cu tꞌan a Jesus tiꞌiji. 
Tinlaji a Jesus ichil a barco tiꞌi u caꞌansicooꞌ a cristiano a queꞌen chiꞌ a jaꞌa.

4 Pues teꞌi. Jobi ti tꞌan a Jesus etelooꞌ a cristianojo. —‍Benes a barco ich 
tamil,‍— cu tꞌan a Jesus tiꞌi aj Simono. —‍Teꞌi a tzümiqueꞌex a chinchor 
walaquileꞌex a müch chꞌilam,‍— cu tꞌan a Jesus tiꞌijooꞌ boon tuul a queꞌen 
ichil a barcojo. d 5 —‍Noochwinic,‍— cu tꞌan aj Simon tiꞌi a Jesusu. —‍Uchi 
ti meyaj ti chich tulacal a acꞌüꞌü, pero maꞌax cꞌuꞌ ti müchꞌaja. Cꞌuꞌ betiqui, 
u men tan a wadic toꞌono, bel ti caꞌa ti yaalte,‍— cu tꞌan aj Simon tiꞌi a 
Jesusu. 6 U tzꞌajooꞌ ich jaꞌ walaquilooꞌ u müch chꞌilam. Caji ti tꞌuupul a 
chinchor abeꞌ u men u yaabil aj chꞌilama. 7 U yeꞌajooꞌ u cꞌüꞌ tiꞌijooꞌ u yetꞌoc 
ichil ulaacꞌ a barco caꞌ talacooꞌ aantabül. Cꞌochooꞌ alaꞌooꞌ. U tudesajooꞌ 
a barco tu caꞌ cuulil. Watac u budel a barco u men u yaabil aj chꞌilama. 
8 Leꞌec caꞌ u yilaj cꞌuꞌ a uchiji, xonlaji aj Simon Pedro tu taan a Jesusu. 
—‍Noochil, maꞌ u naj caꞌ culaquech tin tzeele. Top walac in cüxtic in 
sipꞌil,‍— cu tꞌan aj Simon tiꞌi a Jesusu. e 9 U yadaj abeꞌe, u men saꞌti u yool 
etel boon aj chꞌilam u müchajooꞌo. Saꞌtooꞌ ilic u yool boon tuul a queꞌenooꞌ 
etel aj Simono. 10 Saꞌtooꞌ ilic u yool aj Jacob y aj Juan leꞌecooꞌ u mejen 
aj Zebedeojo. Leꞌecooꞌ a caꞌ tuul abeꞌe, walacooꞌ u comon meyaj etel aj 
Simon. —‍Maꞌ u jacꞌül a wool,‍— cu tꞌan a Jesus tiꞌi aj Simono. —‍Jabix ilic 
caꞌ a müchajooꞌ to aj chꞌilama, leeb a caal a müchooꞌ a cristiano caꞌ xicooꞌ 

tu cꞌüꞌ a Dioso,‍— cu tꞌan a Jesus tiꞌiji. f 11 Leꞌec caꞌ u cꞌochesajooꞌ a barco 
chiꞌ a jaꞌa, u pꞌütajooꞌ tulacalooꞌ u nuꞌcul u meyaj. Binooꞌ tu pach a Jesusu. g

Chꞌanesabi a top cꞌojaꞌan u men a Jesusu.
12 Pues teꞌi. Leꞌec ti queꞌen a Jesus ichil jun pꞌeel a caja, cꞌochi jun tuul a 

winic etel. Top tan u tuꞌujtal u büqꞌuel u men u cꞌojaꞌanil. Leꞌec caꞌ u yilaj 
a Jesusu, xonlaji tu taan. U cꞌaataj tiꞌi a Jesus caꞌ aantabüc. —‍Noochil, wa 
quiꞌ ta wich a chꞌanesiquene, jedeꞌec u paatal a chꞌanesiquen,‍— cu tꞌan tiꞌi a 
Jesusu. h 13 Leꞌec a Jesusu, u tzꞌaj u cꞌüꞌ yocꞌol a winiqui. —‍In cꞌati,‍— cu tꞌan 
tiꞌi. —‍Chꞌaneech tun,‍— cu tꞌan a Jesusu. Tu seebal chꞌani a winiqui. i 14 —‍Maꞌ 
a wadic tiꞌi maꞌax mac wa in quiꞌcuntajech,‍— cu tꞌan a Jesus tiꞌiji. —‍Jadiꞌ caꞌ 
xiquech etel u yaj mansaj tꞌan a cristiano tiꞌi a Dioso. Yeꞌe a bajil tiꞌi, y tzꞌa 
tiꞌi a Dios a sij‐ool a jabix ilic ti tzꞌiibaꞌan ichil a ley u tzꞌiibtaj aj Moisese. Teꞌi 
u yilicooꞌ ti chꞌaneech,‍— cu tꞌan a Jesusu. j 15 Cꞌuꞌ betiqui, tꞌiitꞌi ti mas yaab u 
pectzil etel cꞌuꞌ u betaj tiꞌi a winiqui. Mas yaabajooꞌ a cristiano a walacooꞌ u 
muchꞌtal u yubooꞌ u tꞌan. Cꞌochooꞌ ilic tiꞌi caꞌ chꞌanesabücooꞌ. k 16 Leꞌec a Jesusu, 
boch walac u beel tu junal tuba maꞌ yanooꞌ a cristiano ti tꞌan etel a Dioso. l

Chꞌanesabi a sotmen u büqꞌuele.
17 Pues teꞌi. Jun pꞌeel qꞌuin tan u caꞌansicooꞌ a cristiano a Jesusu. Teꞌi tinaꞌanooꞌ 

a fariseo u cꞌabaꞌooꞌ u naꞌata. Teꞌi ilic queꞌenooꞌ u yaj caꞌansajil u ley aj Moisese. 
Teꞌ talaꞌanooꞌ alaꞌooꞌ ichil tulacal a caj cuenta Galilea cuenta Judeaja. Yanooꞌ ilic a 
talooꞌ ich caj Jerusalen xan. Yan u mucꞌ a Dios etel a Noochtzil tiꞌi u chꞌanesicooꞌ 
a cꞌojaꞌana. 18 Cꞌochooꞌ ulaacꞌ a winiqui. Tanooꞌ u cuchic jun tuul a winic a sotmen 
u büqꞌuel a maꞌ taꞌach u peeque. Coyaꞌan ti queꞌen tuwich u coytaan. U yaaltajooꞌ 
u cꞌoches a cꞌojaꞌan tu taan a Jesusu. m 19 Top yaab a cristiano a muchꞌaꞌanooꞌ teꞌiji. 
Maꞌ u cüxtajooꞌ biqui caꞌ u cꞌoches a cꞌojaꞌan tu tzeel a Jesusu. Ta wich quet u pol 
a naja, nacꞌooꞌ pol naj etel a cꞌojaꞌana. U potajooꞌ u pol a naja. Teꞌi u yemsajooꞌ a 
cꞌojaꞌan tac etel u coytaan tu taan a Jesusu. 20 Leꞌec a Jesusu, u yilaj ti queꞌenooꞌ 
u yool tu pach alaꞌi tiꞌi caꞌ u chꞌanes a sotmen u büqꞌuele. —‍Saꞌtesabi a sipꞌil,‍— cu 
tꞌan a Jesus tiꞌiji. n 21 Leꞌecooꞌ a fariseo u cꞌabaꞌooꞌ u naꞌat u yetꞌocooꞌ u yaj caꞌansajil 
u ley aj Moisese, cajooꞌ u yadüꞌ: —‍Tan u maclantꞌantic a Dioso. Maꞌax mac jedeꞌec 
u paatal u saꞌtesic a sipꞌili, jadiꞌ a Dioso,‍— cu tꞌanooꞌ tu bajil. o 22 A Jesusu, u naꞌtaj 
cꞌuꞌ a tanooꞌ u tucliqui. —‍¿Cꞌuꞌ caꞌa taneꞌex a tuclic abeꞌe?‍— cu tꞌan a Jesus 
tiꞌijooꞌo. p 23 —‍Maꞌ yaj caꞌ in wadüꞌ ti saꞌtesabi u sipꞌil u men maꞌ chicaꞌan wa jaj ti 
saꞌtesabi tiꞌi. Cꞌuꞌ betiqui, yaj caꞌ in wadüꞌ caꞌ waꞌlac. Caꞌ uchuc u ximbal u men teꞌi 

u chictal wa jaj in tꞌan,‍— cu tꞌan a Jesusu. 24 —‍Inene, yanajeen ti cristianojil. Wa 
caꞌ in chꞌanes alaꞌaji, chicaꞌan teꞌex ti patalen ti saꞌtesaj sipꞌil waꞌyeꞌ yocꞌolcab,‍— cu 
tꞌan a Jesus tiꞌijooꞌo. —‍Tan in wadic tech. Waꞌlen. Molo a coytaan. Caꞌ xiquech ta 
wotoch,‍— cu tꞌan tiꞌi a winic a sotmen u büqꞌuele. q 25 Coyaꞌan ti queꞌen a sotmen 
u büqꞌuel taan a cristianojo. Tu seebal waꞌlaji. U molaj u coytaan. Caji ti uscꞌal tu 
yotoch. Tan u yadic u quiꞌil a Dios ti tan u beele. r 26 Saꞌtooꞌ u yool a cristiano etel 
cꞌuꞌ a maniji. U yadajooꞌ u quiꞌil a Dioso. Saacajooꞌ tu jajil. —‍Top jumpaay ti wilaj 
aleebe,‍— cu tꞌanooꞌ.

Püybi aj Levi u men a Jesusu.
27 Pues teꞌi. Mas pachili, joqꞌui teꞌi a Jesusu. Leꞌec ti tan u beele, u yilaj 

aj Leviji. Alaꞌaji, jun tuul aj mol taqꞌuin tiꞌi a gobiernojo. Tinaꞌan ti queꞌen 
tu cuuchil tuba walac u meyaj. —‍Coꞌox tin pach,‍— cu tꞌan a Jesus tiꞌiji. s 
28 U pꞌütaj a meyaj a tan u betiqui. Liqꞌui. Bini tu pach a Jesusu. t

29 Pues teꞌi. Leꞌec aj Leviji, u betaj a fiesta ichil u yotoch tiꞌi a Jesusu. Nooch a 
fiesta u betaja. Muchꞌlajooꞌ ti yaab aj mol taqꞌuin tiꞌi a gobiernojo. Muchꞌlajooꞌ 
ilic ti yaab ulaacꞌ mac. Queꞌenooꞌ ti janal pach mesa. u 30 Ilbi a Jesus tu yaamooꞌ 
u men a fariseo u cꞌabaꞌooꞌ u naꞌat u yetꞌocooꞌ u yaj caꞌansajil u ley aj Moisese. 
Fariseojooꞌ ilic alaꞌooꞌo. Cajooꞌ u pꞌaꞌastooꞌ u yaj cambal a Jesusu. —‍¿Cꞌuꞌ caꞌa 
taneꞌex a janal a wucꞌul etelooꞌ aj mol taqꞌuin tiꞌi a gobiernojo, u yetꞌocooꞌ a 
top yanooꞌ u sipꞌili?‍— cu tꞌanooꞌ tiꞌi u yaj cambal a Jesusu. 31 —‍Maꞌ cꞌabeet aj 
tzꞌücyaj tiꞌijooꞌ a mucꞌaꞌani, pero cꞌabeet tiꞌijooꞌ a cꞌojaꞌana,‍— cu tꞌan a Jesus 
tiꞌijooꞌ ti uchi u nuuc. 32 —‍Maꞌ taleen tiꞌi caꞌ in wadüꞌ tiꞌijooꞌ a cristiano a tojooꞌ 
u naꞌat caꞌ u jelooꞌ u tucul caꞌ tun u tuclooꞌ a tojo. Taleen tiꞌi caꞌ in wadüꞌ abeꞌ 
tiꞌijooꞌ a yanooꞌ u sipꞌili,‍— cu tꞌan a Jesus tiꞌijooꞌo. v

Cꞌaatbi tiꞌi a Jesus u pectzil a suqꞌuini.
33 Pues teꞌi. —‍Leꞌecooꞌ u yaj cambal aj Juan aj tzꞌaj ocjaꞌa, yaab sut ti 

walacooꞌ u pꞌütic a janal tiꞌi caꞌ uchucooꞌ u suqꞌuin. Walacooꞌ ilic u tꞌan ti yaab 
etel a Dioso,‍— cu tꞌanooꞌ tiꞌi a Jesusu. —‍Baaloꞌ ilic ti walacooꞌ u betic u yaj 
cambalooꞌ boon a fariseo u cꞌabaꞌooꞌ u naꞌata. Cꞌuꞌ betiqui, a waj cambalooꞌ 
incheche, walacooꞌ u janal u yucꞌul. ¿Cꞌuꞌ caꞌa?‍— cu tꞌanooꞌ tiꞌi a Jesusu. w 
34 —‍Maꞌ tu paataleꞌex a tzꞌeec tiꞌijooꞌ mac a emi ti ucꞌul etel aj tzꞌocolbeel caꞌ 
u pꞌütooꞌ u janal caꞌ tun uchucooꞌ u suqꞌuin leꞌec ti queꞌen to aj tzꞌocolbeel tu 
yaamooꞌ,‍— cu tꞌan a Jesus ti uchi u nuucticooꞌo. x 35 —‍Cꞌuꞌ betiqui, watac u 
qꞌuinil, leꞌec ti bel u caꞌa jocꞌsabül aj tzꞌocolbeel tu yaamooꞌ u yaj sutili. Ti a 
qꞌuin abeꞌe, belooꞌ u caꞌa ti suqꞌuin,‍— cu tꞌan a Jesus tiꞌijooꞌo. y

36 Pues teꞌi. Uchi ilic u tꞌan a Jesus tiꞌijooꞌ ich mucultꞌan yocꞌol biqui ti maꞌ quiꞌ tu 
cuntal a tumulben to etel a uchben a sucooꞌ u beteꞌe. —‍Maꞌax mac walac u tzꞌeec 
a tumul nocꞌ tiꞌi u pücꞌülbeeb a uchben nocꞌo,‍— cu tꞌan a Jesusu. —‍Wa cuchi caꞌ 
u betooꞌ ti baaloꞌo, bel u cu tziliꞌ a tumul nocꞌ tuba u jocꞌsic u pücꞌülbeebe, y maꞌ 
quiꞌ tu jocꞌol a liꞌ noqꞌui,‍— cu tꞌan tiꞌijooꞌ ich mucultꞌan. z 37 —‍Maꞌax walac u tzꞌabül 
tumul vino ichil u cuuchil a betabi etel uchben qꞌuewel,‍— cu tꞌan. —‍Wa cuchi 
caꞌ tzꞌabüc ti baaloꞌo, tanil u tzaquesic u bajil a tumul vinojo, bel u caꞌa ti jeetel a 
uchben qꞌuewele. Tooxol u caꞌa cuchi a vinojo, y cꞌastal u caꞌa cuchi a qꞌuewele,‍— 
cu tꞌan a Jesus tiꞌijooꞌ ich mucultꞌan. 38 —‍Yan u tzꞌabül a tumul vino ichil u cuuchil 
a betabi etel tumul qꞌuewel,‍— cu tꞌan a Jesusu. 39 —‍Maꞌax leꞌec mac u yaaltaj a 
uchben vinojo, maꞌ tu cꞌatiintic u yucꞌuꞌ a tumulben to. “Mas quiꞌ a uchbene,” cu 
tꞌanac cuchi,‍— cu tꞌan a Jesus tiꞌijooꞌ ich mucultꞌan.

Tu qꞌuinil a jedele, u jiripꞌtajooꞌ u wich a pücꞌaal u yaj cambal a Jesusu.

6 �1 Pues teꞌi. Jun pꞌeel qꞌuin tan u manül a Jesus etelooꞌ u yaj cambal 
ich col. U qꞌuinil jedel a qꞌuin abeꞌe. Wiꞌijooꞌ u yaj cambal a Jesusu. U 

jiripꞌtajooꞌ tzꞌetzꞌeec u semilla a harinaja a. U jüjüxcꞌüꞌtajooꞌ tiꞌi caꞌ jocꞌoc u pach. 
U jantajooꞌ. b 2 Cꞌuꞌ betiqui, yanooꞌ a fariseo u cꞌabaꞌooꞌ u naꞌat teꞌiji. —‍¿Cꞌuꞌ 
caꞌa taneꞌex a betic cꞌuꞌ a maꞌ quiꞌ u betabül tu qꞌuinil a jedele?‍— cu tꞌanooꞌ 
tiꞌi u yaj cambal a Jesusu. c 3 —‍¿Maꞌ wa a xocajeꞌex cꞌuꞌ u betaj aj quimen rey 
David u yetꞌocooꞌ u yetmanül ti wiꞌijooꞌo?‍— cu tꞌan a Jesus tiꞌijooꞌ ti uchi u 
nuuc. d 4 —‍Oqui aj David ichil u yotoch a Dioso,‍— cu tꞌan a Jesusu. —‍U molaj a 
waj harina a tzꞌabi tiꞌi a Dioso. U tzꞌaj tiꞌijooꞌ u yetmanül. U laj jantajooꞌ a waj 
harinaja. Leꞌec a Dioso, u tzꞌaj caꞌ jantabüc a waj harina abeꞌ jadiꞌ u menooꞌ u 
yaj mansaj tꞌan a cristiano tiꞌi a Dioso. Alaꞌaji, maꞌ u yaj mansaj tꞌan a cristiano 
tiꞌi a Diosi,‍— cu tꞌan a Jesus tiꞌijooꞌo. e 5 —‍Inene, yanajeen ti cristianojil. Yan in 
yanil ti tücaaꞌ caꞌax tu qꞌuinil jedel,‍— cu tꞌan a Jesusu.

Chꞌani a winic a mooch u cꞌüꞌü.
6 Pues teꞌi. Ti ulaacꞌ u qꞌuinil a jedele, oqui a Jesus ichil jun cuul naj tuba 

walacooꞌ u muchꞌtal aj Israel u cꞌajes a Dioso. Tan u caꞌansicooꞌ teꞌi. Tu yaam 
a muchꞌaꞌanooꞌ teꞌiji, yan jun tuul a winic a mooch u cꞌüꞌü. f 7 Leꞌecooꞌ u yaj 
caꞌansajil u ley aj Moises u yetꞌocooꞌ a fariseo u cꞌabaꞌooꞌ u naꞌata, tanooꞌ u 
chaꞌantic a Jesusu. U cꞌatooꞌ u yilaꞌ wa caꞌ u chꞌanes a mac tu qꞌuinil a jedel tiꞌi 
caꞌ paatac u yadooꞌ ti yan u sipꞌil a Jesusu. 8 Cꞌuꞌ betic a Jesusu, u yeel cꞌuꞌ a 
tanooꞌ u tucliqui. —‍Waꞌlen chumuquil,‍— cu tꞌan a Jesus tiꞌi a winic a mooch u 
cꞌüꞌü. Liqꞌui. Waꞌlaji teꞌi. g 9 —‍Bel in quin cꞌaate teꞌex jun pꞌeel a tꞌana,‍— cu tꞌan 

a Jesus tiꞌijooꞌ a tanooꞌ u chaꞌana. —‍¿Biquiꞌil a quiꞌ tu cꞌaxül tiꞌi a ley ti u qꞌuinil 
a jedele, wa tiꞌi ti betical a quiꞌi, wa tiꞌi ti betical a cꞌasa? ¿Quiꞌ wa caꞌ ti saꞌalte 
u cuxtal a maca, wa caꞌ ti quimes alaꞌi ti u qꞌuinil a jedele?‍— cu tꞌan a Jesus 
tiꞌijooꞌo. h 10 Leꞌec a Jesusu, u sutaj u wich u chaꞌantooꞌ tulacalooꞌ. —‍Sützü a 
cꞌüꞌ,‍— cu tꞌan tiꞌi a winiqui. U sützaj u cꞌüꞌ. Chꞌani. 11 Licꞌooꞌ u tzꞌiiquil alaꞌooꞌ tu 
jajil. Cajooꞌ u tzicbalte cꞌuꞌ a cu betooꞌ tiꞌi a Jesusu.

A Jesusu, u yeetajooꞌ doce tuul tiꞌi u yaj xaꞌnum.
12 Pues teꞌi. Maꞌ top uchi manüc u qꞌuinil abeꞌ ti naqꞌui a Jesus tuwich 

witz ti tꞌan etel a Dioso. U mansaj a acꞌüꞌ ti tꞌan teꞌi. i 13 Leꞌec ti sasajiji, 
u püyajooꞌ boon u yaj cambal. Tu yaamooꞌ alaꞌooꞌo, u yeetaj doce tuul. 
—‍Incheꞌex in waj xaꞌnum,‍— cu tꞌan tiꞌijooꞌ a doce tuulu. j 14 Yeetbi aj 
Simono. U tzꞌaj u cꞌabaꞌ ti aj Pedro. Yeetbi aj Andres, leꞌec u yitzꞌin aj 
Simono. Yeetbooꞌ aj Jacobo, aj Juana, aj Felipeje, aj Bartolomeje, k 15 aj 
Mateojo, aj Tomasa, y ulaacꞌ aj Jacobo. Leꞌec aj Jacob abeꞌe, leꞌec u mejen 
aj Alfeojo. Yeetbi ilic ulaacꞌ aj Simono. —‍Cananista,‍— cu tꞌanooꞌ tiꞌi aj 
Simon abeꞌe. 16 Yeetbi ilic aj Judasa, leꞌec u mejen aj Jacobo. Yeetbi ilic aj 
Judas Iscarioteje, leꞌec mac u tzolaj a Jesusu. l

Yaab a uchooꞌ u cambal etel a Jesusu.
17 Pues teꞌi. a Jesusu, emi tuwich a witz abeꞌ u yetꞌocooꞌ a doce tuulu. 

Waꞌlaji tuba quet a luꞌumu. Top yaabooꞌ u yaj cambal a queꞌenooꞌ teꞌiji. 
Mani tu pach u yaabil a cristiano a muchꞌaꞌanooꞌ tu yaam. Yan a talooꞌ 
cuenta Judeaja. Yan a talooꞌ ich caj Jerusalen. Yan a talooꞌ chiꞌ cꞌacꞌnaab 
ich caj Tiro caj Sidon. Cꞌochooꞌ u yubooꞌ u tꞌan a Jesusu. Cꞌochooꞌ ilic a 
cꞌojaꞌan ti tzꞌücbülü. m 18 Baaloꞌ ilic boon a yan a cꞌacꞌasbaꞌal tu yoolooꞌ, 
jocꞌsabi tiꞌijooꞌ. 19 Tulacalooꞌ a cristiano a muchꞌaꞌanooꞌ teꞌiji, tanooꞌ u 
yaaltic u tülüꞌ a Jesusu. Tan u chꞌanesicooꞌ tulacal alaꞌooꞌ etel u patalil. n

Leꞌec adaꞌ biquiꞌil a mac a quiꞌooꞌ etel a Dioso.
20 Pues teꞌi. Leꞌec a Jesusu, u chaꞌantajooꞌ u yaj cambal. —‍Leꞌec booneꞌex a 

otzileꞌexe, quiꞌeꞌex cuchi a wool. Yan teꞌex a cuuchil ichil u cuenta a Dioso,‍— cu 
tꞌan a Jesus tiꞌijooꞌ u yaj cambala. o 21 —‍Leꞌec booneꞌex a jabix wiꞌijeꞌex tiꞌi cꞌuꞌ a tiꞌi 
a Dios aleebe, quiꞌeꞌex cuchi a wool. Bel u caꞌa tzꞌabül teꞌex ti chucul teꞌex,‍— cu 
tꞌan a Jesus tiꞌijooꞌo. —‍Leꞌec booneꞌex a taneꞌex a wocꞌol aleebe, quiꞌeꞌex cuchi a 
wool. Beleꞌex a caꞌa ti cheꞌej,‍— cu tꞌan a Jesus tiꞌijooꞌ u yaj cambala. p 22 —‍Leꞌec ti 
motztzileꞌex u menooꞌ a cristianojo, quiꞌeꞌex cuchi a wool. Baaloꞌ ilic leꞌec ti taneꞌex 

a jocꞌsabül tu yaamooꞌ alaꞌooꞌo. Baaloꞌ ilic ti taneꞌex a pꞌaꞌasbül, y tan u yaalbül 
ti cꞌaseꞌex a cꞌabaꞌ tin wocꞌlal inen a yanajeen ti cristianojili,‍— cu tꞌan a Jesus 
tiꞌijooꞌo. q 23 —‍Quiꞌaqueꞌex a wool tu qꞌuinil u yuchul a cꞌas abeꞌ teꞌexe. Uchuqueꞌex 
a siit u men u quiꞌileꞌex a wool. Beteꞌex abeꞌe, u men yan ti yaab a quiꞌil teꞌex a 
taacaꞌan ti caꞌan. Leꞌecooꞌ u uchben mamaaꞌ a cristiano abeꞌ a tanooꞌ u betic teꞌex a 
cꞌasa, u betajooꞌ ilic a cꞌas a jabix abeꞌ tiꞌijooꞌ a winic u yadajooꞌ u tꞌan a Dios uchi,‍— 
cu tꞌan a Jesus tiꞌijooꞌ u yaj cambal. r 24 —‍Cꞌuꞌ betiqui, yaj a beleꞌex a caꞌa a cꞌümüꞌ 
boon tuuleꞌex a ayicꞌaleꞌexe. A cꞌümajeꞌex tun a quiꞌi,‍— cu tꞌan a Jesusu. s 25 —‍Yaj 
a beleꞌex a caꞌa a cꞌümüꞌ boon tuuleꞌex a naꞌajeꞌexe. Beleꞌex a caꞌa ti wiꞌijtal. Yaj a 
beleꞌex a caꞌa a cꞌümüꞌ boon tuuleꞌex a taneꞌex a cheꞌej aleebe. Bel u caꞌa ti yajtal a 
wooleꞌex. Beleꞌex a caꞌa ti ocꞌol,‍— cu tꞌan a Jesusu. t 26 —‍Yaj a beleꞌex a caꞌa a cꞌümüꞌ 
boon tuuleꞌex a taneꞌex a tzicbalbül ti quiꞌeꞌex u men tulacalooꞌ a cristianojo. 
Leꞌecooꞌ u uchben mamaaꞌooꞌ abeꞌe, u tzicbaltajooꞌ ilic u quiꞌil boon tuul u tzꞌajooꞌ u 
bajil jabix tanooꞌ u yadic u tꞌan a Dioso, pero chenooꞌ u tus,‍— cu tꞌan a Jesusu. u

Yacunte a mac a tzꞌiic teche.
27 —‍Pues teꞌi. Tan in wadic teꞌex booneꞌex a walaqueꞌex a wuꞌyic in 

tꞌana. Yacunteꞌex boon a tzꞌiic teꞌexe. Yan a betiqueꞌex a quiꞌ tiꞌijooꞌ boon 
a walacooꞌ u motzintiqueꞌexe,‍— cu tꞌan a Jesusu. v 28 —‍Quiꞌquiꞌtꞌanteꞌexooꞌ 
mac walacooꞌ u pꞌaꞌastiqueꞌex. Cꞌajeseꞌex a Dios yocꞌolooꞌ boon a walacooꞌ 
u betic teꞌex a cꞌasa,‍— cu tꞌan a Jesusu. w 29 —‍Leꞌec mac caꞌ u jützꞌüꞌ a 
pꞌuꞌucu, sutu a junxeele, caꞌ u jützꞌüꞌ. Wa yan mac caꞌ u chꞌaaꞌ a nocꞌ 
jun tziili, maꞌ a wetꞌic tiꞌi u chꞌaꞌic jun tziil ulaacꞌ,‍— cu tꞌan a Jesusu. x 
30 —‍Leꞌec mac tan u matic cꞌuꞌ a yan teꞌexe, tzꞌaꞌeꞌex tiꞌi. Leꞌec a mac caꞌ 
u tocoꞌ a cꞌuꞌ teche, maꞌ a beeleꞌex ti yaab sut a cꞌaateꞌex caꞌ u yusqꞌuinte 
abeꞌe,‍— cu tꞌan a Jesusu. y 31 —‍Jabix ilic a cꞌateꞌex caꞌ betabüc teꞌexe, 
baaloꞌ ilic a yan a betiqueꞌex tiꞌijooꞌo,‍— cu tꞌan a Jesusu. z

32 —‍Pues teꞌi. Wa cuchi jadiꞌ a yajooꞌ u yubeꞌex a taneꞌex a yacuntiqui, 
maꞌ taneꞌex a betic a quiꞌil ti baaloꞌi. Leꞌecooꞌ a queꞌenooꞌ ilic ichil u sipꞌili, 
walacooꞌ ilic u betic ti baaloꞌ,‍— cu tꞌan a Jesusu. a 33 —‍Wa cuchi jadiꞌ tiꞌijooꞌ 
boon a walacooꞌ u betic teꞌex a quiꞌ taneꞌex a betic a quiꞌi, maꞌ taneꞌex a betic 
a quiꞌil ti baaloꞌi. Leꞌecooꞌ a queꞌenooꞌ ilic ichil u sipꞌili, walacooꞌ ilic u betic ti 
baaloꞌ,‍— cu tꞌan a Jesusu. 34 —‍Wa cuchi jadiꞌ tiꞌijooꞌ a walacooꞌ u yusqꞌuintic 
u jel a taqꞌuin a walaqueꞌex a tzꞌeec u maantooꞌo, maꞌ taneꞌex a betic a quiꞌil ti 
baaloꞌi. Leꞌecooꞌ a queꞌenooꞌ ilic ichil u sipꞌili, walacooꞌ ilic u tzꞌeec ti maanil 
a taqꞌuin tiꞌijooꞌ a walacooꞌ u yusqꞌuintic u jel tucayeꞌil,‍— cu tꞌan a Jesusu. b 

35 —‍Yacunteꞌexooꞌ mac a tzꞌiicooꞌ teꞌexe. Yan a betiqueꞌex quiꞌil tiꞌijooꞌ. Yan 
a tzꞌeequeꞌex ti maanil a taqꞌuin tiꞌijooꞌ, pero maꞌ tzaj a tucliqueꞌex wa bel 
u caꞌa usqꞌuinbil teꞌex u jel. Caꞌ a beteꞌex ti baaloꞌo, bel u caꞌa tzꞌabül teꞌex a 
quiꞌil ti yaab u men a Dioso. Bel ilic u caꞌa ti chictal ti leꞌec incheꞌex u mejen 
a Dios ti caꞌana. Alaꞌaji, walac ilic u chꞌaꞌic u yotzililooꞌ boon a maꞌ taꞌachooꞌ 
u tzꞌeec a boꞌtiqui, u yetꞌocooꞌ boon a cꞌacꞌas cristianojo,‍— cu tꞌan a Jesusu. c 
36 —‍Yan a chꞌaꞌiqueꞌex u yotzilil a maca, jabix ilic ti walac u chꞌaꞌbül u yotzilil 
a mac u men a Tateꞌex a queꞌen ti caꞌana,‍— cu tꞌan a Jesusu. d

Maꞌ a tzꞌeequeꞌex a mac ichil u sipꞌili.
37 —‍Pues teꞌi. Maꞌ a yaaltiqueꞌex a cüxtic wa u cüxtaj u sipꞌil a maca. Ti 

baaloꞌo, maꞌ tu yaaltabül cüxtabül wa a cüxtajeꞌex a sipꞌil incheꞌexe. Maꞌ a 
tzꞌeequeꞌex a mac ichil u sipꞌili. Ti baaloꞌo, maꞌ ta tzꞌabüleꞌex ichil a sipꞌil. 
Saꞌteseꞌex u sipꞌil a maca. Ti baaloꞌo, bel u caꞌa saꞌtesabül a sipꞌileꞌex,‍— cu 
tꞌan a Jesusu. e 38 —‍Sijeꞌex cꞌuꞌ a cꞌabeet tiꞌi ulaacꞌa. Ti baaloꞌo, bel u caꞌa sijibil 
teꞌex u men a Dioso. Leꞌec ti bel u caꞌa pꞌisbil cꞌuꞌ a bel u caꞌa sijibil teꞌexe, 
bel u caꞌa butꞌbul ti chich ichil u pꞌisbeeb. Bel u caꞌa tintinjützꞌbül tiꞌi caꞌ 
ococ u chucaan. Tudel u caꞌa asto ti tan u manül tu pach u men u yaabil. 
Baaloꞌ ti bel u caꞌa sijibil teꞌexe. Jabix ilic ti walaqueꞌex a pꞌisic cꞌuꞌ a taneꞌex 
a sijiqui, baaloꞌ ilic ti bel u caꞌa pꞌisbil cꞌuꞌ a bel u caꞌa sijibil teꞌexe,‍— cu tꞌan 
a Jesusu. f

39 Pues teꞌi. Uchi u tꞌan a Jesus etelooꞌ ich mucultꞌan yocꞌol mac a tan u yadic 
a maꞌ u yeel cꞌuꞌiji. —‍Jun tuul a chꞌoopo, maꞌ tu paatal u bensic u yetchꞌoopil. 
Wa caꞌ u betooꞌ ti baaloꞌ, belooꞌ u caꞌa ti cꞌaxül ich chꞌeꞌen tu caꞌ tuulil,‍— cu 
tꞌan a Jesusu. g 40 —‍Maꞌax mac aj cambal u yeel a mas yaab tuwich u maestro. 
Cꞌuꞌ betiqui, leꞌec ti jobooꞌ u yeꞌbel tiꞌi boon u yeel a maestrojo, jadiꞌ quet u 
yeelooꞌ etel a maestrojo,‍— cu tꞌan a Jesusu. h 41 —‍¿Cꞌuꞌ caꞌa tan a wilic u sipꞌil 
a hermano bete cuenta tan a wilic tzꞌetzꞌeec a taꞌluꞌum ichil u necꞌ u wichi? 
Uxtun incheche, maꞌ taꞌach a tzꞌeec ta wool ti nooch a sipꞌil incheche, bete 
cuenta jabix noxiꞌ cheꞌ a queꞌen ichil u necꞌ a wich,‍— cu tꞌan a Jesus yocꞌolooꞌ 
u sipꞌil. i 42 —‍Incheche, maꞌ taꞌach a wilic a jabix a noxiꞌ cheꞌ a queꞌen ichil u 
necꞌ a wich,‍— cu tꞌan. —‍Cꞌuꞌ betiqui, baalaꞌ walac a wadic tiꞌi a hermanojo. 
“Hermano,” queech. “Chaꞌa in jocꞌsic abeꞌ a jabix taꞌluꞌum a queꞌen ichil u necꞌ a 
wich,” queech tiꞌi. ¿Cꞌuꞌ caꞌa maꞌ saaquech a wadüꞌ a jabix abeꞌ tiꞌiji?‍— cu tꞌan. 
—‍Incheche, chen aj choꞌech. Payanbej joqꞌues abeꞌ a jabix noxiꞌ cheꞌ a queꞌen 
ichil u necꞌ a wich. Pachili, jedeꞌec a wilic ti quiꞌ biqui caꞌ a joqꞌues abeꞌ a jabix 
taꞌluꞌum a queꞌen ichil u necꞌ u wich a hermanojo,‍— cu tꞌan a Jesus yocꞌolooꞌ u 
sipꞌil. j

	�  San Lucas 6

El Nuevo Testamento en Maya-mopán de Guatemala, 2a ed., © 2012, Wycliffe Bible Translators, Inc.



156

 

k 6.43 Mt 7:16; Ga 5:19,23 2 Ti 3:1–9 l 6.44 Mt 12:33 m 6.45 Ro 8:5–8 n 6.46 Mal 
1:6; Mt 25:11; Lc 13:25; Ro 2:13; Stg 1:22 o 6.47 Mt 7:24 p 6.48 Hch 14:22; 2 Ti 3:12; 
Sal 125:1; 2 Ti 2:19; 1 P 1:5; Jud 1 q 6.49 Job 8:13; He 10:28–31 2 P 2:20,21 r 7.1 Mt 
8:5; Mt 27:54; Lc 23:47; Hch 10:1,2 Hch 22:26; Hch 23:17 

Etel u wich a cheꞌe, chicaꞌan biquiꞌil u yoc.
43 —‍Pues teꞌi. Leꞌec a cristianojo, jabix ilic a cheꞌe. Leꞌec a cheꞌ a quichꞌpana, 

maꞌ tu tzꞌeec u wich ti cꞌas. Maꞌax a cꞌacꞌas cheꞌe, maꞌ tu tzꞌeec u wich a 
quichꞌpana,‍— cu tꞌan a Jesusu. k 44 —‍Etel u wich a cheꞌe, chicaꞌan biquiꞌil a 
cheꞌe. Maꞌ tu wichintic a chimun a qꞌuiꞌixi. Maꞌax tu wichinbil ix tzꞌus u men a 
qꞌuiꞌix poccheꞌe,‍— cu tꞌan a Jesusu. l 45 —‍Leꞌec a quiꞌil winiqui, walac u betic a 
quiꞌ u men u quiꞌil u naꞌat. Leꞌec a cꞌacꞌas winiqui, walac u betic a cꞌas u men u 
cꞌasil u naꞌat. Chicaꞌan biquiꞌil u naꞌat a mac etel u tꞌan,‍— cu tꞌan a Jesusu. m

Leꞌec adaꞌ a mucultꞌan yocꞌol caꞌ pꞌeel u cuuchil a naja.
46 —‍Pues teꞌi. “Noochil, Noochil,” queꞌex ten. ¿Cꞌuꞌ caꞌa walaqueꞌex a 

chiitiquen ti baaloꞌ, pero maꞌ taꞌacheꞌex a betic cꞌuꞌ a walac in wadiqui?‍— cu 
tꞌan a Jesusu. n 47 —‍Tulacal a mac a walacooꞌ u cꞌochol tin wetele, y a walacooꞌ 
u yubic in tꞌana, y a walacooꞌ u betic cꞌuꞌ a walac in wadiqui, alaꞌooꞌo, o 48 jabix 
a mac a tan u men naj etel tunich. U paantaj ti tam tac yocꞌol jun pꞌeel 
tunich. Yocꞌol a tunich abeꞌe, caji u tzaamte a tunich tiꞌi u coloccheꞌil a naja. 
Leꞌec ti tudaꞌan a jaꞌa, cuꞌunquinbi a luꞌum u men u yoc a jaꞌa. Cꞌuꞌ betiqui, 
maꞌ u pecsaj a naji, u men quiꞌ betajaꞌan yocꞌol a tunichi,‍— cu tꞌan a Jesus 
ich mucultꞌan. p 49 —‍Uxtun mac a walacooꞌ u yubic in tꞌan pero maꞌ taꞌachooꞌ 
u tzꞌocsiqui. Alaꞌooꞌo, jabix ilic a winic a tan u men naj etel tunich xan. Cꞌuꞌ 
betiqui, maꞌ u paantaj maꞌax tzꞌetzꞌeec tuba u cajsaj a naja. Jadiꞌ yocꞌol luꞌum 
u tzꞌaj a tunichi. Leꞌec ti cuꞌunaji a luꞌum u men u yoc a jaꞌa, cꞌaxi a naj ti 
jomol. Jumpul cꞌasaji a naja,‍— cu tꞌan a Jesus ich mucultꞌan. q

Chꞌanesabi jun tuul u yaj meyaj a soldado u men a Jesusu.

7 �1 Pues teꞌi. Leꞌec ti jobi ti tꞌan a Jesus etelooꞌ a cristianojo, joqꞌui teꞌi. 
Bini ich caj Capernaum. r 2 Queꞌen u noochilooꞌ a soldado teꞌi. Yan 

u yaj meyaj jun tuul, cꞌojaꞌan. Top cꞌabeet tiꞌi. Watac u quimil. 3 Leꞌec a 
soldado abeꞌe, u yubaj u pectzil a Jesusu. U tücaaꞌtajooꞌ a nucuch winic 
tiꞌi aj Israel tiꞌi caꞌ u püyüꞌ a Jesusu. U cꞌati caꞌ u cꞌaatooꞌ tiꞌi a Jesus caꞌ 
talac quiꞌcunbul u yaj meyaj. 4 Leꞌec ti cꞌochooꞌ etel a Jesusu, u yadajooꞌ 
tiꞌi tulacalooꞌ u yool. —‍Quiꞌ a waantic a soldado abeꞌe,‍— cu tꞌanooꞌ tiꞌi a 
Jesusu. 5 —‍Quiꞌ u yool a soldado abeꞌ etelooꞌ ti wetcaal aj Israele. U betaj 
toꞌon a naj tuba walac ti muchꞌtal ti cꞌajes a Dioso,‍— cu tꞌanooꞌ tiꞌi a Jesusu.

6 Pues teꞌi. Bini a Jesus tu pachooꞌ. Leꞌec ti chemaꞌ cꞌochoc a Jesus tu 
yotoch a soldado abeꞌe, cümbi u menooꞌ ulaacꞌ u yaj xaꞌnum a soldadojo. 

Leꞌec alaꞌooꞌo, u amigo a soldadojo. Baalaꞌ a tücaaꞌbooꞌ u yadüꞌ tiꞌi a 
Jesusu: —‍“Noochil, maꞌ in mas tucꞌsic a wool. Maꞌ chucul in yanil tiꞌi 
caꞌ talaquech ichil in wotoch,” cu tꞌan a soldadojo,‍— cu tꞌanooꞌ tiꞌi a 
Jesusu. 7 —‍“Maꞌax u naj xan caꞌ xiquen ta wetel. Jadiꞌ adü caꞌ quiꞌac in 
waj meyaj, y bel u caꞌa ti chꞌanül,” cu tꞌan a soldadojo,‍— cu tꞌanooꞌ tiꞌi 
a Jesusu. s 8 —‍“Yan ilic in noochil. Walac u tücaaꞌtiquen. Yanooꞌ ilic a 
soldado a walac in tücaaꞌtiqui. Walac in wadic tiꞌi a jun tuul caꞌ xiꞌic, y 
walac u beel. Walac in wadic tiꞌi ulaacꞌ caꞌ talac, y walac u talel. Walac 
in wadic tiꞌi in waj meyaj caꞌ u beteꞌ a cꞌuꞌaca, y walac u betic abeꞌe,” cu 
tꞌan a soldadojo,‍— cu tꞌanooꞌ u amigo a soldado tiꞌi a Jesusu. 9 Leꞌec ti 
aalbi abeꞌ tiꞌi a Jesusu, saꞌti u yool u men u tꞌan a soldado abeꞌe. U sutaj 
u bajil ti tꞌan etelooꞌ a cristiano a tücünacooꞌ tu pach. —‍Tan in wadic 
teꞌex. Caꞌax boon tuul in wetcaal a queꞌenooꞌ u yool tin pacha, maꞌax tuba 
cuenta Israel in cüxtaj jun tuul ti wetcaal a top queꞌen u yool tin pach tu 
jajil jabix a soldado abeꞌe,‍— cu tꞌan a Jesus tiꞌijooꞌ a cristianojo. t 10 Leꞌec 
boon tuul a tücaaꞌbooꞌ u men u noochil a soldadojo, u pꞌütajooꞌ a Jesus ti 
bej. Uscꞌajooꞌ tu yotoch a soldado abeꞌ tucayeꞌil. U yilajooꞌ u yaj meyaj a 
soldado abeꞌ teꞌi. Chꞌanaꞌan tun.

Cuxquinbi u yal ix maꞌicham u men a Jesusu.
11 Pues teꞌi. Bini a Jesus ti jun pꞌeel a caj Nain u cꞌabaꞌ. Tücünacooꞌ 

u yaj cambal tu pach. Yanooꞌ ilic ti yaab a cristiano tu pach alaꞌaji. 
12 Tanooꞌ to u cꞌochol tu chiꞌ a cot a queꞌen tu xoy a caj abeꞌe. Tan 
ilic u jocꞌsabül ich caj jun tuul a quimene. Leꞌec u naꞌ a quimene, 
ix maꞌicham. Maꞌ yan ulaacꞌ u yal. Jadiꞌ a quimen abeꞌe. Yanooꞌ a 
cristiano a talooꞌ ich caj a tücünacooꞌ tu pach ix maꞌicham abeꞌe. 
13 Leꞌec caꞌ u yilaj ix maꞌicham a Noochtzili, otzil tu wich. —‍Maꞌ a 
wocꞌol,‍— cu tꞌan a Jesus tiꞌiji. u 14 Naatzꞌi a Jesus tu tzeel a quimene. 
U tülaj u cuuchil tuba tan u cꞌoochbol. Waꞌlajooꞌ aj mucsaja. —‍Tan in 
wadic tech, tzꞌub. Liqꞌuen,‍— cu tꞌan a Jesus tiꞌi a quimen chꞌajomo. 
15 Tinlaji a quimene. Caji ti tꞌan. Leꞌec a Jesusu, u cꞌubaj a chꞌajom 
tiꞌi u naꞌ. v 16 Jacꞌooꞌ u yool tulacalooꞌ. Cajooꞌ u yadüꞌ u quiꞌil a Dioso. 
—‍Chiclaji tiqui yaam jun tuul a top patal a walac u yadic u tꞌan a 
Dioso,‍— cu tꞌanooꞌ. —‍Inoꞌon aj Israeloꞌono, tiꞌijoꞌon Dios. U chꞌaꞌaj ti 
wotzilil,‍— cu tꞌanooꞌ a queꞌenooꞌ teꞌiji. w 17 Tzicbalbi tulacal tuba cuenta 
Judea cꞌuꞌ u betaj a Jesusu. Tzicbalbi ilic caꞌax tubajac maꞌ naach 
cuenta Judea. x

Cꞌochooꞌ etel a Jesus u yaj xaꞌnum aj Juan aj tzꞌaj ocjaꞌa.
18 Pues teꞌi. Leꞌecooꞌ u yaj cambal aj Juan aj tzꞌaj ocjaꞌa, u tzolajooꞌ tiꞌi 

cꞌuꞌ a walac u betic a Jesusu. y 19 Leꞌec aj Juana, u püyajooꞌ caꞌ tuul u yaj 
cambal. —‍Caꞌ xiqueꞌex a cꞌaate tiꞌi a Jesus wa leꞌec aj Saꞌalil alaꞌi a tan 
ti paacꞌtiqui, wa yan ti paacꞌtic ulaacꞌ,‍— cu tꞌan aj Juan tiꞌi a caꞌ tuulu. z 
20 Leꞌec ti cꞌochooꞌ a caꞌ tuul etel a Jesusu, u yadajooꞌ u tꞌan aj Juan tiꞌiji. 
—‍Leꞌec aj Juan aj tzꞌaj ocjaꞌa, u tücaaꞌtajoꞌon ta wetel. ¿Inchech wa aj 
Saꞌalil a tan ti paacꞌtiqui, wa yan ti paacꞌtic ulaacꞌ?‍— cu tꞌan a caꞌ tuul 
tiꞌi a Jesusu. 21 Tiꞌi ilic a hora abeꞌ a Jesusu, u chꞌanesajooꞌ ti yaab a 
cꞌojaꞌana, caꞌax top yaj u cꞌojaꞌanil. U jocꞌsajooꞌ a cꞌacꞌasbaꞌal tu yoolooꞌ 
a maca. U sasilcuntajooꞌ u wich a chꞌoopo. 22 Leꞌec ti jobi u betic abeꞌ a 
Jesusu, u nuuctajooꞌ u yaj cambal aj Juana. —‍Caꞌ uscꞌaqueꞌex etel aj Juan 
a wadeꞌex tiꞌi cꞌuꞌ a wilajeꞌex y cꞌuꞌ a wuꞌyajeꞌexe,‍— cu tꞌan. —‍Tanooꞌ 
u sasilcunbul u wich a chꞌoopo. Leꞌecooꞌ a chꞌetec u yoco, tanooꞌ u 
ximbal tucayeꞌil. Tanooꞌ u chꞌanesabül a tan u tuꞌujtal u büqꞌuel u men 
u cꞌojaꞌanili. Tanooꞌ u jeebbel u xiquin a cooco. Tanooꞌ u caꞌ cuxtal a 
quimene. Tan u yaalbül u quiꞌil pectzil a Dios tiꞌijooꞌ a otzili,‍— cu tꞌan a 
Jesus tiꞌijooꞌ a caꞌ tuulu. a 23 —‍Quiꞌ u yool mac a maꞌ siqꞌui u yool tene,‍— 
cu tꞌan a Jesus tiꞌijooꞌ a caꞌ tuulu.

24 Pues teꞌi. Leꞌec ti uscꞌajooꞌ tu pach u yaj xaꞌnum aj Juana, caji a Jesus 
u tzicbalte aj Juan etelooꞌ a cristianojo. —‍¿Cꞌuꞌ a bineꞌex a wilaꞌ ich 
pꞌatal luꞌum? ¿Bineꞌex wa a wilaꞌ a poccheꞌ a tan u pecsabül u men icꞌ? 
Maꞌ bineꞌex a wilaꞌ abeꞌe,‍— cu tꞌan a Jesusu. b 25 —‍¿Cꞌuꞌ a bineꞌex a wilaꞌ? 
¿Bineꞌex wa a wilaꞌ a winic a top quichꞌpan u nocꞌo? Leꞌecooꞌ a quichꞌpan 
u nocꞌ a top quiꞌ u cuxtalooꞌo, queꞌenooꞌ ichil u yotoch a reye. Maꞌ ta 
wiliqueꞌexooꞌ ichil a pꞌatal luꞌumi,‍— cu tꞌan a Jesus tiꞌijooꞌ a cristianojo. 
26 —‍¿Cꞌuꞌ a bineꞌex a wilaꞌ? ¿Bineꞌex wa a wilaꞌ jun tuul a tan u yadic u tꞌan 
a Dioso? Leꞌec, bineꞌex a wilaꞌ jun tuul a tan u yadic u tꞌan a Dioso. Tan 
in wadic teꞌex. Leꞌec aj Juan abeꞌe, mas nooch u wichil u meyaj tuwich 
boon tuul u yadajooꞌ u tꞌan a Dios uchi,‍— cu tꞌan a Jesusu. 27 —‍Bel in quin 
wadüꞌ teꞌex cꞌuꞌ a tzꞌiibaꞌan yocꞌol alaꞌaji,‍— cu tꞌan a Jesusu. —‍“Inene, 
tan in tücaaꞌtic in waj xaꞌnum ta taan. Bel u cu tojquinte a cristiano 
tiꞌi caꞌ u cꞌümeechooꞌ,” cu tꞌan a Dioso. Baaloꞌ ti tzꞌiibaꞌan,‍— cu tꞌan a 
Jesusu. c 28 —‍Tan in wadic teꞌex. Maꞌ yan a winic a yanaji yocꞌolcab a mas 
nooch u wichil u meyaj tuwich aj Juan aj tzꞌaj ocjaꞌa,‍— cu tꞌan a Jesusu. 
—‍Cꞌuꞌ betiqui, caꞌ yanacooꞌ a hermanojo, queꞌenooꞌ tu cꞌüꞌ a Dioso. Caꞌax 
maꞌ nooch u wichil u meyaj jun tuul a hermano tu yaamooꞌ u chucaan 

a hermanojo, mas nooch u wichil u meyaj xan tuwich aj Juana,‍— cu 
tꞌan a Jesusu. 29 —‍Leꞌecooꞌ a caꞌax macac u yetꞌocooꞌ aj mol taqꞌuin tiꞌi a 
gobiernojo, leꞌec caꞌ u yubajooꞌ u pectzil aj Juana, u cꞌümajooꞌ a ocjaꞌa. 
Ti baaloꞌo, u yeꞌajooꞌ ti toj a tan u betic a Dioso,‍— cu tꞌan a Jesusu. d 
30 —‍Cꞌuꞌ betiqui, a fariseo u cꞌabaꞌooꞌ u naꞌata, u yetꞌocooꞌ u yaj caꞌansajil 
u ley aj Moisese, maꞌ u cꞌümajooꞌ a ocjaꞌ etel aj Juana. Ti baaloꞌo, maꞌ 
u cꞌümajooꞌ cꞌuꞌ u cꞌati u beteꞌ a Dios etelooꞌo,‍— cu tꞌan. e 31 —‍¿Cꞌuꞌ a 
quiꞌ caꞌ in wadüꞌ teꞌex tiꞌi caꞌ chiclac teꞌex biquiꞌilooꞌ u naꞌat a cristiano 
a cuxaꞌanooꞌ to aleebe? ¿Cꞌuꞌ aj etel jedeꞌecooꞌ in quetiqui?‍— cu tꞌan a 
Jesusu. f 32 —‍Alaꞌooꞌo, jabix caꞌ muuchꞌ a tzꞌub a tinaꞌanooꞌ chumuc caj. 
Jun muuchꞌu, tanooꞌ u tꞌan ti chich etel ulaacꞌ a jun muuchꞌu. “Ti wuustaj 
a xool jabix ich baxül tzꞌocolbeele. Cꞌuꞌ betiqui, maꞌ a cꞌatiintajeꞌexe. Maꞌ 
ucheꞌex a wocꞌot. Uchi ti wocꞌol jabix ich baxül quimili. Maꞌax ti baaloꞌo, 
maꞌ a cꞌatiintajeꞌex xan. Maꞌ ucheꞌex a wocꞌol,” cu tꞌanooꞌ a jun muuchꞌu,‍— 
cu tꞌan a Jesusu. 33 —‍Baaloꞌ ilicooꞌ a cristiano aleebe. Leꞌec ti caji ti meyaj 
aj Juan aj tzꞌaj ocjaꞌa, maꞌ u jantaj a janala. Maꞌax u yucꞌaj a vinojo. “Yan 
a cꞌacꞌasbaꞌal tu yool,” queꞌex,‍— cu tꞌan a Jesusu. g 34 —‍Inene, yanajeen 
ti cristianojil. Walac in janal in wucꞌul,‍— cu tꞌan a Jesusu. —‍“Jacꞌ tiꞌi a 
janala,” queꞌex tin wocꞌol. “Walac u caalül. Walac u yetꞌocticooꞌ aj mol 
taqꞌuin tiꞌi a gobierno u yetꞌocooꞌ a mac a top yanooꞌ u sipꞌili,” queꞌex tin 
wocꞌol,‍— cu tꞌan a Jesusu. 35 —‍Cꞌuꞌ betiqui, etel cꞌuꞌ a tanooꞌ u betic a 
tanooꞌ u tzꞌocsic a Dioso, chicaꞌan ti toj u naꞌat a Dioso,‍— cu tꞌan a Jesusu. h

Tan u janal a Jesus ichil u yotoch jun tuul a fariseojo.
36 Pues teꞌi. Chiitbi a Jesus u men jun tuul a fariseo u cꞌabaꞌ u naꞌat caꞌ 

xiꞌic ti janal etel. Oqui a Jesus ichil u yotoch alaꞌaji. U cüxtaj u cuuch 
pach mesa. i

37 Pues teꞌi. Ichil a caj abeꞌe, jun tuul tu yaamooꞌ ix chꞌup a walacooꞌ 
u cüjtal etel a caꞌax macaca, u yubaj ti queꞌen a Jesus pach mesa ichil u 
yotoch a fariseo u cꞌabaꞌ u naꞌata. U talesaj a tzꞌiꞌ pꞌuul tudaꞌan ti boc. 
Betabi a pꞌuul abeꞌ etel a tunich u cꞌabaꞌ alabastro. j 38 Cꞌochi tu tojil u yoc 
tuba queꞌen a Jesusu. Tan u yocꞌol ix chꞌup abeꞌe. Caji ti tꞌaaj u cꞌaꞌ u wich 
yocꞌol u yoc a Jesusu. U chowaj etel u tzoꞌotzel. U yutzintaj u yoc a Jesusu. 
U tzꞌaj a boc tuwich u yoc. k 39 Leꞌec mac u chiitaj a Jesus ti janala, fariseo u 
cꞌabaꞌ u naꞌat. Leꞌec caꞌ u yilaj cꞌuꞌ a tan u betabül tiꞌi a Jesusu, caji u tucle: 
—‍Wa cuchi tu jajil walac u yadic u tꞌan a Dios a Jesusu, u naꞌtaj cuchi mac 
ix chꞌupil tan u tülic u yoc. Yaab u sipꞌil ix chꞌup adoꞌo,‍— cu tꞌan a winic 
abeꞌ tu bajili. l 40 —‍Simon, yan cꞌuꞌ a yan in wadic tech,‍— cu tꞌan a Jesus tiꞌi 

u yumil a naja. —‍Adü ten, maestro,‍— cu tꞌan aj Simon tiꞌi a Jesusu. 41 —‍Jun 
tuul a winiqui, walac u tzꞌeec u taqꞌuin ti maanil. Caꞌ tuul a uchi u maan 
taqꞌuin etele. Jun tuulu, u maantaj quinientos dolar. Ulaacꞌ a jun tuulu, u 
maantaj cincuenta dolar,‍— cu tꞌan a Jesus ich mucultꞌan tiꞌi a fariseojo. m 
42 —‍Maꞌ patalooꞌ u boꞌte u pꞌax tu caꞌ tuulil. Leꞌec a winiqui, u chꞌaꞌajooꞌ 
u yotzilil. U sijajooꞌ tiꞌi ti baaloꞌ. ¿Mac tu yaam a caꞌ tuul aj maan taqꞌuin 
a bel u cu mas yacunte u yumil a taqꞌuin abeꞌe?‍— cu tꞌan a Jesus tiꞌi aj 
Simono. n 43 —‍Tin tuclic inene, leꞌec a mas yaab u pꞌax a sijibi tiꞌiji, leꞌec a 
mas bel u cu yacunte a winiqui,‍— cu tꞌan aj Simono. —‍A nuuctajen ti toj,‍— 
cu tꞌan a Jesus tiꞌiji. 44 Leꞌec a Jesusu, u sutaj u bajil u chaꞌantaj ix chꞌupu. 
—‍Ila ix chꞌup adaꞌa,‍— cu tꞌan a Jesus tiꞌi aj Simono. —‍Leꞌec ti oqueen ichil 
a wotocho, maꞌ a tzꞌaj ten a jaꞌ tiꞌi in pꞌoꞌical in woc jabix ti sucoꞌon ti beteꞌ. 
Cꞌuꞌ betiqui, ix chꞌup adaꞌa, u chꞌulaj in woc etel u cꞌaꞌ u wich. U choꞌaj in 
woc etel u tzoꞌotzel,‍— cu tꞌan a Jesus tiꞌi aj Simono. o 45 —‍Maꞌ a wutzintajen 
jabix ti sucoꞌon ti beteꞌ. Cꞌuꞌ betiqui, uchucal in wudel waꞌyeꞌe, tan ti tan u 
yutzintic in woc ix chꞌup adaꞌa,‍— cu tꞌan a Jesusu. p 46 —‍Maꞌ a tzꞌaj a boc tin 
poli. Cꞌuꞌ betic ix chꞌupu, u tzꞌaj a boc a top coꞌoj u tool yocꞌol in woc,‍— cu 
tꞌan a Jesus tiꞌi aj Simono. q 47 —‍Tan in wadic tech. Etel a cꞌuꞌ u betaj tene, 
chicaꞌan ti top yaj u yubeen ix chꞌupu. U men top yaj u yubeene, chicaꞌan 
ilic ti saꞌtesabi tiꞌi u sipꞌil caꞌax yaab. Cꞌuꞌ betiqui, mac a maꞌ yaab u sipꞌili, 
maꞌ ilic yaj u yubi ti yaab mac a uchi u saꞌtesaj sipꞌili,‍— cu tꞌan a Jesusu. r 
48 —‍Saꞌtesabi a sipꞌil,‍— cu tꞌan a Jesus tiꞌi ix chꞌupu. s 49 Leꞌecooꞌ u chucaan 
aj sutil a queꞌenooꞌ chiꞌ mesa etel a Jesusu, cajooꞌ u tucle cꞌuꞌ u yadaj a 
Jesusu. —‍¿Cꞌuꞌ u wich a winic adaꞌa? Walac ilic u saꞌtesaj sipꞌil,‍— cu tꞌanooꞌ 
tu bajil. t 50 —‍A tzꞌocsaj ti patalen in saꞌalteech, mentücü, saꞌalaꞌanech. 
Jetzꞌaꞌanac a wool. Caꞌ xiquech,‍— cu tꞌan a Jesus tiꞌi ix chꞌupu. u

Aantabi a Jesus u menooꞌ ix chꞌupu.

8 �1 Pues teꞌi. Tan u manül a Jesus ich caj ich aldea. Tan u tꞌan teꞌi. 
U yadaj tiꞌijooꞌ a quiꞌil tꞌan, leꞌec biqui ti tan tun u tücaaꞌ a Dioso. 

Leꞌecooꞌ a doce tuul u yaj cambala, tücünacooꞌ tu pach a Jesusu. 
2 Tücünacooꞌ ilic ix chꞌup tu pach a Jesusu. Leꞌecooꞌ ix chꞌup abeꞌe, leꞌec a 
jocꞌsabooꞌ a cꞌacꞌasbaꞌal ichilooꞌ u yool etel a chꞌanesabooꞌ u cꞌojaꞌanili. Tu 
yaamooꞌ abeꞌ queꞌen ix Maria. —‍Ix Magdalena,‍— cu tꞌanooꞌ tiꞌi. Jocꞌsabi 
siete tuul a cꞌacꞌasbaꞌal ichil u yool alaꞌaji. v 3 Tu yaamooꞌ ilic ix chꞌup 
abeꞌe, yan jun tuulu, ix Juana u cꞌabaꞌ. Leꞌec u yicham alaꞌaji, aj Chuza u 
cꞌabaꞌ. Walac u meyaj ichil u yotoch aj rey Herodes. Leꞌec ulaacꞌ ix chꞌup 

a queꞌen pach a Jesusu, ix Susana u cꞌabaꞌ. Yanooꞌ ilic ulaacꞌ. Walacooꞌ u 
yaantic a Jesus etel cꞌuꞌ a yanooꞌ tiꞌiji.

Leꞌec adaꞌ a mucultꞌan a jabix aj pacꞌa.
4 Pues teꞌi. Muchꞌlajooꞌ ti yaab a cristiano etel a Jesusu. Talooꞌ cajil caj. 

Caji ti tꞌan a Jesus ich mucultꞌan. w 5 —‍Jun tuul a winiqui, bini ti pacꞌ. 
Leꞌec ti tan u pacꞌ, yan a semilla a cꞌaxi tuwich bej. Waꞌcheꞌbi a semilla 
abeꞌe. Cꞌochooꞌ a chꞌiichꞌi. U jantajooꞌ a semilla abeꞌe,‍— cu tꞌan a Jesus ich 
mucultꞌan. 6 —‍Yan a pücꞌbi tuba maꞌ pim a luꞌumu. Yan a tunich yalama. 
Leꞌec ti tan u chꞌiili, tiqui u men maꞌ yan u jaꞌil,‍— cu tꞌan a Jesusu. 7 —‍Yan 
a pücꞌbi tuba yan a jabix a cꞌünchiimi. Leꞌec ti tan u chꞌiil a pücꞌaala, chꞌiji 
ilic a jabix a cꞌünchiimi. U cꞌascuntaj a pücꞌaala,‍— cu tꞌan a Jesusu. 8 —‍Yan 
a pücꞌbi ichil a luꞌum a siisi. Quiꞌ u chꞌiil a pücꞌaal teꞌiji. U tzꞌaj u wich. U 
tzꞌaj cien sut mas yaab u wich tuwich boon semilla a pücꞌbiji,‍— cu tꞌan a 
Jesusu. Leꞌec ti jobi u yadic a mucultꞌan abeꞌe, uchi u tꞌan ti chich a Jesusu. 
—‍Leꞌec mac patal u yubi in tꞌana, yan u tzꞌeec tu yool,‍— cu tꞌan a Jesusu.

Leꞌec adaꞌ u cꞌabeetil a mucultꞌana.
9 Pues teꞌi. Leꞌecooꞌ u yaj cambal a Jesusu, u cꞌaatajooꞌ tiꞌi cꞌuꞌ a 

walac u yadic a mucultꞌan abeꞌe. x 10 —‍Tzꞌabi teꞌex caꞌ a chꞌaꞌeꞌex u tojil 
yocꞌol biqui ti tan tun u tücaaꞌ a Dioso. Leꞌecooꞌ ulaacꞌ a cristianojo, 
jadiꞌ ich mucultꞌan tanooꞌ u yubic. Ti baaloꞌo, caꞌax tanooꞌ u chaꞌan, 
maꞌ tanooꞌ u yilic. Caꞌax tanooꞌ u yubic a tꞌana, maꞌ tanooꞌ u chꞌaꞌic u 
tojil,‍— cu tꞌan a Jesus tiꞌijooꞌ u yaj cambala. y

U yadaj cꞌuꞌ a walac u yadic a mucultꞌan yocꞌol aj pacꞌa.
11 —‍Pues teꞌi. Leꞌec adaꞌ u nuꞌcul a mucultꞌan in wadaj to. Leꞌec jabix a 

semillaja, leꞌec abeꞌe, jabix u tꞌan a Dioso,‍— cu tꞌan a Jesusu. z 12 —‍Leꞌec 
jabix a semilla a cꞌaxi ti beje, leꞌec abeꞌe, jabixooꞌ a cristiano a aalbi 
tiꞌijooꞌ u tꞌan a Dioso. Cꞌochi a quisin etelooꞌo. U tocaj tiꞌijooꞌ u tꞌan a 
Dios u yubajooꞌ tiꞌi maꞌ u tzꞌocsicooꞌ abeꞌe, tiꞌi maꞌ u saꞌalbülooꞌ,‍— cu 
tꞌan a Jesusu. a 13 —‍Leꞌec jabix a semilla a pücꞌbi tuwich a tunichi, 
leꞌec abeꞌe, jabixooꞌ a cristiano a aalbi tiꞌijooꞌ u tꞌan a Dioso,‍— cu tꞌan. 
—‍Quiꞌooꞌ u yool u yubi a tꞌan abeꞌe. U cꞌümajooꞌ. Cꞌuꞌ betic alaꞌooꞌo, 
jabix a pücꞌaal a maꞌ yan u can. Maꞌ taꞌachooꞌ u mucꞌyaj. Jun pꞌe rato 
ilic tan u tzꞌocsic. Leꞌec caꞌ u cꞌümooꞌ a yaja, walacooꞌ u pꞌütic u tzꞌocsic 
u tꞌan a Dioso,‍— cu tꞌan a Jesusu. 14 —‍Leꞌec jabix a semilla a pücꞌbi tuba 
yan a jabix a cꞌünchiimi, leꞌec abeꞌe, jabixooꞌ a cristiano a aalbi tiꞌijooꞌ u 

tꞌan a Dioso,‍— cu tꞌan. —‍U cꞌümajooꞌ a tꞌan abeꞌe. Pachili, top queꞌenooꞌ 
u yool tu pach a jabix a cꞌuꞌ a tiꞌi a yocꞌolcaba. Top queꞌenooꞌ u yool tu 
pach u ayicꞌalil. Top queꞌenooꞌ u yool tu pach a cꞌuꞌ a quiꞌooꞌ tu wich u 
beticooꞌ yocꞌolcab. U men abeꞌe, tan u jocꞌol tiꞌijooꞌ ti maꞌax cꞌuꞌ ti quiꞌil 
a tan u yantal tiꞌijooꞌo,‍— cu tꞌan a Jesusu. b 15 —‍Leꞌec jabix a semilla a 
pücꞌbi tuba siis a luꞌumu, leꞌec abeꞌe, jabixooꞌ a cristiano a aalbi tiꞌijooꞌ 
u tꞌan a Dioso,‍— cu tꞌan. —‍U cꞌümajooꞌ a tꞌan abeꞌe. Quiꞌooꞌ u naꞌat. Maꞌ 
taꞌachooꞌ u pꞌütic u tzꞌocsic a tꞌan abeꞌe. Maꞌ taꞌachooꞌ u tucꞌul u yool, 
mentücü, walac u yaabtal a quiꞌil u menooꞌ,‍— cu tꞌan a Jesusu. c

Leꞌec adaꞌ a mucultꞌan a jabix u sasilil a lamparaja.
16 —‍Pues teꞌi. Leꞌec caꞌ u tꞌübaj a lamparaja, maꞌax mac walac u 

nocquintic a cꞌuꞌac yocꞌol tiꞌi maꞌ u chictal u saqui. Maꞌax walac u tzꞌeec 
abeꞌ yalam cama. Walac u tzꞌeec abeꞌ tu cuuchil. Ti baaloꞌo, sasil u wich 
mac a oqui ich naj u men a lampara abeꞌe,‍— cu tꞌan a Jesus ich mucultꞌan 
yocꞌol maꞌ ti muquic cꞌuꞌ a tan ti tzꞌocsiqui. d 17 —‍Maꞌ yan a cꞌuꞌ a mucaꞌan 
a wa maꞌ tu chictala. Baaloꞌ ilic a tꞌan a mucaꞌana, bel ilic u caꞌa uꞌyajbül. 
Laj bel u caꞌa eeltabül,‍— cu tꞌan a Jesusu. e 18 —‍U men laj bel u caꞌa 
eeltabülü, tzꞌajeꞌex ta wool cꞌuꞌ a taneꞌex a wuꞌyiqui. Leꞌec mac u yeel a 
tzꞌetzꞌeeque, bel u caꞌa tzꞌabül tiꞌi caꞌ u yeelte ti mas yaab. Leꞌec mac a tan 
u tuclic ti u yeele, pero maꞌax cꞌuꞌ u yeele, bel u caꞌa tocbol tiꞌi cꞌuꞌ a tan 
u tuclic ti u yeele,‍— cu tꞌan a Jesusu. f

Cꞌochi cüxtabül a Jesus u men u naꞌ y u menooꞌ u yitzꞌin.
19 Pues teꞌi. Leꞌec u naꞌ u yetꞌocooꞌ u yitzꞌin a Jesusu, cꞌochooꞌ ti sut etel. 

Cꞌuꞌ betiqui, maꞌ tu paatalooꞌ u beel tu tzeel alaꞌi u men u yaabil a cristiano 
a muchꞌaꞌanooꞌ teꞌiji. g 20 —‍Udi a naꞌ u yetꞌocooꞌ a witzꞌin. Waꞌan ti queꞌenooꞌ 
pach naj. U cꞌatooꞌ sut ta wetel,‍— cu tꞌan u yaalbül a Jesusu. 21 —‍Tulacal 
mac a walacooꞌ u yubic u tꞌan a Dioso, y walacooꞌ u betic cꞌuꞌ a tanooꞌ u 
yubiqui, alaꞌooꞌo, in naꞌ in witzꞌinooꞌ,‍— cu tꞌan a Jesus tiꞌijooꞌ a cristianojo.

Jetzꞌcunbi a icꞌ etel a jaꞌ u men a Jesusu.
22 Pues teꞌi. Jun pꞌeel qꞌuin oqui a Jesus ich barco u yetꞌocooꞌ u yaj 

cambal. —‍Coꞌneꞌex tac junxeel a lagunaja,‍— cu tꞌan tiꞌijooꞌ. Jocꞌooꞌ teꞌi. 
Cajooꞌ ti beel junxeel a jaꞌa. h 23 Leꞌec ti tanooꞌ u beele, emi u wüyül a 
Jesusu. Caji a icꞌ ti chich tiꞌijooꞌ tuwich a lagunaja. Caji ti tudel a barcojo. 
Sabeensil u budel. 24 Binooꞌ u yajes a Jesusu. —‍Noochil, Noochil,‍— cu 

tꞌanooꞌ tiꞌi a Jesusu. —‍Tan u budel a barcojo,‍— cu tꞌanooꞌ tiꞌi. Liqꞌui a 
Jesusu. U chichich chiitaj a icꞌ y a jaꞌa. Mani a chichil iqꞌui. Jetzꞌlaji a jaꞌa. 
Quichꞌpan ti pꞌaati. i 25 —‍¿Cꞌuꞌ caꞌa maꞌ queꞌeneꞌex a wool pach a Dios tu 
jajili?‍— cu tꞌan a Jesus tiꞌijooꞌo. Jacꞌooꞌ u yool. Saꞌtooꞌ u yool u men cꞌuꞌ a 
maniji. —‍¿Cꞌuꞌ u wich a winic adaꞌa? Caꞌax icꞌ caꞌax jaꞌ walac u tzꞌocsabül 
alaꞌaji. Walac u yuchul jabix ilic ti walac u yadiqui,‍— cu tꞌanooꞌ tu bajil. j

Jocꞌsabi a cꞌacꞌasbaꞌal tu yool aj Gadarajili.
26 Pues teꞌi. Cꞌochooꞌ ich barco chiꞌ jaꞌ tuba queꞌenooꞌ a cristiano u cꞌabaꞌ 

Gadareno. Junxeel a laguna abeꞌe, teꞌi queꞌen a cuenta Galileaja. k 27 Leꞌec ti 
tan u jocꞌol a Jesus ich barcojo, cꞌümbi u men jun tuul winic. Teꞌi queꞌen u 
caal a winic abeꞌe. Yanooꞌ a cꞌacꞌasbaꞌal ichil u yool alaꞌaji. Uchi caac ti manül 
ti aj maꞌnocꞌ. Maꞌ taꞌach u cuntal ich naj. Walac u cuntal tuba walac u mucbul 
a quimene. 28 Leꞌec caꞌ u yilaj a Jesus a winic abeꞌe, uchi u yawat ti chich. 
Xonlaji tu taan a Jesusu. —‍Jesus, maꞌ cꞌuꞌ a tꞌan teni. Inchech u Mejen a 
Dios ti caꞌan a top nooch u yanili. Caꞌ a beteꞌ ten jun pꞌeel quiꞌil. Maꞌ a tzꞌeec 
ten a yaja,‍— cu tꞌan a cꞌacꞌasbaꞌal a queꞌen ichil u yool a winic tiꞌi a Jesus ti 
chichi. l 29 U yadaj abeꞌ u men aalbi tiꞌi u men a Jesus caꞌ jocꞌoc ichil u yool 
a winiqui. Biqꞌuin adoꞌo, yaab sut oqui a cꞌacꞌasbaꞌal ichil u yool a winiqui. 
Walac u cꞌüxbül a winic tu cꞌüꞌ tu yoc ti cadena u menooꞌ a cristianojo. Cꞌuꞌ 
betiqui, walac u tꞌupic a cadenaja. Walac u bensabül a winic abeꞌ u men a 
cꞌacꞌasbaꞌal ichil a pꞌatal luꞌumu. 30 —‍¿Mac a cꞌabaꞌ incheche?‍— cu tꞌan a 
Jesus tiꞌiji. —‍Jun muuchꞌ in cꞌabaꞌ,‍— cu tꞌan tiꞌi. U yadaj abeꞌ u men u yaabil 
a cꞌacꞌasbaꞌal a ocaꞌan ichil u yool a winiqui. 31 —‍Caꞌ a beteꞌ toꞌon jun pꞌeel 
quiꞌil. Maꞌ a tücaaꞌticoꞌon ich cꞌasil,‍— cu tꞌanooꞌ a cꞌacꞌasbaꞌal tiꞌi a Jesusu. m

32 Pues teꞌi. Maꞌ naach teꞌi queꞌenooꞌ a pimil eqꞌuen a tanooꞌ u janal tuwich 
witz. Leꞌecooꞌ a cꞌacꞌasbaꞌala, u cꞌaatajooꞌ tiꞌi a Jesus caꞌ tücaaꞌbücooꞌ tu 
yaam a eqꞌuen abeꞌe. U chaꞌaj caꞌ xicooꞌ teꞌi. n 33 Jocꞌooꞌ a cꞌacꞌasbaꞌal ichil u 
yool a winiqui. Binooꞌ tu yaam a eqꞌuene. Jocꞌooꞌ ti alcaꞌ ti chich a eqꞌuene. 
Emooꞌ tuba cꞌüs toj waꞌan a witzi. Ocooꞌ ichil a jaꞌa. Jücꞌmooꞌ teꞌi. Quimooꞌ. o

34 Pues teꞌi. Leꞌecooꞌ aj cünün eqꞌuene, u yilajooꞌ cꞌuꞌ a uchiji. Jocꞌooꞌ 
ti alcaꞌ. U yadajooꞌ ich caj ich aldea cꞌuꞌ a uchi chiꞌ a jaꞌa. 35 Cꞌochooꞌ a 
cristiano u yilaꞌ cꞌuꞌ a uchiji. Cꞌochooꞌ etel a Jesusu. U yilajooꞌ a winic a 
jocꞌooꞌ a cꞌacꞌasbaꞌal ichil u yoolo. Tinaꞌan ti queꞌen alaꞌi taan a Jesusu. 
Yan tun u nocꞌ. Tojaji u yool a winiqui. Jacꞌooꞌ u yool a cristianojo. p 
36 Leꞌecooꞌ aj cünün eqꞌuene, u yilajooꞌ cꞌuꞌ a maniji. Cꞌochooꞌ alaꞌooꞌo. 
U yadajooꞌ tiꞌi a cristiano biqui ti jocꞌsabooꞌ a cꞌacꞌasbaꞌal ichil u yool a 

winiqui. 37 Pachil abeꞌe, tulacalooꞌ a cristiano a talooꞌ cuenta Gadaraja, u 
yadajooꞌ tiꞌi a Jesus caꞌ jocꞌoc alaꞌi teꞌi. U yadajooꞌ abeꞌ u men top saacooꞌ 
tu jajil. Caꞌ oqui a Jesus ich barcojo. Caji ti uscꞌal. q

38 Pues teꞌi. Leꞌec a winic a jocꞌsabooꞌ a cꞌacꞌasbaꞌal ichil u yoolo, u 
cꞌaataj caꞌ xiꞌic tu pach a Jesusu. Leꞌec a Jesusu, maꞌ u chaꞌaj caꞌ talac tu 
pach. r 39 —‍Caꞌ xiquech ta wotoch. Adü tiꞌijooꞌ tulacal a cristiano cꞌuꞌ u 
betaj tech a Dioso,‍— cu tꞌan a Jesus tiꞌiji. Bini a winiqui. Tulacal tuba ich 
caj u yadaj boon a quiꞌ a betabi tiꞌi u men a Jesusu.

Chꞌanesabi u mejen aj Jairo etel jun tuul a noochꞌupu.
40 Pues teꞌi. Leꞌec a Jesusu, uscꞌaji tu pach junxeel a lagunaja. Cꞌümbi tu quiꞌil 

u menooꞌ a cristiano a muchꞌaꞌanooꞌ teꞌiji. Laj queꞌenooꞌ teꞌi u paacꞌte u yudel.
41 Pues teꞌi. Jun tuul a winiqui, aj Jairo u cꞌabaꞌ. Aj tücaaꞌ ichil a naj 

tuba walacooꞌ u muchꞌtal aj Israel u cꞌajes a Dios ichil a caj abeꞌe. Cꞌochi 
a winic abeꞌ etel a Jesusu. Xonlaji tu taan. U cꞌaataj tiꞌi a Jesus wa maꞌ tu 
beel tu yotoch. s 42 Jun tuul ilic u mejen yan. Ix chuꞌ abeꞌe. Doce jaab yan 
tiꞌi. Watac u quimil.

Pues teꞌi. Leꞌec a Jesusu, queꞌen to tu benil u yotoch a winiqui. Top tan u 
nütꞌbül a Jesus u menooꞌ u yaabil a cristiano a tücünac tu pacha. 43 Yanooꞌ ilic 
ix chꞌup tu yaamooꞌo. Jun tuulu, doce jaab tan ti tan u jocꞌol u qꞌuiqꞌuel leꞌec u 
uju. Jobi u sütic u taqꞌuin etel aj ilmaj. Maꞌax mac paataji u chꞌanes. t 44 Naatzꞌi 
alaꞌi tu pach a Jesusu. U tülaj u chiꞌ u nocꞌ a Jesusu. Chꞌani. Maꞌ tan u caꞌ jocꞌol 
u qꞌuiqꞌuel. u 45 —‍¿Mac u tülajen?‍— cu tꞌan a Jesusu. —‍Maꞌ ineni,‍— cu tꞌanooꞌ 
tulacalooꞌ a cristianojo. —‍Noochil, xooyaꞌanech u men u yaabil a cristianojo. Laj 
tanooꞌ u nütꞌiquech. ¿Cꞌuꞌ caꞌa tan a cꞌaatic mac u tülajech?‍— cu tꞌan aj Pedro 
etelooꞌ u yetꞌoc tiꞌi a Jesusu. 46 —‍Yan mac u tülajen. In weeltaj abeꞌe, leꞌec ti joqꞌui 
in mucꞌ tzꞌetzꞌeecac tiꞌi u chꞌaneeb,‍— cu tꞌan a Jesusu. v 47 Leꞌec a noochꞌupu, u 
naꞌtaj ti maꞌ mucaꞌan cꞌuꞌ u betaja. Tzützülnac a noochꞌupu. Xonlaji tu taan a 
Jesusu. Tu taan tulacalooꞌ a cristianojo, u yadaj tiꞌi cꞌuꞌ caꞌa u tülic u nocꞌ alaꞌaji, 
y biqui ti chꞌani. 48 —‍Noochꞌup, a tzꞌocsaj ti patalen in chꞌaneseech, mentücü, 
chꞌaneech tun. Jetzꞌaꞌanac a wool. U paatal a wuscꞌal,‍— cu tꞌan a Jesus tiꞌiji.

49 Pues teꞌi. Tan to u tꞌan a Jesus etel a noochꞌupu, ti cꞌochi jun tuul aj 
xaꞌnum a tali tu yotoch aj Jairojo. —‍Quimi tun a mejen. Maꞌ a mas tucꞌsic u 
yool a maestrojo,‍— cu tꞌan tiꞌi aj Jairojo. w 50 Leꞌec a Jesusu, u yubaj cꞌuꞌ a aalbi 
tiꞌi aj Jairojo. —‍Maꞌ u jacꞌül a wool. Tzꞌa a wool tin pach, y bel u caꞌa ti caꞌ 
quiꞌtal,‍— cu tꞌan a Jesus tiꞌi aj Jairojo. x 51 Leꞌec ti cꞌochi tu yotoch alaꞌaji, maꞌ 

u chaꞌaj maꞌax mac caꞌ ococ etel. Jadiꞌ aj Pedro, aj Jacob, aj Juan etel u naꞌ u 
tat a tzꞌubu, jadiꞌ a ocooꞌ tu pacha. 52 Tulacalooꞌ a queꞌen teꞌiji, tanooꞌ u yocꞌol. 
Naach u yawat u yocꞌtooꞌ a quimene. —‍Maꞌ a wocꞌoleꞌex. Maꞌ quimen alaꞌaji. 
Jadiꞌ tan u wüyül,‍— cu tꞌan a Jesus tiꞌijooꞌo. y 53 U cheꞌejtajooꞌ a Jesusu. U 
yeelooꞌ ti quimen ix chuꞌu. 54 Leꞌec a Jesusu, u müchaj ix chuꞌ tu cꞌüꞌ. —‍Liqꞌuen 
tzꞌub,‍— cu tꞌan tiꞌi ti chich. z 55 Caꞌ cuxlaji ix chuꞌu. Liqꞌui. Leꞌec a Jesusu, u 
yadaj caꞌ tzꞌabüc u janal ix chuꞌu. 56 Saꞌtooꞌ u yool u naꞌ u tat ix chuꞌu. —‍Maꞌ a 
wadiqueꞌex tiꞌi maꞌax mac cꞌuꞌ a mani waꞌyeꞌe,‍— cu tꞌan a Jesus tiꞌijooꞌo. a

A Jesusu, u tücaaꞌtajooꞌ u yaj cambal a doce tuulooꞌ tu bajili.

9 �1 Pues teꞌi. Leꞌec a Jesusu, u püyajooꞌ u yaj cambal a doce tuul tu tzeele. U 
tzꞌaj tiꞌijooꞌ u patalil tiꞌi caꞌ u joqꞌuesooꞌ a cꞌacꞌasbaꞌal ichil u yool a maca, y tiꞌi 

u chꞌanesicooꞌ a cꞌojaꞌana. b 2 Bel u cu tücaaꞌtooꞌ caꞌ xicooꞌ u yadüꞌ tiꞌijooꞌ a cristiano 
biqui ti tan tun u tücaaꞌ a Dioso. Belooꞌ ilic u caꞌa u chꞌanesooꞌ a cꞌojaꞌana. c 3 —‍Maꞌ 
a bensiqueꞌex a maꞌax cꞌuꞌi ti taneꞌex a beele. Maꞌ a bensiqueꞌex a xoolteꞌe, maꞌax a 
salbeque. Maꞌ a bensiqueꞌex a janala, maꞌax a taqꞌuini. Maꞌax a bensiqueꞌex ulaacꞌ 
a nocꞌ,‍— cu tꞌan a Jesusu. d 4 —‍Leꞌec tuba caꞌ ocoqueꞌex ti posado, teꞌi yaneꞌex a 
jedel. Leꞌec ti taneꞌex a jocꞌol ichil a caja, ichil ilic a naj abeꞌ a jocꞌoleꞌex,‍— cu tꞌan a 
Jesus tiꞌijooꞌo. e 5 —‍Tuba maꞌ a cꞌateꞌex cꞌümbülü, leꞌec ti taneꞌex a jocꞌol teꞌi, liijteꞌex 
u taꞌluꞌumil a woc caꞌ cꞌaxüc. Leꞌec abeꞌ u pꞌis ti maꞌ quiꞌ u betajooꞌ teꞌexe,‍— cu 
tꞌan a Jesusu. f 6 Jocꞌooꞌ teꞌi u yaj cambal a Jesusu. Binooꞌ ichil a caj tulacal tuba. U 
yadajooꞌ u pectzil a Dios teꞌiji. U chꞌanesajooꞌ a cꞌojaꞌana. g

Leꞌec adaꞌ biqui ti quimsabi aj Juan aj tzꞌaj ocjaꞌa.
7 Pues teꞌi. Leꞌec aj Herodese, queꞌen ti gobernadoril cuenta Galilea. U 

yubaj tulacal a cꞌuꞌ a tan u betabül tu cuenta alaꞌi u men a Jesusu. Saꞌti u 
yool alaꞌi u men yan a tanooꞌ u yadic ti caꞌ cuxlaji aj Juan aj tzꞌaj ocjaꞌa. h 
8 Yanooꞌ ulaacꞌ a tanooꞌ u yadic ti chiclaji aj Eliasa, leꞌec jun tuul u yadaj 
u tꞌan a Dios uchi. Yanooꞌ ulaacꞌ a tanooꞌ u yadic ti caꞌ cuxlaji jun tuul a 
uchben winic u yadaj u tꞌan a Dios uchi. 9 —‍Inen in tücaaꞌtaj caꞌ chꞌücbüc 
u cal aj Juan biqꞌuin adoꞌo. ¿Mac winiquil abeꞌ a tan u betic a top yaab a 
tan in wuꞌyiqui?‍— cu tꞌan aj Herodese. U cꞌatiintaj cuchi u yilaꞌ a Jesusu. i

Tzeenbi a cinco mil tuul ti winic u men a Jesusu.
10 Pues teꞌi. Leꞌec ti jobi u beticooꞌ u xaꞌnumbeeb u yaj cambal a Jesusu, 

caꞌ muchꞌlajooꞌ etel. U yadajooꞌ tiꞌi a Jesus tulacal a cꞌuꞌ u betajooꞌo. 

Bensabooꞌ u men a Jesus ich tzꞌiꞌ caj Betsaida u cꞌabaꞌ. j 11 Leꞌecooꞌ u yaabil 
a cristianojo, u yubajooꞌ tuba bini a Jesusu. Cꞌochooꞌ u cüxte. Cꞌümbooꞌ 
tu quiꞌil u men a Jesusu. Aalbi tiꞌijooꞌ biqui ti tan tun u tücaaꞌ a Dios u 
men a Jesusu. Chꞌanesabooꞌ boon tuul a cꞌojaꞌan tu yaamooꞌo.

12 Pues teꞌi. Watac u yocol a qꞌuini. Naatzꞌooꞌ etel a Jesus a doce tuul u yaj 
cambala. —‍Adü tiꞌijooꞌ a cristiano caꞌ xiꞌicooꞌ u cüxtooꞌ u posado etelooꞌ u janal 
ichil tulacal a aldea a nützꞌaꞌan waꞌyeꞌe. Queꞌenoꞌon ich pꞌatal luꞌum. Maꞌax 
cꞌuꞌ a yan waꞌyeꞌe,‍— cu tꞌanooꞌ u yaj cambal tiꞌi a Jesusu. k 13 —‍Incheꞌex caꞌ a 
tzꞌaꞌeꞌexooꞌ u janal,‍— cu tꞌan a Jesusu. —‍Jadiꞌ cinco cuul pan etel caꞌ tuul aj 
chꞌilam a yan toꞌono. Maꞌ yan ulaacꞌ. ¿A cꞌati wa caꞌ xicoꞌon ti qꞌuex janal tiꞌijooꞌ 
tulacalooꞌ a cristiano adoꞌo?‍— cu tꞌanooꞌ tiꞌi a Jesusu. l 14 Yan wal cinco mil 
tuul ti winic teꞌi. —‍Adeꞌex tiꞌijooꞌ a cristiano caꞌ tinlacooꞌ ich jujun muuchꞌooꞌ. 
Jabix wal cincuenta tuul ichil a jujun muuchꞌu,‍— cu tꞌan a Jesus tiꞌijooꞌ u yaj 
cambala. 15 U yadajooꞌ tiꞌi a cristiano ti baaloꞌ. Laj tinlajooꞌ. 16 Leꞌec a Jesusu, u 
müchaj a cinco cuul a pan etel a caꞌ tuul aj chꞌilama. U chaꞌantaj a caꞌana. U 
cꞌajsaj a Dios yocꞌol a janala. U meen xetꞌaj a pan etel aj chꞌilama. U tzꞌaj tiꞌijooꞌ 
u yaj cambal caꞌ u tꞌoxooꞌ tiꞌijooꞌ a cristianojo. 17 Laj janooꞌ. Naꞌajnooꞌ. Leꞌecooꞌ u 
yaj cambala, u tudesajooꞌ doce cuul a nucuch xac etel u yadaꞌ a janala. m

—‍Inchech a Cristo,‍— cu tꞌan aj Pedrojo.
18 Pues teꞌi. Jun pꞌeel qꞌuin tu junalooꞌ queꞌen a Jesus u yetꞌocooꞌ u yaj 

cambal. Tan u tꞌan a Jesus etel a Dioso. —‍¿Mac winiquilen ti walacooꞌ 
u yadic a cristiano tin wocꞌol?‍— cu tꞌan a Jesus tiꞌijooꞌ u yaj cambala. n 
19 —‍Yan a walacooꞌ u yadic ti leꞌec inchech aj Juan aj tzꞌaj ocjaꞌa,‍— cu 
tꞌanooꞌ. —‍Yanooꞌ ulaacꞌ a walacooꞌ u yadic ti leꞌec inchech aj Eliasa. 
Ulaacꞌ tucayeꞌ walacooꞌ u yadic ti leꞌec incheche, jun tuul a uchben winic 
a caꞌ cuxlaji a walac u yadic u tꞌan a Dios uchi,‍— cu tꞌanooꞌ tiꞌi a Jesusu. o 
20 —‍Uxtun incheꞌexe, ¿mac winiquilen ti walaqueꞌex a wadic?‍— cu tꞌan 
a Jesus tiꞌijooꞌo. —‍Incheche, Cristojech, u yaj Saꞌalilech a cristiano a 
tücaaꞌbeech u men a Dioso,‍— cu tꞌan aj Pedro tiꞌiji. 21 —‍Maꞌ a wadiqueꞌex 
abeꞌ tiꞌi maꞌax mac,‍— cu tꞌan a Jesus tiꞌijooꞌ tu jajil. p

—‍Bel in caꞌa quimsabül,‍— cu tꞌan a Jesusu.
22 —‍Pues teꞌi. Inene, yanajeen ti cristianojil. Yan in cꞌümic ti yaab a 

yaja,‍— cu tꞌan tiꞌijooꞌ u yaj cambal. —‍Bel in caꞌa culpachbül u menooꞌ 
ti wetcaal a walacooꞌ u tücaaꞌ. Bel ilic u caꞌa u culpachteen u noochilooꞌ 
u yaj mansaj tꞌan a cristiano tiꞌi a Dioso. Baaloꞌ ilic belooꞌ u cu beteꞌ ten 

boon tuul u yaj caꞌansajil u ley aj Moisese. Yan in quimsabül. Yan ilic in caꞌ 
cuxtal tucayeꞌil tiꞌi u yox pꞌe qꞌuin,‍— cu tꞌan a Jesus tiꞌijooꞌ u yaj cambala. q

23 Pues teꞌi. Uchi u tꞌan a Jesus etel tulacalooꞌ a cristianojo. —‍Wa yan 
mac u cꞌati u cꞌümeen tiꞌi u noochili, yan u pꞌütic u betic cꞌuꞌ a quiꞌ tu 
wich u betic waꞌyeꞌ yocꞌolcab. Sansamal yan u mucꞌyajtic boon a yaj a tan 
u tzꞌabül tiꞌi u men tan u tzꞌocsiquen. Ti baaloꞌo, tan u betic jabix a mac 
a tan u bensic u cruz tiꞌi caꞌ quimsabüc tuwich. Leꞌec a jabix abeꞌ a quiꞌ 
caꞌ talac tin pacha,‍— cu tꞌan a Jesusu. r 24 —‍Leꞌec mac u cꞌati u saꞌalte u 
cuxtal waꞌyeꞌe, saꞌtül u caꞌa u cuxtal ti caꞌan. Uchac u saꞌtül u cuxtal a 
mac yocꞌolcab u men queꞌen u yool tin pach, bel u cu saꞌalte u cuxtal ti 
caꞌan,‍— cu tꞌan a Jesusu. 25 —‍¿Cꞌuꞌ aj beel tiꞌi a mac caꞌax u naalte cuchi 
tulacal a yocꞌolcab y caꞌ quimic ti maꞌ cꞌümaꞌan u men Dios?‍— cu tꞌan a 
Jesusu. s 26 —‍Wa yan mac a sudac tene, wa xan sudac tiꞌi in tꞌan, baaloꞌ 
ilic leꞌec ti caꞌ uduquen tucayeꞌili, sudaquen ilic tiꞌi. Inene, yanajeen ti 
cristianojil. Caꞌ wataquen etel in mucꞌ y etel u mucꞌ a Tattzili, y etel u 
mucꞌ u yaj xaꞌnum a Dios ti caꞌana. t 27 Tan in wadic teꞌex u jajil. Yan mac 
ta yaameꞌex a maꞌ tu quimilooꞌ asto u yilicooꞌ biqui ti walac u tücaaꞌ a 
Dioso,‍— cu tꞌan a Jesusu. u

Jeeli u chaꞌan a Jesusu.
28 Pues teꞌi. Jabix wal ocho qꞌuin manüc a tꞌan abeꞌ u yadaj a Jesusu, 

naqꞌui tuwich witz ti tꞌan etel a Tattzili. U bensaj aj Pedro, aj Juan y aj 
Jacob tu pacha. v 29 Leꞌec ti tan u tꞌan a Jesus etel a Tattzili, jeeli u chaꞌan. 
Naach u sac u nocꞌ tu jajil. w 30 Teꞌi chiclaji caꞌ tuul a winiqui, aj Moises 
etel aj Eliasa. Tanooꞌ u tzicbal etel a Jesusu. x 31 Naachooꞌ ilic u sac a caꞌ 
tuulu. Tanooꞌ u tzicbaltic u pectzil u quimeeb a Jesusu. Uchul u caꞌa abeꞌ 
ich caj Jerusalen. y

32 Pues teꞌi. Caꞌax top tan cuchi u yemel u wüyül aj Pedro etelooꞌ u yetꞌoc 
a caꞌ tuulu, maꞌ wiinooꞌi. U yilajooꞌ u sac a Jesusu. U yilajooꞌ a caꞌ tuul a 
waꞌan ti queꞌenooꞌ tzeel a Jesusu. z 33 Leꞌec ti cajooꞌ ti jocꞌol a caꞌ tuul tu tzeel 
a Jesusu, uchi u tꞌan aj Pedrojo. —‍Maestro, quiꞌ ti queꞌenoꞌon waꞌyeꞌ. ¿Maꞌ 
wa quiꞌ caꞌ ti beteꞌ ox cuul a tzꞌiꞌ naj tiꞌi boꞌoy? Jun cuulu, tech. Jun cuul 
tiꞌi aj Moises, y jun cuul tiꞌi aj Eliasa,‍— cu tꞌan aj Pedrojo. Chen u jan adaj 
abeꞌe. Maꞌ u yeel u tojil cꞌuꞌ u yadaja. 34 Leꞌec ti tan to u yadic abeꞌ aj Pedrojo, 
emi a muyal yocꞌolooꞌo. Laj queꞌenooꞌ ich muyal. Saacajooꞌ u yaj cambal a 
Jesus ti tan u yemel a muyal yocꞌolooꞌo. 35 U yubajooꞌ a tꞌan ichil a muyala. 
—‍Leꞌec adaꞌa, in Mejen. Yaj in wuꞌyi. Uꞌyeꞌex u tꞌan,‍— cu tꞌan a tꞌan ichil a 

muyala. a 36 Leꞌec ti uchi a tꞌan abeꞌe, u yilajooꞌ a Jesusu. Tu junal queꞌen. Maꞌ 
u yadajooꞌ tiꞌi maꞌax mac cꞌuꞌ u yilajooꞌo, asto ti bini a Jesus ti caꞌana. b

Chꞌanesabi a chꞌajom a yan a cꞌacꞌasbaꞌal ichil u yoolo.
37 Pues teꞌi. Tu samalil to emooꞌ tuwich witz. Cꞌümbi u menooꞌ u 

yaabil a cristianojo. c 38 Jun tuul winic a queꞌen tu yaamooꞌ a cristiano a 
muchꞌaꞌanooꞌ teꞌiji, u cꞌaataj tiꞌi a Jesusu. —‍Maestro, bete ten jun pꞌeel 
quiꞌil. Chꞌaꞌa u yotzilil in mejen. Jadiꞌ adaꞌ in mejene. Maꞌ yan ulaacꞌ,‍— 
cu tꞌan a winic abeꞌ ti chich tiꞌi a Jesusu. 39 —‍Yan qꞌuin ti walac u yocꞌol 
a cꞌacꞌasbaꞌal ichil u yoolo. Walac u yawat. Walac u tzꞌeec a sücquimil 
tiꞌiji. Walac u yoom u chiꞌ. Walac u yajcuntic in mejen. Cꞌüs maꞌ taꞌach u 
pꞌütic in mejen,‍— cu tꞌan a winiqui. 40 —‍In cꞌaataj tiꞌijooꞌ a waj cambal 
caꞌ u joqꞌuesooꞌ a cꞌacꞌasbaꞌal a queꞌen ichil u yoolo. Cꞌuꞌ betiqui, maꞌ 
patalooꞌ,‍— cu tꞌan tiꞌi a Jesusu. 41 —‍Top maꞌ queꞌeneꞌex a wool tu jajil tu 
pach a Dioso. Top queꞌen to a wooleꞌex tu pach a uchbene,‍— cu tꞌan a 
Jesus tiꞌijooꞌ u yaj cambala. —‍¿Boon qꞌuin to yan in cuntal ta yaameꞌex 
y mucꞌyajteꞌex?‍— cu tꞌan a Jesus tiꞌijooꞌo. —‍Tales a mejen,‍— cu tꞌan 
a Jesus tiꞌi a winiqui. d 42 Tanil u naatzꞌül u mejen a winiqui, cꞌatsabi u 
men a cꞌacꞌasbaꞌala. Caji ti süquimil. Leꞌec a Jesusu, u chichich chiitaj a 
cꞌacꞌasbaꞌala. U chꞌanesaj a tzꞌubu. U cꞌubaj tiꞌi u tat tucayeꞌil. 43 Saꞌtooꞌ u 
yool tulacalooꞌ a cristiano caꞌ u yilajooꞌ u patalil a Dioso.

A Jesusu, u caꞌ adaj u pectzil u quimsabül.

Pues teꞌi. Leꞌecooꞌ a cristiano abeꞌe, tanooꞌ to u tuclic tulacal a 
cꞌuꞌ u betaj a Jesus ti uchi u tꞌan etelooꞌ u yaj cambal. 44 —‍Tzꞌa 
ta wooleꞌex cꞌuꞌ a bel in quin wadüꞌ teꞌexe. Inene, yanajeen ti 
cristianojil. Bel in caꞌa cꞌubbul tu cꞌüꞌooꞌ a cristianojo,‍— cu tꞌan a 
Jesus tiꞌijooꞌ u yaj cambala. 45 Maꞌ u chꞌaꞌajooꞌ u tojil u tꞌan. Mucaꞌan 
u nuꞌcul a tꞌan abeꞌ tiꞌijooꞌo, mentücü, maꞌ patalooꞌ u chꞌaꞌ u tojil. 
Saacooꞌ u yaj cambal u cꞌaate tiꞌi a Jesus cꞌuꞌ u nuꞌcul a tꞌan abeꞌe. e

¿Mac a mas nooch u wichil u meyaj?
46 Pues teꞌi. Leꞌecooꞌ u yaj cambal a Jesusu, tanooꞌ u pꞌujsic u bajil 

etel tꞌan yocꞌol mac a mas nooch u wichil u meyaj tu yaamooꞌo. f 
47 Leꞌec a Jesusu, u yeel cꞌuꞌ a tanooꞌ u tucliqui. U püyaj jun tuul a 
tzꞌubu. U tzꞌaj tu tzeel. 48 —‍Leꞌec mac caꞌ u yaante a jabix tzꞌub adaꞌ a 
tan u tzꞌocsiquen chen u men tan u tzꞌocsiquene, tan ilic u yaantiquen. 

Tanil u yaantiquene, tan ilic u yaantic mac u tücaaꞌtajen. Ti baaloꞌo, 
leꞌec mac ta yaameꞌex a tan u betic jabix maꞌax cꞌuꞌ u yeele, leꞌec, aj 
chꞌaꞌbej ta yaameꞌex,‍— cu tꞌan a Jesus tiꞌijooꞌ u yaj cambala. g

Leꞌec a maꞌ tzꞌiic toꞌono, leꞌec ti wetꞌoc.
49 Pues teꞌi. Uchi u nuuc aj Juana. —‍Noochil, biqꞌuin adoꞌo, jun 

tuul a winiqui, etel ilic a cꞌabaꞌ walac u jocꞌsic a cꞌacꞌasbaꞌal ichil u 
yool a maca. Ti wilaj abeꞌe. Maꞌ tücünac alaꞌi ta pach tiqui wetel, 
mentücü, ti wadaj tiꞌi ti maꞌ u betic ti baaloꞌ,‍— cu tꞌan aj Juan tiꞌi a 
Jesusu. h 50 —‍Maꞌ a wetꞌiqueꞌex u betic abeꞌe. Leꞌec mac a maꞌ tzꞌiic 
ta weteleꞌexe, alaꞌaji, quiꞌ u yool ta weteleꞌex,‍— cu tꞌan a Jesusu.  i

Tojquinbooꞌ aj Juan etel aj Jacob u men a Jesusu.
51 Pues teꞌi. Leꞌec ti tan u naatzꞌül u qꞌuinil u beel a Jesus ti 

caꞌana, u tzꞌaj u yool ti beel ich caj Jerusalen.  j 52 U tücaaꞌtajooꞌ u 
yaj xaꞌnum caꞌ xiꞌic taanil ich jun pꞌeel tzꞌiꞌ caj. Queꞌen tu cuenta 
Samaria a caj abeꞌe. U cꞌatiintajooꞌ u payeꞌ cüxte u posado a 
Jesusu. 53 Cꞌuꞌ betiqui, maꞌ u cꞌatiintaj tzꞌabül a posado tiꞌi a Jesus 
u men tan u beel ich caj Jerusalen. k 54 Leꞌec aj Jacob etel aj Juana, 
u yeeltaj cꞌuꞌ a maniji. —‍Noochil, ¿maꞌ wa quiꞌ caꞌ ti cꞌaate caꞌ 
cꞌaxüc a cꞌaacꞌ ti caꞌan caꞌ quimsabücooꞌ jabix ilic u betaj aj Elias 
uchiji? Alaꞌaji, jun tuul u yadaj u tꞌan a Dios uchi,‍— cu tꞌanooꞌ tiꞌi 
a Jesusu.  l 55 A Jesusu, u sutaj u bajil u tojquintooꞌ. —‍Maꞌ a weeleꞌex 
biquiꞌil u tucul u Püsücꞌal a Dios a queꞌen ta weteleꞌexe,‍— cu 
tꞌan tiꞌijooꞌ. m 56 —‍Inene, yanajeen ti cristianojil. Maꞌ taleen tiꞌi in 
quimesooꞌ a cristianoji. Taleen tiꞌi in saꞌalticalooꞌ,‍— cu tꞌan tiꞌijooꞌ. 
Jocꞌooꞌ teꞌi. Binooꞌ ich ulaacꞌ caj. n

Yanooꞌ mac u cꞌatiintajooꞌ cuchi u beel tu pach a Jesusu.
57 Pues teꞌi. Leꞌec ti tanooꞌ u beele, baalaꞌ u yadaj jun tuul a winiqui. 

—‍Leꞌec a tuba caꞌ xiqueche, bel in caꞌa ta pach,‍— cu tꞌan tiꞌi a Jesusu. o 
58 —‍Leꞌec a chꞌumaca p, yan u cuuchil ich tunich. Leꞌec a chꞌiichꞌi, yan u cꞌuꞌ. 
Cꞌuꞌ betiqui, inen a yanajeen ti cristianojili, maꞌ yan in cuuchil. Maꞌ yan 
maꞌax tuba u paatal in coytal ti jedel,‍— cu tꞌan a Jesus tiꞌiji. 59 —‍Coꞌox tin 
pach,‍— cu tꞌan a Jesus tiꞌi ulaacꞌ a winiqui. —‍Noochil, seꞌ chaꞌa in beel 
tin wotoch. Quimic to in tata, caꞌ talaquen ta pach,‍— cu tꞌan a winic tiꞌi a 

Jesusu. q 60 —‍Leꞌec a maꞌ taꞌachooꞌ u cꞌajsic a Dioso, jabix quimenooꞌ tiꞌi a 
Dioso. Mas toj caꞌ culacooꞌ alaꞌooꞌ u mucooꞌ a quimene,‍— cu tꞌan a Jesus 
tiꞌiji. —‍Incheche, caꞌ xiquech a wadüꞌ u pectzil a Dios tiꞌijooꞌ a cristianojo,‍— 
cu tꞌan a Jesusu. 61 Baaloꞌ u yadaj ulaacꞌ a jun tuulu. —‍Noochil, bel in caꞌa 
ta pach, pero seꞌ chaꞌa in beel in wadüꞌ a seꞌ beel tiꞌijooꞌ in familiaja,‍— cu 
tꞌan ulaacꞌ a jun tuul tiꞌi a Jesusu. r 62 —‍Leꞌec a caji ti meyaj a tan ti tan u 
chaꞌan tu pacha, chen tan u cꞌatiintic a uchben u pꞌütaja. Alaꞌaji, maꞌax cꞌuꞌ 
aj beel tiꞌi a Dioso,‍— cu tꞌan a Jesus tiꞌi a winic abeꞌe. s

Tücaaꞌbi a setenta tuul u men a Jesusu.

10 �1 Pues teꞌi. Tzꞌabi u yanil a setenta tuul ulaacꞌ u men a Jesusu. Bel u 
cu tücaaꞌtooꞌ taanil ichil tulacal a caj a aldea tuba cꞌochol u caꞌa a 

Jesusu. Caꞌcaꞌ tuul ti belooꞌ u caꞌa alaꞌooꞌo. t 2 —‍Top nooch a colo, pero top maꞌ 
yanooꞌ aj meyaja. Cꞌaateꞌex tiꞌi u yumil a col caꞌ u tücaaꞌte ti mas yaab u yaj 
meyaj caꞌ xiꞌicooꞌ ti joch,‍— cu tꞌan a Jesus ich mucultꞌan yocꞌol u tücaaꞌbül ti 
mas yaab mac caꞌ u yadooꞌ u pectzil a Dioso. u 3 —‍Beleꞌex a caꞌa, pero seꞌ uꞌyeꞌex 
in tꞌan. Incheꞌexe, jabixeꞌex a carnerojo v. Tan in tücaaꞌtiqueꞌex tu yaamooꞌ a 
jabix baalumu w,‍— cu tꞌan a Jesusu. x 4 —‍Maꞌ a bensiqueꞌex a taqꞌuin maꞌax u 
cuuchil a taqꞌuini, maꞌax a cayte. Leꞌec ti queꞌeneꞌex ti bej, xeneꞌex jun tatz. Maꞌ 
a waꞌtaleꞌex a chiite a maꞌax maca,‍— cu tꞌan a Jesusu. y 5 —‍Leꞌec caꞌ ocoqueꞌex 
ichil a naja, payanbej quiꞌquiꞌtꞌanteꞌex. “Jetzꞌaꞌanaqueꞌex a wool waꞌyeꞌ,” 
queꞌexac tiꞌijooꞌ a queꞌen teꞌiji,‍— cu tꞌan a Jesusu. z 6 —‍Wa yan mac teꞌi a quiꞌ 
tu wich a jetzꞌaꞌan‐oolili, tzꞌabül u caꞌa tiꞌijooꞌ a jabix ilic a cꞌaataj yocꞌolooꞌ. 
Wa maꞌa, maꞌ tu tzꞌabülooꞌ tiꞌi,‍— cu tꞌan a Jesusu. 7 —‍Ichil ilic a naj tuba a 
cꞌümbüleꞌexe, teꞌi a jedeleꞌex. Caꞌ a janteꞌex, caꞌ a wuqꞌueꞌex cꞌuꞌ a caꞌ tzꞌabüc 
teꞌex teꞌiji, u men leꞌec aj meyaja, yan u cꞌümic u naal. Maꞌ a beeleꞌex chiꞌchiꞌnajil 
a yaalteꞌex a posadojo,‍— cu tꞌan a Jesusu. a 8 —‍Leꞌec caꞌ ocoqueꞌex ichil a 
caja, wa caꞌ u cꞌümeꞌexe, janteꞌex cꞌuꞌ a caꞌ tzꞌabüc teꞌexe,‍— cu tꞌan a Jesusu. b 
9 —‍Chꞌaneseꞌexooꞌ a cꞌojaꞌan teꞌiji. “Nützꞌaꞌan tun u qꞌuinil u tücaaꞌ a Dioso,” 
queꞌexac tiꞌijooꞌ,‍— cu tꞌan a Jesusu. c 10 —‍Cꞌuꞌ betiqui, leꞌec caꞌ ocoqueꞌex ichil 
a caj y maꞌ u cꞌatooꞌ u cꞌümeꞌexe, maneneꞌex ti calle. 11 “Tan ti liijtic ti woc caꞌ 
cꞌaxüc u taꞌluꞌumil ilic a caj caꞌ pꞌaatüc tiꞌi u pꞌis tiꞌi caꞌ u yeeꞌ ti maꞌ a cꞌateꞌex a 
cꞌümoꞌon. Cꞌuꞌ betiqui, chꞌaꞌeꞌex u tojil. Nützꞌaꞌan tun u qꞌuinil u tücaaꞌ a Dioso,” 
queꞌexac tiꞌijooꞌ,‍— cu tꞌan a Jesusu. d 12 —‍Tan in wadic teꞌex u jajil. Caꞌ cꞌochoc u 
qꞌuinil u tzꞌabül a sipꞌili, bel u caꞌa tzꞌabül u sipꞌil ti mas yaj a caj abeꞌe, tuwich ti 
bel u caꞌa tzꞌabül u sipꞌil a cꞌacꞌas caj Sodoma,‍— cu tꞌan a Jesusu. e

Leꞌec adaꞌ a caj a maꞌ u tzꞌocsajooꞌ u tꞌan a Dioso.
13 —‍Pues teꞌi. Top yaj a watac tiꞌi a caj Corazini. Top yaj a watac tiꞌi a caj 

Betsaidaja. Wa cuchi betabi ich caj Tiro ich caj Sidon boon a milagro a betabi 
ich caj Corazin ich caj Betsaidaja, uchi tun cuchi u jelooꞌ u tucul. U tzꞌajooꞌ 
cuchi u costal tiꞌijooꞌ u nocꞌ. U tzꞌajooꞌ cuchi a taꞌan tu pol u men u yajil u 
yool u menooꞌ u sipꞌil jabix ti sucooꞌ u beteꞌe. Tinaꞌanooꞌ cuchi teꞌi,‍— cu tꞌan a 
Jesusu. f 14 —‍Leꞌec caꞌ cꞌochoc u qꞌuinil u tzꞌabül a sipꞌili, bel u caꞌa tzꞌabülooꞌ u 
sipꞌil ti mas yaj tuwich ti tzꞌabüc tiꞌijooꞌ ich caj Tiro ich caj Sidon,‍— cu tꞌan a 
Jesusu. 15 —‍Uxtun a caj Capernaumu. Tanooꞌ u tuclic ti belooꞌ u caꞌa ti nacꞌül 
ti caꞌan, pero pulbulooꞌ u caꞌa tac ichil a infiernojo,‍— cu tꞌan a Jesusu. g

16 —‍Pues teꞌi. Bel in quin tücaaꞌteꞌex taanil,‍— cu tꞌan a Jesus tiꞌi a setenta 
tuulu. —‍Leꞌec mac caꞌ u yubi a tꞌaneꞌexe, tan ilic u yubic in tꞌan inene. 
Leꞌec mac caꞌ u culpachteꞌexe, tan ilic u culpachtiquen inene. Wa caꞌ u 
culpachteene, tan ilic u culpachtic mac u tücaaꞌtajen,‍— cu tꞌan a Jesus tiꞌijooꞌ 
a setenta tuul u yaj cambala. Binooꞌ u beteꞌ a cꞌuꞌ a aalbooꞌ tiꞌiji. h

Uscꞌajooꞌ tu pach a setenta tuulu.
17 Pues teꞌi. Leꞌec ti uscꞌajooꞌ tucayeꞌ a setenta tuul etel a Jesusu, quiꞌooꞌ 

u yool. —‍Noochil, caꞌax cꞌacꞌasbaꞌal, walac u tzꞌocsic ti tꞌan leꞌec ti tan ti 
cꞌajsic a cꞌabaꞌ,‍— cu tꞌanooꞌ a setenta tuul tiꞌi a Jesusu. 18 —‍In wilaj u cꞌaxül 
a quisin ti caꞌan jabix u yemel a lemleme,‍— cu tꞌan a Jesus ti uchi u nuuc. i 
19 —‍Uꞌyeꞌex in tꞌan. In tzꞌaj teꞌex a patalil tiꞌi a waꞌcheꞌticaleꞌex a can y a 
sinaꞌana. In tzꞌaj ilic teꞌex a yanil yocꞌol a quisin leꞌec ti wettzꞌiiquil. Maꞌax cꞌuꞌ 
jedeꞌec u yajcuntiqueꞌex,‍— cu tꞌan u yaalbülooꞌ u men a Jesusu. j 20 —‍Leꞌec a 
cꞌacꞌasbaꞌala, yan u tzꞌocsiqueꞌex a tꞌan. Maꞌ cuchi quiꞌ caꞌ quiꞌaqueꞌex a wool 
chen u men a muqꞌueꞌex yocꞌol a cꞌacꞌasbaꞌala. Mas quiꞌ cuchi ti quiꞌeꞌex a wool 
u men tzꞌiibaꞌaneꞌex a cꞌabaꞌ ti caꞌan,‍— cu tꞌan a Jesus tiꞌi a setenta tuulu. k

Quiꞌ u yool a Jesusu.
21 Pues teꞌi. Leꞌec ti jobi u yadic abeꞌe, tzꞌabi u quiꞌil u yool a Jesus 

u men u Püsücꞌal a Dioso. —‍Tat, inchech u Noochil a caꞌan etel a 
yocꞌolcaba. Boꞌtic tech a mucaj a jajil tꞌan tiꞌi maꞌ u chꞌaꞌicooꞌ u tojil a top 
seeb u yool etel a top patal. Cꞌuꞌ betiqui, a yeꞌaj abeꞌ tiꞌijooꞌ a walacooꞌ u 
tzꞌeec u yool ta pach jabix a tzꞌub a walac u tzꞌocsaj tꞌana. Tat, a tzꞌaj ti 
baaloꞌ u men baaloꞌ a quiꞌ ta wichi,‍— cu tꞌan a Jesus tiꞌi a Tattzili. l

22 —‍Pues teꞌi. Tzꞌabi tulacal a baꞌal tin cꞌüꞌ u men in Tat,‍— cu tꞌan a 
Jesus tiꞌijooꞌ u yaj cambala. —‍Maꞌax mac u yeel maqui a Mejentzili, jadiꞌ a 

Tattzili. Maꞌax leꞌec a Tattzili, maꞌax mac u yeel. Jadiꞌ a Mejentzil etel boon 
a quiꞌ tu wich a Mejentzil caꞌ u yeeꞌ tiꞌijooꞌ a Tattzili,‍— cu tꞌan a Jesusu. m

23 Pues teꞌi. Leꞌec a Jesusu, u sutaj u bajil u chaꞌantooꞌ u yaj cambal. 
—‍Quiꞌooꞌ u yool a mac a tanooꞌ u yilic a jabix a taneꞌex a wiliqui,‍— cu tꞌan 
a Jesus tiꞌijooꞌ u yaj cambala. n 24 —‍Tan in wadic teꞌex. Yanooꞌ a uchben 
cristiano u yadajooꞌ u tꞌan a Dios u yetꞌocooꞌ a reye, u cꞌatiintajooꞌ u yilaꞌ 
cꞌuꞌ a taneꞌex a wiliqui. Cꞌuꞌ betiqui, maꞌ u yilajooꞌ. U cꞌatiintajooꞌ ilic u 
yubi cꞌuꞌ a taneꞌex a wuꞌyiqui, pero maꞌ u yubajooꞌ,‍— cu tꞌan a Jesusu. o

Leꞌec adaꞌ aj Samariajil a toj u naꞌata.
25 Pues teꞌi. Jun tuul u yaj caꞌansajil u ley aj Moisese, naatzꞌi tu tzeel a 

Jesusu. U cꞌatiintaj u yubi wa patal a Jesusu. —‍¿Maestro, cꞌuꞌ a quiꞌ caꞌ 
in beteꞌ tiꞌi in cꞌümical a cuxtal a maꞌ yan qꞌuin u jobolo?‍— cu tꞌan tiꞌi a 
Jesusu. 26 —‍¿Cꞌuꞌ a tzꞌiibaꞌan ichil a leye? ¿Cꞌuꞌ a tucul yocꞌol abeꞌe?‍— cu 
tꞌan a Jesus ti uchi u nuucu. p 27 —‍Yan a yacuntic a Noochtzil leꞌec a Dios 
tulacal a püsücꞌal, tulacal a wool, tulacal a mucꞌ y tulacal a tucul. Jabix 
ilic yaj a wuꞌyi a bajil ta bajil, baaloꞌ ilic yan a yacuntic a wetꞌoc,‍— cu 
tꞌan a winic tiꞌi a Jesusu. q 28 —‍Toj caꞌ a nuuctajen. Caꞌ a beteꞌ ti jabix 
caꞌ a wadaja, yan tech a cuxtal abeꞌe,‍— cu tꞌan a Jesusu. r 29 Cꞌuꞌ betic a 
winiqui, u cꞌati u joqꞌues u bajil ichil u sipꞌil, mentücü, u caꞌ cꞌaataj tiꞌi a 
Jesusu. —‍¿Mac abeꞌ in wetꞌoco?‍— cu tꞌan tiꞌi a Jesusu. s 30 Uchi u nuuc a 
Jesusu. —‍Jun tuul a winiqui, joqꞌui ich caj Jerusalen. Tan u beel ich caj 
Jerico. Müchbi alaꞌi u menooꞌ aj xuuchꞌu. U pitajooꞌ u nocꞌ. U jützꞌajooꞌ. 
Watac u quimil caꞌ u pꞌütajooꞌ teꞌi,‍— cu tꞌan a Jesusu.

31 —‍Pues teꞌi. Uchi ti baalaꞌ ti tiꞌi ilic a bej abeꞌe, bini jun tuul u yaj mansaj 
tꞌan a cristiano tiꞌi a Dioso. Teꞌi ilic queꞌen a winic a yajcunbiji. Leꞌec caꞌ u yilaj 
a yajcunbiji, u xooytaj,‍— cu tꞌan a Jesusu. t 32 —‍Baaloꞌ ilic jun tuul u mam aj 
Leviji. Leꞌec caꞌ cꞌochi teꞌiji, u chaꞌantaj a yajcunbiji. U xooytaj ilic xan,‍— cu 
tꞌan. 33 —‍Jun tuul aj Samariajili, tan u manül ti bej. Leꞌec ti cꞌochi teꞌiji, u 
yilaj ilic a yajcunbiji. Cꞌuꞌ betiqui, leꞌec caꞌ u yilaja, u chꞌaꞌaj u yotzilil caꞌax 
motztzilooꞌ aj Samariajil u menooꞌ aj Israele,‍— cu tꞌan a Jesusu. u 34 —‍Bini tu 
tzeel. U toxaj aceite olivo y vino tuwich boon u chꞌacalil. U tepaj. U tzꞌaj pach 
u tzimin. U bensaj ti a naj tuba walac u tzꞌabül a posadojo. U cününtaj teꞌi,‍— 
cu tꞌan. 35 —‍Tu samalili, u tzꞌaj tiꞌi u yumil a naj a taqꞌuin u mucꞌ caꞌ pꞌe qꞌuin 
ti meyajili. “Cününte a yajcunbiji. Wa caꞌ a sütüꞌ ti mas yaab a taqꞌuin yocꞌolo, 
jedeꞌec in wusqꞌuintic u jel ti caꞌ uduquen tucayeꞌil,” cu tꞌan tiꞌi u yumil a 
naja,‍— cu tꞌan a Jesusu. v 36 —‍¿Biquiꞌil a tucul? ¿Mac tu yaamooꞌ a ox tuul 

abeꞌe, u yetꞌoctaj a winic a yajcunbi u menooꞌ aj xuuchꞌu?‍— cu tꞌan a Jesusu. 
37 —‍Leꞌec mac u chꞌaꞌaj u yotzilili,‍— cu tꞌan tiꞌi a Jesusu. —‍Jabix ilic u betaj aj 
Samariajili, baaloꞌ ilic caꞌ a beteꞌ incheche,‍— cu tꞌan a Jesus tiꞌiji. w

Tan u sut a Jesus ichil u yotochooꞌ ix Marta etel ix Mariaja.
38 Pues teꞌi. Joqꞌui teꞌi a Jesus u yetꞌocooꞌ u yaj cambala. Tanooꞌ u beel 

ich caj Jerusalen. Cꞌochooꞌ ich jun pꞌeel aldea. Yan jun tuul a noochꞌup 
teꞌiji, ix Marta u cꞌabaꞌ. U cꞌümajooꞌ a Jesus etelooꞌ u yaj cambal ti posado 
ichil u yotocho. x 39 Leꞌec u yitzꞌin ix Martaja, ix Maria u cꞌabaꞌ. Tinlaji ix 
Maria u yubi u tꞌan a Jesusu. y 40 Naj u chꞌaaꞌ boon a caꞌ u beteꞌ ix Marta 
etel a janala. Bini etel a Jesusu. —‍Noochil, ¿quiꞌ wa ta wich ti pꞌaateen 
tin junal in beteꞌ a janal u men in witzꞌin? Adü tiꞌi caꞌ talac u yaanteen,‍— 
cu tꞌan tiꞌi a Jesusu. z 41 —‍Marta, Marta, top naj a chꞌaaꞌ boon a caꞌ a 
beteꞌe,‍— cu tꞌan a Jesusu. 42 —‍Jadiꞌ a jun pꞌeel a top cꞌabeete, leꞌec a jabix 
a tan u betic ix Mariaja. Maꞌ tu tocbol tiꞌi abeꞌe,‍— cu tꞌan a Jesusu.

Biqui caꞌ a cꞌajeseꞌex a Dioso.

11 �1 Pues teꞌi. Jun pꞌeel qꞌuin tan u tꞌan etel Dios a Jesus tuba queꞌene. 
Jobi ti tꞌan a Jesusu. —‍Noochil,‍— cu tꞌan jun tuul u yaj cambal tiꞌi. 

—‍Yeꞌe toꞌon biqui caꞌ uchuc ti tꞌan etel Dios jabix ilic u yeꞌaj aj Juan tiꞌijooꞌ 
u yaj cambala,‍— cu tꞌan tiꞌi. a 2 —‍Leꞌec ti taneꞌex a tꞌan etel a Dioso, baalaꞌ 
caꞌ a wadeꞌex,‍— cu tꞌan a Jesus tiꞌijooꞌo. —‍Tat a queꞌenech ti caꞌana, ti cꞌati 
cuchi caꞌ tzꞌocsabüc u yanil a cꞌabaꞌ. Caꞌ talaquech waꞌyeꞌ ti tücaaꞌ. Jabix ilic 
ti tan u tzꞌocsabül a tꞌan ti caꞌana, baaloꞌ ilic ti cꞌati caꞌ tzꞌocsabüc waꞌyeꞌ 
yocꞌolcab. b 3 Tzꞌa toꞌon ti janal sansamal. 4 Saꞌtes ti sipꞌil u men ti saꞌtesaj tiꞌi 
tulacal a jujun tuul mac u betaj toꞌon a cꞌasa. Maꞌ a chaꞌic caꞌ talac emsabül 
ti wool caꞌ ti beteꞌ a cꞌasa. Baaloꞌ caꞌ a wadeꞌex,‍— cu tꞌan a Jesusu. c

5 —‍Pues teꞌi. Jun tuul ta yaameꞌexe, uchac u beel etel u amigo chumuc 
acꞌüꞌ u cꞌaate tzꞌetzꞌeecac a waja. “Inen a amigo. In paaytic tech tzꞌetzꞌeecac 
a waja. 6 Cꞌochi to ti posado tin wetel jun tuul in amigo a tan u viaje. Maꞌax 
cꞌuꞌ yan caꞌ in tzꞌaaꞌ u jante,” queech cuchi tiꞌi,‍— cu tꞌan a Jesus tiꞌijooꞌ u yaj 
cambala. 7 —‍Uchac u nuuctiquech ich naj ti baalaꞌ: “Maꞌ a tucꞌsic in wool. 
Cꞌülaꞌan tun a puertaja. Tan ti wüyül tulacaloꞌon etel in mejen. Maꞌ yan 
biqui in liqꞌuil in tzꞌaaꞌ tech a cꞌuꞌ a cꞌatiji,” cu tꞌan cuchi a amigo tech,‍— cu 
tꞌan a Jesusu. 8 —‍Tan in wadic teꞌex. Caꞌax maꞌ u cꞌati u liqꞌuil u tzꞌaaꞌ tiꞌi u 
amigojo, u men tan ti tan u cꞌaatiqui, bel u caꞌa ti liqꞌuil u tzꞌaaꞌ tiꞌi cꞌuꞌ u 

cꞌati,‍— cu tꞌan a Jesusu. d 9 —‍Tan in wadic teꞌex. Leꞌec ti taneꞌex a cꞌajsic a 
Dioso, maꞌ a pꞌütiqueꞌex a cꞌaatic, y bel u caꞌa tzꞌabül teꞌex. Maꞌ a pꞌütiqueꞌex 
a cüxtic, y beleꞌex a caꞌa a cüxte. Maꞌ a pꞌütiqueꞌex a dioos chiꞌ naj, y bel u 
caꞌa jebbel teꞌex,‍— cu tꞌan a Jesusu. e 10 —‍Baaloꞌ ti yan u men tulacal a mac 
a tan ti tan u cꞌaatiqui, tan u cꞌümic. Tulacal a mac a tan ti tan u cüxtic, 
walac u cüxtic. Tulacal a mac a tan ti tan u dioos chiꞌ naja, bel u caꞌa jebbel 
tiꞌi,‍— cu tꞌan a Jesusu. 11 —‍¿Leꞌec booneꞌex a tattzileꞌexe, wa caꞌ cꞌaatbüc 
teꞌex a pan u men a mejeneꞌexe, jedeꞌequeꞌex wa a tzꞌeec tiꞌi a tunichi? 
¿Wa caꞌ cꞌaatbüc teꞌex aj chꞌilama, jedeꞌequeꞌex wa a tzꞌeec a can tu jel aj 
chꞌilama? f 12 ¿Wa caꞌ cꞌaatbüc teꞌex u jeꞌ aj caxa, jedeꞌequeꞌex wa a tzꞌeec tiꞌi 
a sinaꞌana?‍— cu tꞌan a Jesus tiꞌijooꞌ u yaj cambala. 13 —‍Incheꞌexe, caꞌax cꞌas 
a naꞌateꞌex, a weeleꞌex ilic biqui caꞌ a tzꞌaaꞌeꞌex a quichꞌpan sij‐ool tiꞌijooꞌ 
a mejeneꞌexe. Uxtun a Tattzil a queꞌen ti caꞌana, mas top queꞌen u yool u 
tzꞌaaꞌ u Püsücꞌal tiꞌijooꞌ mac tanooꞌ u cꞌaatic,‍— cu tꞌan a Jesusu. g

—‍Patal a Jesus chen etel u mucꞌ a quisini,‍— cu tꞌanooꞌ.
14 Pues teꞌi. Leꞌec a Jesusu, u jocꞌsaj a cꞌacꞌasbaꞌal ichil u yool a winic a bese. 

Leꞌec ti joqꞌui a cꞌacꞌasbaꞌala, caji ti tꞌan a winiqui. Saꞌtooꞌ u yool a cristianojo. h 
15 —‍Patal u joqꞌues a cꞌacꞌasbaꞌal chen etel u mucꞌ u noochilooꞌ a cꞌacꞌasbaꞌala,‍— 
cu tꞌanooꞌ a jujun tuul tu yaamooꞌ a cristianojo. i 16 Yanooꞌ ulaacꞌ tu yaamooꞌ a 
cristianojo, u cꞌatooꞌ u yilaꞌ wa patal a Jesusu. U cꞌaatajooꞌ tiꞌi a Jesus caꞌ u beteꞌ 
a milagro ti caꞌana. j 17 Leꞌec a Jesusu, u yeel cꞌuꞌ a tanooꞌ u tucliqui. —‍Leꞌec ti 
tzꞌiicooꞌ a cristiano tu bajil ichil jun pꞌeel a caja, cꞌastal u caꞌa jumpul a caja. 
Baaloꞌ ilic boon tuul ichil jun pꞌeel a familiaja. Wa caꞌ tzꞌiicacooꞌ tu bajili, 
pꞌaatül u caꞌa ti wecaꞌanooꞌ,‍— cu tꞌan a Jesusu. k 18 —‍Baaloꞌ ilic etel a quisini. 
Wa cuchi tzꞌiicooꞌ tu bajili, jobolooꞌ ilic cuchi u caꞌa a quisini. Taneꞌex a wadic 
ti tan in jocꞌsic a cꞌacꞌasbaꞌal etel u mucꞌ a quisini,‍— cu tꞌan a Jesusu. 19 —‍¿Wa 
cuchi jaj ti tan in jocꞌsic a cꞌacꞌasbaꞌal etel u mucꞌ u noochilooꞌ a cꞌacꞌasbaꞌala, 
uxtun a wetꞌoqueꞌex?‍— cu tꞌan a Jesus tiꞌijooꞌ a fariseo u cꞌabaꞌooꞌ u naꞌata. 
—‍¿Etel ilic wa u mucꞌ a quisin tanooꞌ u jocꞌsic a cꞌacꞌasbaꞌala? Leꞌec ilic alaꞌooꞌ, 
belooꞌ u cu yeeꞌ ti maꞌ tojeꞌex a tꞌani,‍— cu tꞌan a Jesusu. l 20 —‍Cꞌuꞌ betiqui, wa 
jaj ti tan in jocꞌsic a cꞌacꞌasbaꞌal etel u mucꞌ a Dioso, jaj ilic ti cꞌochi u qꞌuinil u 
tücaaꞌ a Dioso,‍— cu tꞌan a Jesusu. m 21 —‍Leꞌec a quisini, yaab u mucꞌ. Yan tiꞌi 
tulacal a cꞌuꞌ aj etel u cününtical u yotoch. Quiꞌ cününaꞌan tulacal a cꞌuꞌ a yan 
ichil u yotocho,‍— cu tꞌan a Jesusu. n 22 —‍Cꞌuꞌ betiqui, leꞌec caꞌ cꞌochoc mac a 
mas yaab u mucꞌ ti pꞌisbaj etele, leꞌec a mas yaab u mucꞌu, leꞌec a bel u caꞌa ti 
paatala. Leꞌec a mas yaab u mucꞌu, bel u cu tocoꞌ tiꞌi leꞌec a cꞌuꞌ aj etel u tuclaj 

u cününtic u yotoch. Bel ilic u cu tꞌoxoꞌ cꞌuꞌ a caꞌ u tocoꞌ ichil a naj tiꞌijooꞌ u 
yetꞌocooꞌ,‍— cu tꞌan a Jesus yocꞌol ti walac u jocꞌsic a mac tu cꞌüꞌ a quisini. o 
23 —‍Leꞌec mac a maꞌ queꞌen u yool tin pacha, tzꞌiic ten. Leꞌec mac a maꞌ tan u 
yaantiquene, tan u wetꞌic in meyaj,‍— cu tꞌan a Jesusu. p

U caꞌ uscꞌal a cꞌacꞌasbaꞌal ichil u yool a maca.
24 —‍Pues teꞌi. Leꞌec caꞌ jocꞌoc a cꞌacꞌasbaꞌal ichil u yool a maca, walac 

u manül ichil a tiquin luꞌum tiꞌi caꞌ u cüxte tuba u jedel. Leꞌec ti maꞌ 
tan u cüxtic tuba u jedele, walac u yadic tu bajil: “Bel in caꞌa ti uscꞌal 
tin pach tin cuuchil tuba joqꞌueen,” cu tꞌan tu bajil,‍— cu tꞌan a Jesusu. q 
25 —‍Leꞌec caꞌ cꞌochoc teꞌi, u cüxtaj ti jabix miisaꞌan, quiꞌ molaꞌan u 
cuuchil, leꞌec u püsücꞌal a maca,‍— cu tꞌan a Jesusu. 26 —‍Leꞌec caꞌ u yilaꞌ 
ti baaloꞌ, walac u beel u cüxte siete tuul ulaacꞌ a cꞌacꞌasbaꞌal a mas cꞌas 
tuwich alaꞌaji. Tulacalooꞌ walacooꞌ u laj ocol teꞌi ti cuntal. Mas cꞌas ti 
pꞌaati a winic tuwich ti yaax culaji,‍— cu tꞌan a Jesusu. r

Leꞌec adaꞌ biquiꞌil u jajil a quiꞌ‐oolala.
27 Pues teꞌi. Tan to u tꞌan a Jesus ti uchi u tꞌan ti chich jun tuul a 

noochꞌup tu yaamooꞌ a cristianojo. —‍Quiꞌ u yool a noochꞌup mac u 
yancuntajech y u chꞌijsajeche,‍— cu tꞌan a noochꞌup abeꞌ ti chichi. s 28 —‍Mas 
toj caꞌ a wadüꞌ ti quiꞌooꞌ u yool boon tuul a walacooꞌ u yubic u tꞌan a Dioso, 
y walacooꞌ u tzꞌocsic cꞌuꞌ a tanooꞌ u yubiqui,‍— cu tꞌan a Jesusu. t

Cꞌaatbi tiꞌi a Jesus caꞌ u beteꞌ a milagrojo.
29 Pues teꞌi. Tanooꞌ u mas muchꞌtal a cristiano tu tzeel a Jesusu. —‍Top 

cꞌasooꞌ u naꞌat a cristiano aleebe. Chen u cꞌatooꞌ u yilaꞌ in betic a milagro caꞌ 
chiclac maquen. Cꞌuꞌ betiqui, maꞌ tu yeꞌbel tiꞌijooꞌ a milagro jabix u cꞌatooꞌo. 
Jadiꞌ a jabix u betaj aj Jonasa, jadiꞌ a belooꞌ u caꞌa yeꞌbel tiꞌiji,‍— cu tꞌan a 
Jesusu. u 30 —‍Etel cꞌuꞌ u cꞌümaj aj Jonasa, chicaꞌan tiꞌijooꞌ a cristiano ich caj 
Ninive ti Dios u tücaaꞌtaj. Inene, yanajeen ti cristianojil. Etel cꞌuꞌ a bel in 
quin cꞌümüꞌü, chictal ilic u caꞌa tiꞌijooꞌ a cristiano aleebe ti Dios u tücaaꞌtajen 
tiꞌi caꞌ u tzꞌocseenooꞌ,‍— cu tꞌan a Jesusu. v 31 —‍Leꞌec caꞌ cꞌochoc u qꞌuinil u 
tzꞌabül a sipꞌili, waꞌtalooꞌ u caꞌa a cristiano jujun tuulil tiꞌi caꞌ ilbicooꞌ u sipꞌil. 
Waꞌtalooꞌ ilic u caꞌa a cristiano a cuxaꞌanooꞌ to aleebe tu yaamooꞌ,‍— cu 
tꞌan a Jesusu. —‍Waꞌtal ilic u caꞌa ix reina a tali mas naach ti a sur w biqꞌuin 
adoꞌo. Bel u cu yadooꞌ u sipꞌil a cristiano a cuxaꞌanooꞌ to aleebe. Caꞌax boon 
u naachil a caja, bini ix reina abeꞌ u yubi u patalil aj rey Salomon biqꞌuin 

adoꞌo. Caꞌax yan jun tuul waꞌyeꞌ ta yaameꞌex a mas nooch u wichil u meyaj 
tuwich aj Salomono, maꞌ taꞌacheꞌex a tzꞌocsic u tꞌan,‍— cu tꞌan a Jesusu. x 
32 —‍Leꞌec caꞌ cꞌochoc u qꞌuinil u yilbil a sipꞌili, waꞌtalooꞌ ilic u caꞌa a cristiano 
a talooꞌ tiꞌi a caj Ninive u yadooꞌ u sipꞌil a cristiano a cuxaꞌanooꞌ to aleebe. 
Alaꞌooꞌo, u jelajooꞌ u tucul u men a cꞌuꞌ a aalbi tiꞌijooꞌ u men aj Jonasa. Caꞌax 
yan jun tuul waꞌyeꞌ ta yaameꞌex a mas nooch u wichil u meyaj tuwich aj 
Jonasa, maꞌ taꞌacheꞌex a tzꞌocsic u tꞌan,‍— cu tꞌan a Jesusu. y

Leꞌec a jabix u sasilil u büqꞌuel a maca, leꞌec u necꞌ u wichi.
33 —‍Pues teꞌi. Maꞌax mac walac u tꞌübic a lampara caꞌ tun u mucuꞌ. Maꞌax 

tu tzꞌeec yalam cajon tiꞌi maꞌ u chictal u sac. Walac u tzꞌeec abeꞌ tu cuuchil. 
Ti baaloꞌo, sasil u wich a mac a oqui ich naj u men a lampara abeꞌe,‍— cu 
tꞌan a Jesusu. z 34 —‍U necꞌ u wich a maca, jabix u lamparajili. Ti sasil u 
necꞌ u wichi, sasil u benil. Leꞌec ti maꞌ quiꞌ u necꞌ u wichi, queꞌen ich jabix 
acꞌüꞌü. Baaloꞌ ilic etel u naꞌat a maca. Wa tojo, toj a bel u cu beteꞌe. Wa maꞌ 
tojo, maꞌ toj a bel u cu beteꞌe,‍— cu tꞌan a Jesusu. a 35 —‍Cününteꞌex a bajil 
tiꞌi maꞌ u jocꞌol teꞌex ti maꞌ toj a naꞌateꞌex bete cuenta jabix chꞌoop u necꞌ a 
wicheꞌexe. 36 Wa tojeꞌex a naꞌata, incheꞌexe, jabixeꞌex a cuarto a sasilcunbi 
tulacal a ichil a maꞌ yan a boꞌoy teꞌiji. Tojaji a naꞌat tu jajil jabix ilic a 
cuarto a sasilaji u men u sac a lamparaja,‍— cu tꞌan a Jesusu.

A Jesusu, u tzeꞌectajooꞌ a fariseo u cꞌabaꞌooꞌ u naꞌata.
37 Pues teꞌi. Tan to u tꞌan a Jesus ti chiitbi u men a fariseo u cꞌabaꞌ u naꞌat caꞌ 

xiꞌic ti janal etel. Bini tu pach. U cüxtaj u cuuch tu pach mesa. 38 Leꞌec a fariseo 
u cꞌabaꞌ u naꞌata, saꞌti u yool caꞌ u yilaj ti maꞌ u quiꞌ pꞌoꞌaj u cꞌüꞌ a Jesus ti caji ti 
janal jabix ti sucooꞌ u beteꞌe. b 39 —‍Leꞌec incheꞌex a fariseo u cꞌabaꞌ a naꞌateꞌexe, 
walaqueꞌex a pꞌoꞌic jabix u pach a pote etel a platojo, pero ¿uxtun a ichili? Chen 
jacꞌ a walaqueꞌex a tucliqui. Chen cꞌas a naꞌateꞌex,‍— cu tꞌan a Noochtzil tiꞌi a 
fariseojo. c 40 —‍Top naneꞌex. Dios u betaj a wotꞌeleꞌex. ¿Maꞌ wa leꞌec ilic u betaj 
tulacal a ichili,‍— cu tꞌan a Jesusu. 41 —‍Tojaqueꞌex a naꞌat caꞌ a tzꞌaꞌeꞌex a sij‐oolo. 
Caꞌ a beteꞌex ti baaloꞌo, laj tojaji tulacal teꞌex,‍— cu tꞌan a Jesusu. d 42 —‍Yaj a 
beleꞌex a caꞌa a cꞌümüꞌ a fariseo u cꞌabaꞌ a naꞌateꞌexe. Quiꞌ ti walaqueꞌex a tzꞌeec 
tiꞌi u sij‐ool a Dios jun muuchꞌ caꞌ pꞌaatüc nueve muuchꞌ teꞌexe. baaloꞌ walaqueꞌex 
a betic etel tulacal a cꞌuꞌ a yan teꞌex tac etel a yerba, a ruda, y tulacal u chucaan 
a poccheꞌ a walac u jantabülü. Cꞌuꞌ betiqui, tubbi teꞌex a betiqueꞌex a tojo. Tubbi 
ilic teꞌex a yacuntiqueꞌex a Dioso. Yan a betiqueꞌex a tojo. Yan ilic a yacunteꞌex a 
Dioso, y maꞌ a pꞌütiqueꞌex a tzꞌeec u sij‐ool a Dioso,‍— cu tꞌan a Jesusu. e 43 —‍Yaj a 

San Lucas 11	�

El Nuevo Testamento en Maya-mopán de Guatemala, 2a ed., © 2012, Wycliffe Bible Translators, Inc.



177

 

f 11.43 Mt 23:6; Mr 12:38,39 g 11.44 Mt 23:27; Sal 5:9; Hch 23:3 h 11.46 Mt 23:4 
i 11.47 Mt 23:29 j 11.48 Hch 7:51,52 1 Ta 2:15; He 11:36–38 Stg 5:10 k 11.49 Pr 1:20; 
1 Co 1:24; Mt 23:34 l 11.51 Gn 4:8 m 11.52 Mt 23:13 n 11.54 Mr 12:13 

beleꞌex a caꞌa a cꞌümüꞌ a fariseo u cꞌabaꞌ a naꞌateꞌexe. Leꞌec ti walaqueꞌex a wocol 
ichil boon a naj tuba walac u cꞌajsabül a Dioso, jadiꞌ tuba quichꞌpan a cuuchili, 
jadiꞌ teꞌi a cꞌateꞌex a tintal jabix top nooch u wichileꞌex a meyaj. Jadiꞌ quiꞌ ta 
xiquineꞌex caꞌ chiitbiqueꞌex ti calle jabix nooch u wichileꞌex a meyaj,‍— cu tꞌan a 
Jesusu. f 44 —‍Yaj a beleꞌex a caꞌa a cꞌümüꞌ a fariseo u cꞌabaꞌ a naꞌateꞌexe. Incheꞌexe, 
aj choꞌeꞌex. Incheꞌexe, jabixeꞌex u cuuchil a quimen a maꞌ chicaꞌana. Caꞌ manüc a 
winic teꞌiji, maꞌ u yeel wa yan a cꞌasa,‍— cu tꞌan a Jesusu. g

45 Pues teꞌi. Jun tuul u yaj caꞌansajil u ley aj Moisese, u nuuctaj a Jesusu. 
—‍Maestro, tanil a wadic a tꞌan abeꞌe, tan ilic a queꞌyicoꞌon,‍— cu tꞌan tiꞌi. 
46 —‍Yaj ilic a beleꞌex a caꞌa a cꞌümüꞌ u yaj caꞌansajileꞌex u ley aj Moisese. 
Top chich a ley a walaqueꞌex a tzꞌeec tiꞌijooꞌ a cristianojo. Taneꞌex a tzꞌeec 
a ley tiꞌijooꞌ jabix cuchi taneꞌex a tzꞌeec a cuch a top al caꞌ u cuchooꞌ. Cꞌuꞌ 
betic incheꞌexe, maꞌ taꞌacheꞌex a waanticooꞌ u chꞌuuyte maꞌax etel jun 
tziit u yaleꞌex a cüꞌ,‍— cu tꞌan a Jesusu. h 47 —‍Yaj a beleꞌex a caꞌa a cꞌümüꞌ. 
Walaqueꞌex a betic u cuuchil a uchben quimen u yadajooꞌ u tꞌan a Dioso. 
Alaꞌooꞌo, quimsabooꞌ u men a uchben mamaaꞌeꞌex,‍— cu tꞌan a Jesusu. i 
48 —‍Etel cꞌuꞌ a walaqueꞌex a betiqui, chicaꞌan ti quiꞌeꞌex a wool etel cꞌuꞌ 
u betajooꞌ a uchben mamaaꞌeꞌex tiꞌijooꞌ boon u yadajooꞌ u tꞌan a Dios 
uchi. Quimsabooꞌ u men alaꞌooꞌo. Incheꞌexe, walaqueꞌex a betic u cuuchil 
tuba mucbooꞌ,‍— cu tꞌan a Jesus tiꞌijooꞌ u yaj caꞌansajil u ley aj Moisese. j 
49 —‍Leꞌec a Dioso, yaab u yeele. Baalaꞌ u yadaj: “Bel in quin tücaaꞌtooꞌ mac 
a walacooꞌ u yadic in tꞌan tiꞌijooꞌo. Tu yaamooꞌ alaꞌooꞌo, yan a belooꞌ u 
caꞌa quimsabül. Yan a belooꞌ u caꞌa yajcunbul,” cu tꞌan a Dioso,‍— cu tꞌan 
a Jesusu. k 50 —‍Leꞌec booneꞌex a cuxaꞌaneꞌex aleebe, u yadaj abeꞌ a Dioso, 
tiꞌi caꞌ pꞌaatüc jabix incheꞌex ilic a quimsajeꞌex boon tuul u yadaj u tꞌan a 
Dios tac tu cajeeb tac leeb,‍— cu tꞌan a Jesusu. 51 —‍Leꞌec a payeꞌ quimsabiji, 
leꞌec aj Abele. Leꞌec u yadaꞌ a quimsabiji, leꞌec aj Zacariasa. Quimsabi 
alaꞌi tu yaam tuba walac u chuwbul a baalcheꞌ y tu taan a naj tuba walac 
u mansabül u tꞌan a cristiano tiꞌi a Dioso. Tan in wadic teꞌex u jajil. A 
sipꞌileꞌex ti quimooꞌ tulacal alaꞌooꞌo. Incheꞌex a cuxaꞌaneꞌex aleebe, beleꞌex 
a caꞌa a boꞌte a sipꞌil abeꞌe,‍— cu tꞌan a Jesusu. l 52 —‍Yaj a beleꞌex a caꞌa a 
cꞌümüꞌ u yaj caꞌansajileꞌex u ley aj Moisese. A mucajeꞌex a jajil tꞌan jabix 
a cꞌülajeꞌex abeꞌ ich naj. Maꞌ a cꞌümajeꞌex abeꞌ a jajil tꞌana. Walaqueꞌex a 
yaaltic a wetꞌeꞌ mac u cꞌati u cꞌümüꞌ abeꞌe,‍— cu tꞌan a Jesusu. m

53 Pues teꞌi. Jobi ti tꞌan a Jesusu. Joqꞌui teꞌi. Leꞌecooꞌ a fariseo u cꞌabaꞌooꞌ u 
naꞌat etelooꞌ u yaj caꞌansajil u ley aj Moisese, choconacooꞌ u cꞌaate a jujumpaay 
tiꞌi a Jesusu. U yaaltajooꞌ u cꞌaate tiꞌi a Jesus caꞌ nuucbucooꞌ ti jomol. 54 Tanooꞌ 
u paacꞌtic caꞌ nuucbucooꞌ ti maꞌ toj, tiꞌi caꞌ u cüxtooꞌ u sipꞌil a Jesusu. n

Maꞌ quiꞌ caꞌ a beteꞌ maꞌax cꞌuꞌi chen pach a wool.

12 �1 Pues teꞌi. Leꞌec ti choconacooꞌ alaꞌooꞌ etel a Jesusu, mani tu 
pach u yaabil a cristiano a muchꞌlajooꞌo. Tanooꞌ u puchꞌic u bajil 

u men u yaabil. Leꞌec a Jesusu, payanbej caji ti tꞌan etelooꞌ u yaj cambal. 
—‍Cününteꞌex a bajil tiꞌi maꞌ a betiqueꞌex a jabix a walacooꞌ u betic a 
fariseo u cꞌabaꞌooꞌ u naꞌata. Alaꞌooꞌo, chen pach u yool ti walacooꞌ u betic a 
cꞌuꞌaca,‍— cu tꞌan a Jesusu. o 2 —‍Maꞌ yan a mucaꞌan a maꞌ tu chictala. Maꞌax 
cꞌuꞌ a betabi ich mucul wa maꞌ tu yeeltabül,‍— cu tꞌan a Jesusu. p 3 —‍Tulacal 
a cꞌuꞌ a walaqueꞌex a wadic ich mucul jabix ich acꞌüꞌü, bel u caꞌa eeltabül 
ich jabix a sasil u men tulacal mac. Leꞌec a mucultꞌan a walaqueꞌex a wadic 
ich jisiltꞌan ichil a cuarto tuba maꞌ taꞌach u yubajbülü, bel u caꞌa eeltabül 
jabix cuchi tan u yaalbül ti chich pol naj,‍— cu tꞌan a Jesusu.

Leꞌec a mac a yan ti saactiqui.
4 —‍Pues teꞌi. Incheꞌexe, in amigojeꞌex. Tan in wadic teꞌex. Maꞌ a 

saactiqueꞌex a cristianojo. Alaꞌooꞌo, patalooꞌ u quimes a cristianojo. Maꞌ 
caꞌ yan ulaacꞌ cꞌuꞌ a jedeꞌecooꞌ u paatal u betic teꞌexe,‍— cu tꞌan a Jesusu. q 
5 —‍Bel in quin wadüꞌ teꞌex mac a yan a saactiqueꞌexe. Yan a saactiqueꞌex 
a Dioso. Maꞌ jadiꞌ u paatal u quimsiqueꞌexe. Patal ilic u puleꞌex ichil a 
infiernojo. Tan in wadic teꞌex u jajil. Saacteꞌex alaꞌaji,‍— cu tꞌan a Jesusu. r 
6 —‍Walac u conbol cinco tuul aj meen chꞌiichꞌ yocꞌol caꞌ pꞌe centavo y maꞌax 
jun tuul a tubsabi u men a Dioso,‍— cu tꞌan a Jesusu. s 7 —‍Mas cꞌatiintzileꞌex 
tuwich jun muuchꞌ ti aj meen chꞌiichꞌ. Maꞌ jadiꞌ abeꞌe, xocaꞌan ilic boon xiit 
a tzoꞌotzel a yan ta poleꞌex. Maꞌ u jacꞌüleꞌex a wool,‍— cu tꞌan a Jesusu.

—‍Maꞌ in cꞌüm‐ooltaj a Cristo,‍— cu tꞌan.
8 —‍Pues teꞌi. Tan ilic in wadic teꞌex. Tulacal a mac walac u yadic tu 

taanooꞌ a cristiano ti u cꞌüm‐ooltajene, bel ilic in quin wadooꞌ tiꞌi u yaj 
xaꞌnum a Dios ti caꞌan ti u cꞌüm‐ooltajen a yanajeen ti cristianojili,‍— cu 
tꞌan a Jesusu. t 9 —‍Leꞌec mac caꞌ u yadüꞌ tiꞌijooꞌ a cristiano ti maꞌ u cꞌüm‐
ooltajene, bel ilic u caꞌa aalbül tiꞌijooꞌ u yaj xaꞌnum a Dios ti caꞌan ti maꞌ 
ilic cꞌümaꞌan alaꞌaji,‍— cu tꞌan a Jesusu. 10 —‍Tulacal a mac caꞌ u yadüꞌ a 
cꞌas tin wocꞌol a yanajeen ti cristianojili, jedeꞌec u paatal u saꞌtesabül tiꞌi. 
Cꞌuꞌ betiqui, wa caꞌ u maclantꞌante u Püsücꞌal a Dioso, maꞌ tu saꞌtesabül 
tiꞌi jumpul,‍— cu tꞌan a Jesusu. u 11 —‍Uchac a bensabüleꞌex tu cꞌasil tu 

taanooꞌ aj chꞌaꞌbej ichil boon a naj tuba walac u cꞌajsabül a Dioso. Uchac 
a bensabüleꞌex tu taan a alcalde wa ulaacꞌ a nooch u wichil u meyaja. 
Maꞌ u jacꞌüleꞌex a wool biqui caꞌ a nuucteꞌexooꞌo, y cꞌuꞌ a beleꞌex a caꞌa a 
wadüꞌü,‍— cu tꞌan a Jesusu. v 12 —‍Leꞌec caꞌ cꞌochoc u yorajil u cꞌaatbüleꞌex 
a chiꞌi, leꞌec u Püsücꞌal a Dioso, bel u cu yeeꞌ teꞌex cꞌuꞌ a beleꞌex a caꞌa a 
wadüꞌü,‍— cu tꞌan a Jesus tiꞌijooꞌ u yaj cambala. w

Leꞌec adaꞌ u sabeensilil a ayicꞌalili.
13 Pues teꞌi. Uchi u tꞌan jun tuul tu yaamooꞌ a cristianojo. —‍Maestro, adü 

tiꞌi in sucuꞌun caꞌ u jützüꞌ ten u ayicꞌalil in quimen tat,‍— cu tꞌan tiꞌi a Jesusu. 
14 —‍Ila noochwinic. ¿Mac u tzꞌaj ten in meyaj ti il sipꞌil tiꞌi caꞌ in jützüꞌ a 
jabix a cꞌatiji?‍— cu tꞌan a Jesusu. x 15 —‍Cününteꞌex a bajil. Ileꞌex ti maꞌ a 
beleꞌex ti cꞌaxül ichil a sipꞌil leꞌec caꞌ a tzꞌiꞌleꞌex a cꞌuꞌ a yan tiꞌi ulaacꞌa. U 
cuxtal a maca, maꞌ queꞌen etel u yaabil u ayicꞌalili,‍— cu tꞌan a Jesusu. y

16 Pues teꞌi. Caji ti tꞌan a Jesus ich mucultꞌan etelooꞌo. —‍Jun tuul a ayicꞌala, 
yan u col. Quiꞌaji. Top yaab u wich u tzꞌaj. 17 “Cꞌuꞌ a quin beteꞌ aleebe? Maꞌ 
caꞌ yan tuba in taactic u wich in col,” cu tꞌan tu bajil,‍— cu tꞌan a Jesusu. 
18 —‍“Baalaꞌ a bel in quin beteꞌe. Bel in quin jubuꞌ boon in rancho a yana. 
Bel in quin beteꞌ abeꞌ ti mas nooch. Teꞌi in taactic u wich in col, tulacal,” 
cu tꞌan tu bajil. 19 “Pachil abeꞌe, bel in quin wadüꞌ tin bajil: Taacaꞌan ten ti 
yaab u wich a colo. Maꞌ eelaꞌan boon jaab u mucꞌ ten. Bel in caꞌa ti jedel, 
ti janal, ti ucꞌul. Quiꞌ in wool tin bajil,” cu tꞌan tu bajil,‍— cu tꞌan a Jesusu. z 
20 —‍“Top nanech,” cu tꞌan a Dios tiꞌiji. “Leeb ti acꞌüꞌ a quimil. ¿Uxtun tulacal 
a cꞌuꞌ a taactaj? ¿Mac tiꞌi a pꞌütic?” cu tꞌan u yaalbül u men a Dioso,‍— cu 
tꞌan a Jesusu. a 21 —‍Baaloꞌ ilic tulacal a mac a tan u betic u ayicꞌalil waꞌyeꞌ 
yocꞌolcab, y maꞌ yan jabix u ayicꞌalil etel a Dioso,‍— cu tꞌan a Jesusu. b

Leꞌec a Dioso, walac u cününticooꞌ u mejen.
22 —‍Pues teꞌi. U men cꞌuꞌ in wadaj to teꞌex yocꞌol a ayicꞌala, tan in wadic 

teꞌex. Maꞌ a top tucliqueꞌex tuba u talel a janaleꞌex tiꞌi a cuxtaleꞌex. Maꞌax a top 
tucliqueꞌex tuba u talel a noqꞌueꞌex tiꞌi a tzꞌeequeꞌex ta wocꞌol,‍— cu tꞌan a Jesus 
tiꞌijooꞌ u yaj cambala. c 23 —‍Leꞌec a cuxtala, maꞌ jadiꞌ a janali, maꞌax xan jadiꞌ a 
nocꞌo,‍— cu tꞌan a Jesusu. 24 —‍Tucleꞌex u cuxtal aj chꞌomo. Maꞌ taꞌach u pacꞌ, 
maꞌax u joch. Maꞌ yan u ranchojil u nül. Cꞌuꞌ betiqui, walac u tzeenbel u men 
a Dioso. Mas cꞌatiintzileꞌex incheꞌex tuwichooꞌ a chꞌiichꞌi,‍— cu tꞌan a Jesusu. d 
25 —‍Maꞌax mac ta yaameꞌex jedeꞌec u sützic u bajil maꞌax ox naab chen etel u 

tucul,‍— cu tꞌan a Jesusu. 26 —‍Wa maꞌ ta paataleꞌex a sützüꞌ a bajileꞌex y maꞌ 
cuchi yaj u betabül abeꞌe, ¿cꞌuꞌ caꞌa top taneꞌex a tuclic cꞌuꞌac ulaacꞌ ichileꞌex a 
cuxtal jabix a janaleꞌex eteleꞌex a nocꞌo?‍— cu tꞌan a Jesus tiꞌijooꞌ u yaj cambala. 
27 —‍Tucleꞌex biqui ti walac u chꞌiil a topꞌo. Maꞌ taꞌach u meyaj maꞌax u jitic e a 
nocꞌo. Tan in wadic teꞌex. Leꞌec ti yan u nocꞌ a top quichꞌpan yocꞌol aj quimen 
rey Salomono, maꞌ tu quetic u quichꞌpanil a topꞌ abeꞌe,‍— cu tꞌan a Jesusu. 
28 —‍Leꞌec a topꞌ abeꞌe, cuxaꞌan tu cuuchil aleebe. Samala, pulbi ich cꞌaacꞌ. Leꞌec 
a Dioso, u tzꞌaj u quichꞌpanil y jun pꞌe rato ilic cuxaꞌan. Mas queꞌen u yool a Dios 
u tzꞌaaꞌ teꞌex a nocꞌ tuwich u tzꞌeec u quichꞌpanil a topꞌo. Queꞌeneꞌex a wool tu 
pach a nocꞌ, y maꞌ top queꞌeneꞌex a wool tu pach a Dioso,‍— cu tꞌan a Jesusu. 
29 —‍Maꞌ a tzꞌeequeꞌex a wool tu pach a janal etel a wucꞌul. Maꞌ a tucliqueꞌex 
abeꞌe. 30 Tulacal a cristiano yocꞌolcaba, queꞌenooꞌ u yool tu pach a janal etel a 
ucꞌulu. Leꞌec a Tateꞌexe, u yeel ti cꞌabeet teꞌex a janal etel a ucꞌul abeꞌe,‍— cu tꞌan 
a Jesus tiꞌijooꞌ u yaj cambala. f 31 —‍Incheꞌexe, payanbej caꞌ a tucleꞌex biquiꞌil u 
cꞌati a Dioso, y bel u caꞌa tzꞌabül teꞌex tulacal abeꞌ a cꞌuꞌ a cꞌabeet teꞌexe,‍— cu 
tꞌan a Jesusu. g

Leꞌec adaꞌ a ayicꞌalil ti caꞌana.
32 —‍Pues teꞌi. Maꞌ a saactaleꞌex a jun muuchꞌeꞌex a maꞌ yaabeꞌex ta bajil. Quiꞌ 

tu wich a Tateꞌex caꞌ u tzꞌaaꞌ a cuuchileꞌex etel,‍— cu tꞌan a Jesusu. h 33 —‍Coneꞌex 
cꞌuꞌ a yan teꞌexe. Tꞌoxeꞌex u tool tiꞌi a mac a maꞌax cꞌuꞌ a yan tiꞌiji. Ti baaloꞌo, 
tan u yantal teꞌex u cuuchil taqꞌuin a maꞌ yan qꞌuin u jobol etel a ayicꞌalileꞌex 
ti caꞌan a maꞌ yan qꞌuin u jobol. Maꞌ yan qꞌuin u cꞌochol aj xuuchꞌ teꞌi maꞌax 
ix mocꞌocꞌ,‍— cu tꞌan a Jesus tiꞌijooꞌ u yaj cambala. i 34 —‍Baaloꞌ caꞌ a beteꞌex, u 
men leꞌec tuba queꞌeneꞌex a ayicꞌalili, teꞌi ilic queꞌeneꞌex a wool,‍— cu tꞌan a 
Jesusu. 35,36 —‍Tzꞌajeꞌex a bajil jabix jun tuul aj meyaj ti tan u paacꞌtic u yuscꞌal 
u tzꞌulil ti il tzꞌocolbeel. Quiꞌ cꞌüxaꞌan u cꞌax u nücꞌ tiꞌi caꞌ u beteꞌ u meyaj aj 
meyaj abeꞌe. Tꞌübaꞌan u lampara. Leꞌec caꞌ cꞌochoc u tzꞌulil u boojte a puertaja, 
paacꞌ u caꞌa u jebeꞌ tiꞌi,‍— cu tꞌan a Jesusu. j 37 —‍Leꞌecooꞌ u yaj meyaja, quiꞌooꞌ u 
yool ti cüxtabooꞌ u men u tzꞌulil ti pꞌixaꞌanooꞌ u paacꞌte u cꞌochol. Tan in wadic 
teꞌex u jajil. Leꞌec u tzꞌulili, bel u cu tzꞌaaꞌ u cꞌax u nücꞌ tu bajil tiꞌi caꞌ uchuc u 
meyaj. Bel u cu tzꞌaaꞌooꞌ u yaj meyaj pach mesa. Bel u caꞌa ti cꞌochol u tzꞌaꞌooꞌ u 
janal,‍— cu tꞌan a Jesusu. k 38 —‍Uchac u cꞌochol u tzꞌulil leꞌec ti maꞌax to cꞌochoc a 
chumuc acꞌüꞌü. Uchac u cꞌochol ti manaꞌan a chumuc acꞌüꞌü. Wa caꞌ cüxtabücooꞌ 
aj meyaj ti pixaꞌanooꞌo, quiꞌooꞌ u yool,‍— cu tꞌan a Jesusu. 39 —‍Chꞌaꞌeꞌex u tojil 
adaꞌa. Wa cuchi u yeel cꞌuꞌ ti horajil u cꞌochol aj xuuchꞌ u yumil a naja, pixaꞌan 
cuchi alaꞌaji. Maꞌ cuchi tu chaꞌic u yocol,‍— cu tꞌan a Jesusu. l 40 —‍Baaloꞌ ilic cuchi 
incheꞌexe. Listojeꞌex ilic cuchi. Leꞌec ti maꞌ cuchi taneꞌex a paacꞌtiquene, chen 

a wiliqueꞌexe, jedaꞌen a yanajeen ti cristianojili,‍— cu tꞌan a Jesus tiꞌijooꞌ u yaj 
cambala. m

Leꞌec adaꞌ biquiꞌil u naꞌat a quiꞌ u meyaj y a cꞌas u meyaja.
41 Pues teꞌi. —‍Noochil, ¿tan wa a wadic a mucultꞌan abeꞌ toꞌon wa tiꞌi 

tulacalooꞌ?‍— cu tꞌan aj Pedro tiꞌiji. 42 —‍Leꞌec a mac a tan in tzicbaltiqui, 
leꞌec mac aj meyaj aj tzꞌocsaj tꞌan a seeb u yool a jedeꞌec u tzꞌabül ti nooch 
u wichil u meyaj u men u tzꞌulil. Bel u caꞌa u cününte u yotoch u tzꞌulil. Bel 
u cu tzꞌaaꞌ u janal tu yorajil,‍— cu tꞌan a Jesusu. n 43 —‍Quiꞌ u yool aj meyaj a 
tan ilic u meyaj leꞌec caꞌ uduc u tzꞌulil. 44 Tan in wadic teꞌex u jajil. Bel u caꞌa 
tzꞌabül tiꞌi ti nooch u wichil u meyaj. Bel u cu cününte tulacal a cꞌuꞌ a yan 
tiꞌi u tzꞌulili,‍— cu tꞌan a Jesus tiꞌijooꞌ u yaj cambala. o 45 —‍Cꞌuꞌ betiqui, uchac 
baalaꞌ caꞌ u yadüꞌ u yaj meyaj abeꞌe: “Maꞌ tu jomol udel in tzꞌulil,” cu tꞌan tu 
bajil. Caji u jützꞌooꞌ aj meyaja, ti winic, ti ix chꞌup. Caji ti janal, ti ucꞌul, ti 
caalül,‍— cu tꞌan a Jesusu. 46 —‍Leꞌec u tzꞌulil aj meyaj abeꞌe, udel u caꞌa tu 
qꞌuinil leꞌec ti maꞌ tan u paacꞌbül. Udel u caꞌa ti u yorajil ti maꞌ u yeel u yaj 
meyaj abeꞌe. Bel u caꞌa tzꞌabül ichil u sipꞌil. Tzꞌabül u caꞌa tu yaamooꞌ a maꞌ 
taꞌachooꞌ u tzꞌocsaja,‍— cu tꞌan a Jesusu. p 47 —‍Leꞌec aj meyaja, u yeel cꞌuꞌ u 
cꞌati u tzꞌulili. Cꞌuꞌ betiqui, maꞌ u listartaj u bajil, maꞌax u betaj abeꞌe. Bel u 
caꞌa tzꞌabül u sipꞌil ti top yaj. q 48 Cꞌuꞌ betiqui, yan ulaacꞌ a maꞌ u yeel cꞌuꞌ u 
cꞌati u tzꞌulili, mentücü, u betaj a maꞌ quiꞌi. Alaꞌaji, maꞌ top yaj ti bel u caꞌa 
tzꞌabül u sipꞌil u men maꞌ u yeel ta wichi. Leꞌec a mac u yeel a yaaba, yan 
u betic a yaaba. Baaloꞌ ilic etel a cristianojo. Leꞌec caꞌ u tzꞌaaꞌ a yaab tiꞌi a 
maca, bel u cu cꞌatiinte u cꞌümüꞌ u jel ti mas yaab tucayeꞌil caꞌ usqꞌuinbic 
tiꞌiji,‍— cu tꞌan a Jesus yocꞌol u betic u meyaj a mac ti chuculu. r

Maꞌ jumbelooꞌ u tucul a cristiano u men a Jesusi.
49 —‍Pues teꞌi. Taleen in tzꞌaaꞌ jabix a cꞌaacꞌ ichil a yocꞌolcaba, leꞌec caꞌ 

u jüpꞌooꞌ u bajil a cꞌümaꞌan etel a pulaꞌana. In cꞌati cuchi ti ac tꞌübaꞌan a 
jabix cꞌaacꞌ abeꞌe,‍— cu tꞌan a Jesusu. 50 —‍Cꞌuꞌ betiqui, seꞌ yan in cꞌümic 
cꞌuꞌ a bel in caꞌa in cꞌümüꞌ. Naj in chꞌaaꞌ wa ac in mansaj. s 51 ¿Taneꞌex wa 
a tuclic ti taleen in tzꞌaaꞌ ti quiꞌooꞌ tu bajil a cristiano yocꞌolcab? Taleen 
maꞌ tiꞌi in tzꞌeecal ti quiꞌooꞌ tu bajil a cristianoji. Tan in wadic teꞌex. 
Taleen in tzꞌaaꞌ caꞌ u jüpꞌooꞌ u bajil,‍— cu tꞌan a Jesusu. t 52 —‍Pꞌaatül u 
caꞌa ti maꞌ jumbelooꞌ u tucul a cinco tuul ichil a jun cuul a naja. Maꞌ 
jumbelooꞌ a ox tuul etel a caꞌ tuulu. Maꞌax jumbelooꞌ a caꞌ tuul etel a ox 
tuulu. Baaloꞌ ti caal u caꞌa,‍— cu tꞌan a Jesusu. u 53 —‍Maꞌ jumbel u tucul 

u tat etel u mejen, maꞌax u mejen etel u tat. Maꞌ jumbel u tucul u naꞌ 
etel u yal, maꞌax u yal etel u naꞌ. Maꞌ jumbel u tucul a noochꞌup etel u 
yütan u yal maꞌax leꞌec a ütantzil abeꞌ etel a noochꞌup abeꞌe,‍— cu tꞌan a 
Jesusu.

Leꞌec adaꞌ u pꞌis ti watac a jaꞌa.
54 —‍Pues teꞌi. Tanil a wiliqueꞌex ti tan u nacꞌül a muyal tu yoqueeb a 

qꞌuini, “Watac a jaꞌa,” queꞌex ti jomol y walac u yuchul,‍— cu tꞌan a Jesus 
tiꞌijooꞌ u yaabil a cristianojo. v 55 —‍Leꞌec caꞌ a wileꞌex ti tan u talel a icꞌ tu 
tojil a suru w, “leeb a qꞌuini,” queꞌex y walac u yuchul,‍— cu tꞌan tiꞌijooꞌ. x 
56 —‍Incheꞌexe, aj choꞌeꞌex. A weeleꞌex u pꞌis a cꞌuꞌ a watac yocꞌolcaba. 
¿Cꞌuꞌ caꞌa maꞌ a weeleꞌex u pꞌis ti udi a Cristo yocꞌolcab?‍— cu tꞌan a 
Jesusu. y

Emes u yool mac bel u cu tzoloꞌ a sipꞌil.
57 —‍Pues teꞌi. ¿Cꞌuꞌ caꞌa maꞌ pataleꞌex a tucle ta junaleꞌex biquiꞌil a 

tojo? 58 Leꞌec ti tan to u bensiqueꞌex tu taan a alcalde aj tzolo, yaalteꞌex 
a wemes u yool aj tzolo. Wa maꞌa, bel u cu benseꞌex tu taan aj il sipꞌil. 
Leꞌec aj il sipꞌili, bel u cu cꞌubeꞌex tiꞌi a soldadojo. Leꞌec a soldadojo, 
bel u cu tzꞌaꞌeꞌex ich cuarto. z 59 Tan in wadic teꞌex. Maꞌ ta jocꞌoleꞌex teꞌi 
asto a boꞌtiqueꞌex a multa. Maꞌax jun pꞌe centavo u yemel,‍— cu tꞌan a 
Jesusu. a

Quiꞌ cuchi caꞌ u jelooꞌ u tucul.

13 �1 Pues teꞌi. Tiꞌi ilic a qꞌuin abeꞌe, queꞌen tu yaamooꞌ a cristiano mac u 
yadaj tiꞌi a Jesus cꞌuꞌ u cꞌümajooꞌ aj Galileanojooꞌo. Leꞌec ti tanooꞌ u 

quimsic a baalcheꞌ tiꞌi u sij‐oolticalooꞌ tiꞌi a Dioso, quimsabooꞌ ilic alaꞌooꞌ u men 
aj gobernador Pilatojo. Xaabbi u qꞌuiqꞌuel alaꞌooꞌ etel a sij‐oolo. b 2 —‍¿Taneꞌex 
wa a tuclic ti mas yaab u sipꞌil aj Galileanojooꞌ abeꞌ tuwichooꞌ u chucaan aj 
Galileanojilooꞌ u men cꞌuꞌ u cꞌümajooꞌ?‍— cu tꞌan a Jesus ti uchi u nuucu. c 3 —‍Inen 
tan in wadic teꞌex. Maꞌ mas yanooꞌ u sipꞌil tuwichooꞌ u chucaani. Cꞌuꞌ betiqui, 
wa maꞌ ta jeliqueꞌex a tuculu, beleꞌex ilic a caꞌa ti quimil, y beleꞌex a caꞌa ichil 
a cꞌasili,‍— cu tꞌan tiꞌijooꞌ. 4 —‍Uxtun a diez y ocho tuul a quimooꞌ leꞌec ti cꞌaxi a 
caꞌnal naj yocꞌolooꞌo. Queꞌen tu tzeel a cuxlinjaꞌ Siloe abeꞌe. ¿Taneꞌex wa a tuclic 
ti mas yaabooꞌ u sipꞌil alaꞌooꞌ tuwichooꞌ u chucaan a cristiano ich caj Jerusalen u 
men cꞌuꞌ u cꞌümajooꞌo? 5 Tan in wadic teꞌex. Maꞌ mas yanooꞌ u sipꞌil tuwichooꞌ u 
chucaani. Cꞌuꞌ betiqui, wa maꞌ ta jeliqueꞌex a tuculu, beleꞌex ilic a caꞌa ti quimil, y 
beleꞌex a caꞌa ichil a cꞌasili,‍— cu tꞌan tiꞌijooꞌ. d

Leꞌec adaꞌ a cheꞌ higuera e a maꞌ taꞌach u wichi.
6 Pues teꞌi. Leꞌec a Jesusu, u yadaj a mucultꞌan tiꞌijooꞌ a cristianojo. 

—‍Jun tuul a winiqui, u tzꞌaj caꞌ pücꞌbüc jun teec a cheꞌ higuera 13.5 ichil u 
cuuch u pücꞌaal. Cꞌochi u yuxuꞌ u wich. Maꞌ yan. f 7 “Ox pꞌe jaab caaquen 
ti talel in wilaꞌ u wich a cheꞌ higuera g adaꞌa, y maꞌ yan. Chꞌücü. ¿Cꞌuꞌ aj 
beel caꞌ u jobes u mucꞌ a luꞌumu?” cu tꞌan tiꞌi u yaj meyaj,‍— cu tꞌan a 
Jesusu. h 8 —‍“Noochwinic, mas quiꞌ tiꞌijac to jun pꞌe jaab ti chꞌüquic. Bel 
in quin paante u xooc caꞌ tun in tzꞌaaꞌ u taꞌ baalcheꞌ teꞌi. i 9 Wa caꞌ u tzꞌaaꞌ 
u wich ti a jaab a wataca, quiꞌ. Wa maꞌa, quiꞌ caꞌ a tzꞌaaꞌ caꞌ chꞌücbüc,” cu 
tꞌan u yaj meyaj tiꞌiji,‍— cu tꞌan a Jesus ich mucultꞌan tiꞌijooꞌ a cristianojo.

Chꞌanesabi a noochꞌup a nococ u pach tu qꞌuinil a jedele.
10 Pues teꞌi. Tan u tꞌan a Jesus ichil a naj tuba walacooꞌ u muchꞌtal a cristiano 

u cꞌajes a Dioso. U qꞌuinil jedel a qꞌuin abeꞌe. 11 Tu yaamooꞌ a winic a noochꞌup a 
muchꞌaꞌanooꞌ teꞌiji, yan jun tuul a noochꞌup a diez y ocho jaab ococ a cꞌacꞌasbaꞌal 
ichil u yoolo. Nococ u pach u men a cꞌacꞌasbaꞌala. Maꞌ patal ti waꞌtal ti toj. 12 A 
Jesusu, u yilaj a noochꞌupu. U püyaj tu tzeel. —‍Noochꞌup, quiꞌaquech,‍— cu tꞌan 
tiꞌi. j 13 U tzꞌaj u cꞌüꞌ yocꞌol. Tu seebal tojaji u pach. Caji u yadüꞌ u quiꞌil a Dios a 
noochꞌupu. k 14 Cꞌuꞌ betiqui, siqꞌui u yool u yaj cananil a naj abeꞌ tuba walac u 
cꞌajsabül a Dioso. Siqꞌui u yool u men chꞌanesabi a noochꞌup tu qꞌuinil jedel u 
men a Jesusu. —‍Seis pꞌeel qꞌuin u qꞌuinil a meyaja. Caꞌ talaqueꞌex tu qꞌuinil abeꞌ 
tiꞌi caꞌ chꞌanüqueꞌex. Maꞌ tu qꞌuinil jedel a tzꞌücbüli,‍— cu tꞌan a winic abeꞌ tiꞌijooꞌ 
a cristianojo. l 15 Uchi u nuuc a Noochtzili. —‍Incheꞌexe, aj choꞌeꞌex. Tulacaleꞌex 
walaqueꞌex a pitic u cꞌax a wacax wa a tzimin a cꞌüxaꞌan yalam boꞌoy tu qꞌuinil 
ilic a jedele. Walaqueꞌex a bensic ti ucꞌul,‍— cu tꞌan a Jesusu. m 16 —‍Leꞌec a 
noochꞌup adaꞌa, leꞌec jun tuul u mam ti uchben mamaaꞌ aj Abraham. Diez y 
ocho jaab jabix cꞌüxaꞌan u men a quisin tiꞌi maꞌ u toj waꞌtal a noochꞌup adaꞌa. 
¿Maꞌ wa quiꞌ caꞌ in jocꞌsaj tu cꞌüꞌ a quisin tu qꞌuinil a jedele?‍— cu tꞌan a Jesusu. n 
17 Leꞌec caꞌ u yadaj abeꞌe, sudacajooꞌ boon a tzꞌiicooꞌ tiꞌi a Jesusu. Tulacalooꞌ u 
chucaan a cristianojo, quiꞌooꞌ u yool u men a quichꞌpan meyaj a walac u betiqui.

Leꞌec adaꞌ a mucultꞌan yocꞌol a semilla ix mostazaja.
18 Pues teꞌi. Caji ti tꞌan a Jesus etelooꞌ a cristianojo. —‍¿Cꞌuꞌ a quiꞌ caꞌ in 

wadüꞌ teꞌex tiꞌi caꞌ a chꞌaꞌeꞌex u tojil yocꞌol biqui ti walac u tücaaꞌ a Dioso? 
¿Cꞌuꞌ a cꞌüs quet etel abeꞌe?‍— cu tꞌan a Jesus tiꞌijooꞌo. o 19 —‍Leꞌec biqui ti 
walac u tücaaꞌ a Dioso, cꞌüs quet etel jun cuul u necꞌ ix mostazaja. Jun tuul a 

	�  San Lucas 13

El Nuevo Testamento en Maya-mopán de Guatemala, 2a ed., © 2012, Wycliffe Bible Translators, Inc.



184

 

p 13.21 Mt 13:33 q 13.22 Mt 9:35; Mr 6:6; Hch 10:38 r 13.24 Mt 7:13; Jn 7:34; Jn 
8:21; Jn 13:33; Ro 9:31; Ro 10:2,3 s 13.25 Sal 32:6; Is 55:6; Mt 25:10; Lc 6:46; Mt 7:23 
t 13.26 Tit 1:16 u 13.27 Mt 7:23; Mt 25:41; Sal 6:8 v 13.28 Mt 8:12; Mt 13:42; Mt 
24:51; Mt 8:11 w 13.29 south x 13.29 Gn 28:14; Is 60:3 y 13.30 Mt 19:30; Mt 20:16; 
Mr 10:31 

winiqui, u pücꞌaj abeꞌ ichil u cuuch u pücꞌaala. Chꞌiji ix mostaza teꞌi. Chawac 
u yoc. Leꞌecooꞌ a chꞌiichꞌi, u betajooꞌ u cꞌuꞌ tu cꞌüꞌ,‍— cu tꞌan a Jesusu.

Leꞌec adaꞌ a mucultꞌan yocꞌol a levaduraja.
20 —‍Pues teꞌi. ¿Cꞌuꞌ a cꞌüs quet etel biqui ti walac u tücaaꞌ a Dioso? 

21 Cꞌüs quet etel biqui ti walac u yaabtal a levaduraja. Jun tuul a 
noochꞌupu, u xaabtaj abeꞌ ichil jabix jun xoot costal a harina caꞌ u xaabte 
u bajil tulacal ichil,‍— cu tꞌan a Jesusu. p

Leꞌec adaꞌ biquiꞌil a puerta a tzꞌiꞌtzꞌiꞌ u taan.
22 Pues teꞌi. Tan u manül a Jesus ich caj ich aldea tu benil a caj Jerusalen. 

Tan u yadic u tꞌan a Dios tiꞌijooꞌ a cristianojo. q 23 —‍¿Noochwinic, yaabooꞌ 
wa a cristiano a belooꞌ u caꞌa saꞌalbülü, wa maꞌ?‍— cu tꞌan a jun tuul tiꞌiji. 
24 —‍Tzꞌajeꞌex a wool ti ocol ichil a jabix puerta a tzꞌiꞌtzꞌiꞌ u taan. Inen, tan in 
wadic teꞌex. Yanooꞌ a belooꞌ u cu yaalte a ocolo, pero maꞌ tu paatalooꞌ,‍— cu tꞌan 
a Jesus tiꞌijooꞌo. r 25 —‍Jun pꞌeel qꞌuin bel u caꞌa ti liqꞌuil u yumil a naj u cꞌülüꞌ a 
puertaja. Uchac a cꞌocholeꞌex ti a qꞌuin abeꞌ a boojteꞌex a puertaja. Beleꞌex a caꞌa 
a wadüꞌ: “Noochwinic, jebe toꞌon a puertaja,” queꞌexac tiꞌi. Bel u caꞌa u nuucteꞌex 
ti baalaꞌ: “Maꞌ in weeleꞌex a wich. Maꞌax in weel tuba taleꞌex,” cu tꞌanac teꞌex. s 
26 Beleꞌex a caꞌa a nuucte: “Uchi ti comon janal ti wucꞌul ta wetel. A wadaj a 
pectzil tiꞌijooꞌ a cristiano tu callejil ti caal,” queꞌexac tiꞌi. t 27 Cꞌuꞌ betiqui, bel u cu 
nuucteꞌex ti baalaꞌ: “Inene, tan in wadic teꞌex. Maꞌ in weeleꞌex a wich. Maꞌax in 
weel tuba taleꞌex. Joqꞌueneꞌex waꞌyeꞌ incheꞌex a walaqueꞌex a betic a cꞌasa,” cu 
tꞌanac teꞌex,‍— cu tꞌan a Jesus tiꞌijooꞌ a cristianojo. u 28 —‍Beleꞌex a caꞌa ti ocꞌol. Bel 
u caꞌa ti jürütꞌeꞌex a coj leꞌec caꞌ a wileꞌex u yocol aj Abraham, aj Isaac, aj Jacob 
y tulacal boon u yadaj u tꞌan a Dios uchi. Ocolooꞌ u caꞌa alaꞌooꞌ tu cuenta a 
Dioso, pero incheꞌexe, beleꞌex a caꞌa jocꞌsabül,‍— cu tꞌan a Jesusu. v 29 —‍Watacooꞌ 
a cristiano joqꞌueeb qꞌuin. Watacooꞌ oqueeb qꞌuin. Watacooꞌ ti norte y ti 
sur w. Muchꞌtalooꞌ u caꞌa pach mesa tu cuenta a Dioso,‍— cu tꞌan a Jesusu. x 
30 —‍Uꞌyeeneꞌex. Yan jujun tuul a maꞌ nooch u wichil u meyaj waꞌyeꞌ a bel u caꞌa 
tzꞌabül ti nooch u wichil u meyaj ti caꞌan. Yan ilic a jujun tuul a nooch u wichil 
u meyaj waꞌyeꞌ a maꞌ nooch u wichil u meyaj teꞌi,‍— cu tꞌan a Jesusu. y

Yaj u yool a Jesus u men a caj Jerusalene.
31 Pues teꞌi. Ti a qꞌuin abeꞌe, yanooꞌ a fariseo u cꞌabaꞌ u naꞌat a cꞌochooꞌ 

etel a Jesusu. —‍Joqꞌuen waꞌyeꞌ. U cꞌati u quimseech aj rey Herodes,‍— 

cu tꞌanooꞌ tiꞌi a Jesusu. 32 —‍Leꞌec aj rey Herodese, jabix chꞌumac z. Top 
aj choꞌ. Caꞌ xiqueꞌex etel alaꞌaji. Baalaꞌ caꞌ a wadeꞌex tiꞌi: “Aleebe tan ti 
tan in jocꞌsic a cꞌacꞌasbaꞌal ichil u yool a maca. Tan ilic in chꞌanesic a 
cꞌojaꞌana. Baaloꞌ ilic a bel in quin beteꞌ samal. Tiꞌi u yox pꞌeel qꞌuin in 
jobsic in meyaj, cu tꞌan a Jesusu,” queꞌexac tiꞌi,‍— cu tꞌan a Jesus tiꞌijooꞌ a 
fariseojo. a 33 —‍Caꞌax u cꞌati u quimseen, bel in caꞌa aleebe, samal, caꞌbe u 
men maꞌ yan biqui caꞌ quimsabüc jun tuul a tan u yadic u tꞌan a Dios wa 
maꞌ ich caj Jerusalen,‍— cu tꞌan a Jesusu.

34 —‍Pues teꞌi. Leꞌequeꞌex a cristiano ich caj Jerusalen, top walaqueꞌex 
a quimsic mac a tan u yadic u tꞌan a Dioso. Top walaqueꞌex a 
pꞌupꞌuchchꞌinticooꞌ tiꞌi caꞌ quimicooꞌ mac a tücaaꞌbooꞌ ta weteleꞌex u men 
a Dioso. Boon sut in cꞌatiintaj cuchi in saꞌalteꞌex jabix jun tuul ixnaꞌ cax a 
walac u muchꞌquintic u yal yalam u xic. Cꞌuꞌ betiqui, maꞌ a cꞌatiintajeꞌex,‍— 
cu tꞌan a Jesus yocꞌol a caj Jerusalene. b 35 —‍Uꞌyeꞌex. Maꞌ tan u caꞌ 
cününbüleꞌex a wotoch u men a Diosi. Inen tan in wadic teꞌex. Maꞌ ta 
caꞌ iliqueꞌex in wich tucayeꞌil asto ti caꞌ a wadeꞌex u quiꞌil u yaj tücaaꞌ a 
Noochtzil a tücaaꞌbi ta weteleꞌexe. Leꞌec ti caꞌ a wadeꞌex u quiꞌil alaꞌaji, 
beleꞌex a caꞌa a wilaꞌ in wich,‍— cu tꞌan a Jesus yocꞌol a caj Jerusalene. c

Chꞌanesabi a winic a sipꞌaꞌana.

14 �1,2 Pues teꞌi. Jun pꞌeel u qꞌuinil a jedele, queꞌen a Jesus ti janal 
etel jun tuul a nooch u wichil u meyaj. Fariseo u cꞌabaꞌ u naꞌat 

alaꞌaji. Yan jun tuul a winic teꞌiji, top sipꞌaꞌan tu jajil. Leꞌecooꞌ a fariseo 
u cꞌabaꞌooꞌ u naꞌata, top tanooꞌ u tzꞌeec ti cuenta a Jesus tiꞌi caꞌ u yilooꞌ 
wa caꞌ u chꞌanes a winic tiꞌi u qꞌuinil a jedel tiꞌi caꞌ u choꞌooꞌ. 3 Caji ti 
tꞌan a Jesus etelooꞌ u yaj caꞌansajil u ley aj Moises u yetꞌocooꞌ a fariseo u 
cꞌabaꞌooꞌ u naꞌata. —‍¿Quiꞌ wa tu cꞌaxül tiꞌi a ley caꞌ chꞌanesabüc a mac tiꞌi 
u qꞌuinil a jedele, wa maꞌ quiꞌ?‍— cu tꞌan a Jesus tiꞌijooꞌo. d 4 Cꞌuꞌ betiqui, 
maꞌ uchooꞌ u nuuc. Pachili, u müchaj a cꞌojaꞌana. U chꞌanesaj. U yadaj 
tiꞌi caꞌ xiꞌic. 5 —‍¿Wa caꞌ cꞌaxüc a tzimin wa a wacax ichil a chꞌeꞌene, mac 
ta yaameꞌex maꞌ tu jan jocꞌsic caꞌax tu qꞌuinil a jedele?‍— cu tꞌan a Jesus 
tiꞌijooꞌo. e 6 Maꞌ paatajooꞌ u nuucte.

Cꞌuꞌ a yan u beticooꞌ a chiitbooꞌ tiꞌi jun pꞌeel tzꞌocolbeele.
7 Pues teꞌi. Leꞌec a Jesusu, u yilaj ti tanooꞌ u cüxtic a quichꞌpan cuuchil 

boon a chiitaꞌanooꞌ ti janal tiꞌi caꞌ tuclabüc jabix noochooꞌ u wichil u 
meyaj. U yadajooꞌ u tojil tiꞌi ich mucultꞌan. 8 —‍Leꞌec caꞌ chiitbiqueꞌex 

tiꞌi jun pꞌeel tzꞌocolbeele, maꞌ a beeleꞌex ti tintal tuwich a quichꞌpan 
cuuchili. Uchac chiitbi ilic a mas nooch u wichil u meyaj ta wicheꞌexe,‍— 
cu tꞌan a Jesusu. 9 —‍Bel u caꞌa aalbül teꞌex u men u yumil a tzꞌocolbeele: 
“Joqꞌuen waꞌyeꞌ. Bel u caꞌa ti tintal a winic adaꞌ waꞌyeꞌe,” cu tꞌanac teꞌex. 
Sudactaleꞌex a caꞌa caꞌ xiqueꞌex ti tintal tuba maꞌ quiꞌ ta wicheꞌex,‍— cu tꞌan 
a Jesusu. 10 —‍Cꞌuꞌ betiqui, leꞌec caꞌ chiitbiqueꞌex ti janal, tinleneꞌex tuba 
walacooꞌ u tintal a maꞌ noochooꞌ u wichil u meyaja. Leꞌec caꞌ cꞌochoc mac 
u chiitajeꞌex, uchac u yadic teꞌex caꞌ tinlaqueꞌex tuba mas quichꞌpan. Ti 
baaloꞌo, tulacal boon a cꞌochooꞌ ti janal teꞌiji, belooꞌ u cu yilaꞌ jabix nooch 
u wichil a meyajeꞌexe,‍— cu tꞌan a Jesusu. f 11 —‍Tulacal mac a walac u tzꞌeec 
u bajil jabix nooch u wichil u meyaja, bel u caꞌa ti jocꞌol tiꞌi ti maꞌ nooch u 
wichil u meyaja. Leꞌec mac caꞌ u tzꞌaaꞌ u bajil jabix maꞌ nooch u wichil u 
meyaja, bel u caꞌa tzꞌabül tiꞌi ti nooch u wichil u meyaj,‍— cu tꞌan a Jesusu. g

12 Pues teꞌi. Uchi u tꞌan a Jesus etel a mac u chiitaj caꞌ talac ti janal. —‍Leꞌec 
ti tan a betic a fiestaja, maꞌ a chiiticooꞌ caꞌ talacooꞌ a amigojooꞌ, maꞌax a 
witzꞌin, maꞌax chucul a wetꞌoc, maꞌax a wettzeel a ayicꞌala. Jedeꞌecooꞌ u 
yusqꞌuintic u jel ti caꞌ u chiiteechooꞌ caꞌ xiquech ti janal etelooꞌ,‍— cu tꞌan a 
Jesus tiꞌiji. 13 —‍Cꞌuꞌ betiqui, leꞌec ti tan a betic a fiestaja, chiitooꞌ caꞌ talacooꞌ 
a otzili, a but cꞌüꞌü, a maꞌ quiꞌ u ximbala, a chꞌoopo. h 14 Bete ti baaloꞌ y bel 
u caꞌa ti quiꞌtal a wool. Alaꞌooꞌo, maꞌ tu paatalooꞌ u yusqꞌuin u jel. Bel u 
caꞌa usqꞌuinbil u jel u men a Dios tu qꞌuinil u caꞌ cuxtal tucayeꞌil a tojooꞌ u 
naꞌata,‍— cu tꞌan a Jesus tiꞌi mac u chiitaj caꞌ talac ti janal. i

Leꞌec adaꞌ a mucultꞌan yocꞌol a fiesta ti caꞌana.
15 Pues teꞌi. Leꞌec caꞌ u yubaj cꞌuꞌ u yadaj a Jesusu, uchi u tꞌan jun tuul a 

queꞌen pach mesa ti janal etel. —‍Quiꞌ u yool mac a bel u caꞌa ti janal tu 
cuenta a Dioso,‍— cu tꞌan tiꞌi a Jesusu. j 16 —‍Jun tuul a winiqui, u cꞌatiintaj 
u beteꞌ a fiestaja. Chiitbooꞌ a yaab caꞌ u yilooꞌ a fiesta abeꞌe,‍— cu tꞌan a 
Jesusu. k 17 —‍Cꞌochi u qꞌuinil a fiesta abeꞌe. U tücaaꞌtaj u yaj xaꞌnum caꞌ u 
püyooꞌ boon a chiitaꞌana. “Caꞌ cꞌochoqueꞌex tiꞌi a fiestaja. Cꞌochi u yorajil,” 
cu tꞌan tiꞌijooꞌ,‍— cu tꞌan a Jesusu. l 18 —‍Cꞌuꞌ betiqui, laj cajooꞌ u yadüꞌ ti maꞌ 
tu paatalooꞌ u beel. “In qꞌuexaj to a luꞌumu. Bel to in caꞌa in wilaꞌ. Adü tiꞌi 
caꞌ u saꞌtes ten. Maꞌ bel in caꞌa ti cꞌochol,” cu tꞌan a jun tuulu,‍— cu tꞌan a 
Jesusu. m 19 —‍Cꞌochi etel ulaacꞌ a jun tuulu. “In qꞌuexaj to diez tuul a wacax 
a walacooꞌ u meyaj. Bel to in quin yaaltooꞌ. Adü tiꞌi caꞌ u saꞌtes ten. Maꞌ bel 
in caꞌa ti cꞌochol,” cu tꞌan ulaacꞌ a jun tuulu,‍— cu tꞌan a Jesusu. 20 —‍Cꞌochi 
etel ulaacꞌ a jun tuulu. “In cüxtaj to in wütan, mentücü, maꞌ yan biqui in 

cꞌochol,” cu tꞌan a jun tuul abeꞌe,‍— cu tꞌan a Jesusu. 21 —‍Leꞌec aj xaꞌnum 
abeꞌe, uscꞌaji tu pach u yadüꞌ tiꞌi u tzꞌulil cꞌuꞌ a aalbi tiꞌiji. Tzꞌiicaji u tzꞌulil. 
“Caꞌ xiquech ti jomol ich caj ti calle y ti bej caꞌ a püyooꞌ a otzili, a butooꞌ u 
cꞌüꞌ, a maꞌ quiꞌooꞌ u ximbala, a chꞌoopooꞌo,” cu tꞌan u tzꞌulil tiꞌiji,‍— cu tꞌan 
a Jesusu. n 22 —‍“Noochwinic, püybooꞌ jabix ilic a wadaja, pero yanooꞌ to a 
cuuchil teꞌiji,” cu tꞌan u yaj xaꞌnum tiꞌiji. 23 “Caꞌ xiquech ti a carretera y ti 
ulaacꞌ a beje. Talesooꞌ a cristiano caꞌ tuduc a cuuchil pach mesaja. o 24 Inen 
tan in wadic tech. Maꞌax jun tuul tu yaamooꞌ boon a winic a chiitaꞌan 
biqꞌuin adoꞌ a bel u cu yaalte in janal,” cu tꞌan u tzꞌulil tiꞌiji,‍— cu tꞌan a 
Jesus ich mucultꞌan yocꞌol biqui caꞌ cꞌümbüc a mac u men a Dioso. p

25 Pues teꞌi. Yaab a cristiano a tücünacooꞌ tu pach a Jesus ti tan u beele. 
U sutaj u bajil ti tꞌan etelooꞌ. 26 —‍Wa yan mac u cꞌati u cꞌümeene, yan u 
cꞌatiintiquen tu jajil. Yan u mas cꞌatiintiquen tuwich tulacal ulaacꞌ, caꞌax u 
tat, u naꞌ u yütan, u mejen, u sucuꞌun, u quic, u yitzꞌin, tac etel u cuxtal ilic 
alaꞌaji. Wa maꞌ tu betic ti baaloꞌo, maꞌ tu paatal u yocol tiꞌi in waj tzꞌocsaj 
tꞌan,‍— cu tꞌan a Jesusu. q 27 —‍Leꞌec mac a maꞌ tu paatal u mucꞌyajte boon 
a yaj a tan u tzꞌabül tiꞌi u men tan u tzꞌocsiquen jabix cuchi tan u bensic 
u cruz ti tan u beel tin pacha, maꞌ ilic tu paatal u yocol tin waj tzꞌocsaj 
tꞌan,‍— cu tꞌan a Jesusu. r 28 —‍Leꞌec ti taneꞌex a cꞌatiintic a beteꞌ a noxiꞌ 
naja, ¿mac ta yaameꞌex a maꞌ taꞌach u tintal u tucle u tool a naj wa chucul 
tiꞌiji?‍— cu tꞌan a Jesusu. s 29 —‍Wa maꞌ tu betic ti baaloꞌo, leꞌec ti caac u 
beteꞌ a naja, uchac maꞌ tu paatal u jobes. Tulacal mac caꞌ u yilaꞌ ti baaloꞌo, 
belooꞌ u cu pꞌaꞌaste. 30 “Ca wilic. Maꞌ ilic paataji a winic u beteꞌ a naja,” cu 
tꞌanacooꞌ,‍— cu tꞌan a Jesus yocꞌol mac u cꞌati ocol tiꞌi u yaj tzꞌocsaj tꞌana. 
31 —‍Baaloꞌ ilic a reye. Leꞌec ti tan u tuclic a pꞌisbaj etel ulaacꞌ a reye, yan u 
payeꞌ tintal u tuclooꞌ wa jedeꞌec u paatal ti ganara. Uchac yan diez mil tuul 
u soldadojo. Uchac yan veinte mil tuul u soldado u yettzꞌiiquil a wataca. 
32 Wa maꞌ jedeꞌec u paatal ti ganara, leꞌec ti naach to queꞌen u yettzꞌiiquili, 
bel u cu tücaaꞌte caꞌ emsabüc u yool caꞌ quiꞌac etel,‍— cu tꞌan a Jesusu. t 
33 —‍Baaloꞌ ilic etel mac u cꞌati ocol tiꞌi in waj tzꞌocsaj tꞌan. Yan u tzꞌeec u 
yool tin pach tu jajil jabix tan u pꞌütic tulacal a cꞌuꞌ ulaacꞌ a yan tiꞌiji. Wa 
maꞌa, maꞌ tu paatal u yocol tiꞌi in waj tzꞌocsaj tꞌan,‍— cu tꞌan a Jesusu. u 
34 —‍Alaꞌooꞌo, jabix a taaba. Leꞌec a taaba, quiꞌ, pero caꞌ joboc u chꞌoochꞌili, 
¿biqui caꞌ ti tzꞌaaꞌ u chꞌoochꞌil tucayeꞌil? v 35 Maꞌ yan u cꞌabeetil maꞌax xan 
tiꞌi u tzꞌac luꞌum. Chen walac u pulbul. Leꞌec mac jedeꞌec u paatal u chꞌaꞌic 
u tojili, caꞌ u chꞌaaꞌ u tojil,‍— cu tꞌan a Jesus tiꞌijooꞌ a cristiano u men maꞌax 
cꞌuꞌ aj beel mac caꞌ u cꞌümüꞌ alaꞌi caꞌ tun u pꞌütüꞌ tucayeꞌil.

Leꞌec adaꞌ a mucultꞌan yocꞌol a carnero w a saꞌtiji.

15 �1 Pues teꞌi. Jun pꞌeel qꞌuin muchꞌlajooꞌ ti yaab aj mol taqꞌuin tiꞌi a 
gobiernojo, u yetꞌocooꞌ a top yaab u sipꞌili. Tanooꞌ u naatzꞌül u yubi u 

tꞌan a Jesusu. x 2 Leꞌecooꞌ a fariseo u cꞌabaꞌooꞌ u naꞌata, u yetꞌocooꞌ u yaj caꞌansajil 
u ley aj Moisese, cajooꞌ ti pꞌaꞌas. —‍Leꞌec a winic adaꞌa, top walac u cꞌümicooꞌ a 
yanooꞌ u sipꞌili. Walac u janal etelooꞌ,‍— cu tꞌanooꞌ. y 3 U men u yadajooꞌ abeꞌe, 
nuucbooꞌ ich mucultꞌan u men a Jesusu. 4 —‍Jun tuul a winiqui, yan u carnero z 
cien tuul. Wa cuchi caꞌ saꞌtüc tiꞌi a jun tuulu, bel u cu pꞌütooꞌ a noventa y nueve 
tuul tuba tanooꞌ u janal. Bel u caꞌa u cüxte a jun tuul a saꞌti asto u cüxtic. 
Tulacal a jujun tuuleꞌexe, jedeꞌequeꞌex ilic a betic ti baaloꞌ,‍— cu tꞌan a Jesusu. a 
5 —‍Leꞌec caꞌ u cüxte a saꞌtiji, quiꞌ u yool. Bel u caꞌa u cꞌoochte. 6 Leꞌec caꞌ cꞌochoc 
tu yotocho, bel u cu püyooꞌ u amigojooꞌ etelooꞌ u yettzeel. “Quiꞌaqueꞌex ilic 
a wool incheꞌexe. In cüxtaj a carnero b a saꞌti tene,” cu tꞌan tiꞌijooꞌ,‍— cu tꞌan a 
Jesusu. c 7 —‍Inen tan in wadic teꞌex. Leꞌec caꞌ u jeleꞌ u tucul u pꞌütüꞌ u beteꞌ a cꞌas 
jun tuul a yan u sipꞌil jabix alaꞌooꞌ a queꞌen tin tzeele, walac u yantal a quiꞌ‐oolal 
ti caꞌan tu jajil. Mas quiꞌooꞌ u yool etel a jun tuul abeꞌe, tuwich etel a noventa y 
nueve tuul a tojooꞌ u naꞌat a maꞌ tzaj u jelicooꞌ u tucul,‍— cu tꞌan a Jesus tiꞌijooꞌo. d

Leꞌec adaꞌ a mucultꞌan yocꞌol a taqꞌuin a saꞌtiji.
8 —‍Pues teꞌi. Jun tuul ix chꞌupu, yan u taqꞌuin diez pꞌeel, Wa cuchi caꞌ 

saꞌtüc tiꞌi a jun pꞌeele, bel u cu tübüꞌ a lampara tiꞌi caꞌ sasilac a ich naja. 
Bel u cu miiste a ichnaja. Bel u cu tzꞌaꞌ u yool u cüxte asto u cüxtic. ¿Maꞌ 
wa baaloꞌ?‍— cu tꞌan a Jesusu. 9 —‍Leꞌec caꞌ u cüxteje, bel u cu püyooꞌ u 
amigo etelooꞌ u yettzeel. “Quiꞌaqueꞌex ilic a wool incheꞌexe. In cüxtaj in 
taqꞌuin a saꞌtiji,” cu tꞌan tiꞌijooꞌ. 10 Inen tan in wadic teꞌex. baaloꞌ ilic ti 
walac u quiꞌtalooꞌ u yool u yaj xaꞌnum a Dios ti caꞌan leꞌec caꞌ tojac u naꞌat 
jun tuul a yan u sipꞌil jabix alaꞌooꞌ a queꞌen tin tzeel,‍— cu tꞌan a Jesusu.

Leꞌec adaꞌ a mucultꞌan yocꞌol a mejentzil a saꞌtiji.
11 —‍Pues teꞌi. Jun tuul a winiqui, yan u mejen caꞌ tuul. 12 “Tat,” cu tꞌan 

a itzꞌintzil tiꞌi u tata. “Tzꞌa ten boon a ayicꞌalil a bel u caꞌa ti pꞌaatül 
tene,” cu tꞌan tiꞌi u tat. U tꞌoxaj u ayicꞌalil tiꞌijooꞌ u mejen,‍— cu tꞌan a 
Jesusu. 13 —‍Maꞌ top yaab qꞌuin a manüc ti caꞌ u muchꞌquintaj u ayicꞌalil 
a itzꞌintzili. Joqꞌui teꞌi. Bini ti ulaacꞌ caj ti naach. U sütaj u taqꞌuin tanil 
u betic a caꞌax cꞌuꞌac ti cꞌasili. e 14 Leꞌec ti jobi tulacal u taqꞌuini, caji a 
wiꞌijil tu jajil ichil a caj abeꞌe. A itzꞌintzili, caji u yubi u yajil a wiꞌijili, 
15 mentücü, u cüxtaj u naal etel jun tuul a queꞌen teꞌiji. Tücaaꞌbi ichil u 

cuuch meyaj ti tzen eqꞌuen. 16 U cꞌatiintaj ilic cuchi u jante a jabix bitz a 
tan u tzꞌeec caꞌ u jantooꞌ a eqꞌuene. Cꞌuꞌ betiqui, maꞌax cꞌuꞌ a tzꞌabi tiꞌiji.

17 Pues teꞌi. Cꞌaji u winiquil a itzꞌintzili. “Yanooꞌ u yaj meyaj in tata. Maꞌ 
patalooꞌ u jante boon a walacooꞌ u tzꞌabül tiꞌiji. Cꞌuꞌ betiqui, waꞌyeꞌ tan in 
quimil u men wiꞌijil,” cu tꞌan tu bajil. 18 “Bel in caꞌa ti jocꞌol waꞌyeꞌ. Bel in caꞌa 
etel in tat. Bel in quin wadüꞌ tiꞌi: “Tat, yan in sipꞌil tiꞌi a Dioso. Yan ilic in sipꞌil 
tech. f 19 Maꞌ quiꞌ caꞌ a wileen jabixen a mejene. Mas quiꞌ caꞌ a wileen jabixen jun 
tuul a waj meyaja. Baaloꞌ caꞌ in wadüꞌ tiꞌi,” cu tꞌan tu bajil,‍— cu tꞌan a Jesusu.

20 —‍Pues teꞌi. Joqꞌui. Bini etel u tat. Naach to queꞌen maꞌ cꞌochoc ti ilbi u 
men u tat. Quiꞌaji u yool u tat. Alcaꞌ ti bini u cꞌümüꞌ u mejen. U meectaj. U 
yutzintaj,‍— cu tꞌan a Jesusu. g 21 —‍“Tat, yan in sipꞌil tiꞌi a Dioso. Yan ilic in sipꞌil 
tech. Maꞌ quiꞌ caꞌ a wileen jabixen a mejene,” cu tꞌan tiꞌi u tat. h 22 “Tales a nocꞌ a 
quichꞌpana. Sebac. Cünü tiꞌi. Tzꞌa u tzꞌüpütcꞌüꞌ tu cꞌüꞌü. Cünü u zapato tu yoc,” 
cu tꞌan u tat tiꞌi u yaj meyaj. i 23 “Tales aj meen wacax ti quelemcuntaj tiꞌi fiesta. 
Quimes. Coꞌneꞌex ti janal. Coꞌneꞌex ti beteꞌ a fiestaja. 24 Leꞌec in mejen adaꞌa, 
jabix quimen tene, pero caꞌ cuxlaji. Saꞌti biqꞌuin adoꞌo, pero caꞌ udi,” cu tꞌan u 
tat. Cajooꞌ u beteꞌ a fiestaja,‍— cu tꞌan a Jesusu. j

25 —‍Pues teꞌi. Queꞌen to ich col a sucuꞌuntzili. Leꞌec ti tan u yuscꞌala, naatzꞌi 
tu tzeel a naja. U yubaj a sono. Tan a ocoto. 26 Leꞌec a sucuꞌuntzili, u püyaj jun 
tuul aj meyaja. “¿Cꞌuꞌ a tan u manülü?” cu tꞌan tiꞌi. 27 “Udi a witzꞌin. Quiꞌ u yool 
a tat ti udi. Maꞌ cꞌojaꞌani. U tzꞌaj ti quimsabül aj meen wacax a quelemcunbiji,” 
cu tꞌan tiꞌi. 28 Cꞌuꞌ betiqui, tzꞌiicaji a sucuꞌuntzili. Maꞌ u cꞌati ocol ich naj. Joqꞌui a 
tattzil pach naja. U yaaltaj u quiꞌcunte u yool. k 29 “Cꞌaac tech boon jaab uchuc in 
meyaj ta wetel. Maꞌax jun sut wa maꞌ in tzꞌocsaj a tꞌan. Cꞌuꞌ betiqui, maꞌ a tzꞌaj 
ten maꞌax jun tuul a cabro l tiꞌi in betical a fiesta etelooꞌ in amigo,” cu tꞌan tiꞌi u 
tat ti uchi u nuuc. m 30 “Cꞌuꞌ betiqui, leꞌec ti udi a mejen abeꞌe, a tzꞌaj ti quimsabül 
aj meen wacax a quelemcunbiji. Alaꞌaji, chen u sütaj a ayicꞌalil etel ix cꞌacꞌas 
chꞌup,” cu tꞌan tiꞌi u tat. 31 “Yum, queꞌen ti queꞌenech tin wetel. Tulacal a cꞌuꞌ a 
yan tene, tech,” cu tꞌan a tattzili. 32 “Yan ti betic a fiestaja. Yan u quiꞌtal ti wool. 
Leꞌec a witzꞌini, jabix quimen toꞌono, pero caꞌ cuxlaji. Saꞌti biqꞌuin adoꞌo, pero caꞌ 
udi,” cu tꞌan u tat tiꞌi u mejen,‍— cu tꞌan a Jesus yocꞌol u cꞌüm‐oolbaanül a Dios u 
menooꞌ a mac a yanooꞌ u sipꞌil jabix alaꞌooꞌ a queꞌenooꞌ tu tzeele. n

Leꞌec adaꞌ aj il meyaj a maꞌ toj u naꞌata.

16 �1 Pues teꞌi. Uchi ilic u tꞌan a Jesus etelooꞌ u yaj cambala. —‍Jun tuul 
a ayicꞌala, yan u yaj cananilooꞌ u yaj meyaj. Leꞌec aj canan abeꞌe, 

tzolbi tiꞌi u tzꞌulil ti tan u sütic u ayicꞌalil u tzꞌulil,‍— cu tꞌan a Jesus tiꞌijooꞌ u 
yaj cambala. o 2 —‍Leꞌec u tzꞌulili, u püyaj aj canan abeꞌe. “Yan a cꞌuꞌ a aalbi ten 
ta wocꞌolo. Tzꞌiibte ten boon in ayicꞌalil in tzꞌaj tech caꞌ a cününteje. Bel a caꞌa 
ti jocꞌol ichil a meyaj,” cu tꞌan tiꞌi. p 3 “Leꞌec in tzꞌulili, tan u jocꞌsiquen ichil 
in meyaj. ¿Cꞌuꞌ a yan in betic aleebe?” cu tꞌan aj canan abeꞌ tu bajili. “Maꞌ 
yan in mucꞌ tiꞌi in wocol ichil a meyaj jabix a paan luꞌumu. Top sudaquen caꞌ 
manüquen ti matan taqꞌuin,” cu tꞌan tu bajil. 4 “In weel cꞌuꞌ a caꞌ in beteꞌ caꞌ u 
cꞌümeenooꞌ a cristiano ti posado leꞌec caꞌ jocꞌoquen ichil in meyaj,” cu tꞌan tu 
bajil,‍— cu tꞌan a Jesusu. 5 Jujun tuulil u püyajooꞌ boon a yanooꞌ u pꞌax etel u 
tzꞌulili. “¿Boon u yaabil a pꞌax etel in tzꞌulil?” cu tꞌan tiꞌi a jun tuulu. 6 “Leꞌec 
in pꞌax inene, cien lata ti aceite olivo,” cu tꞌan tiꞌi. “Tales u juꞌumil a pꞌax. 
Tinlen. Seebte a bajil. Cincuenta lata ilic a pꞌax caꞌ a tzꞌiibte,” cu tꞌan tiꞌi. q 
7 “¿Boon u yaabil a pꞌax incheche?” cu tꞌan tiꞌi ulaacꞌ a jun tuulu. “Cien pꞌis u 
semilla a harina r in pꞌax inene,” cu tꞌan tiꞌi. “Tales u juꞌumil a pꞌax. Tzꞌiibte ti 
jadiꞌ ochenta pꞌis a pꞌax,” cu tꞌan tiꞌi. 8 “Top patalech a choꞌen,” cu tꞌan u tzꞌulil 
tiꞌi u yaj cananil u meyaj abeꞌ u men top seeb u yool. Leꞌecooꞌ a cristiano 
yocꞌolcaba, mas seebooꞌ u yool u beteꞌ cꞌuꞌ a tiꞌi a yocꞌolcab tuwichooꞌ a 
cristiano a tiꞌi a Dios caꞌ u betooꞌ cꞌuꞌ a tiꞌi a caꞌana,‍— cu tꞌan a Jesusu. s 
9 —‍Inen tan in wadic teꞌex,‍— cu tꞌan tiꞌijooꞌ u yaj cambal. —‍Caꞌ a yancunteꞌex 
a amigojooꞌ tanil a waanticaleꞌexooꞌ etel cꞌuꞌ a yan teꞌex yocꞌolcaba. Leꞌec caꞌ 
joboc a cuxtaleꞌex waꞌyeꞌ yocꞌolcaba, beleꞌex a caꞌa cꞌümbül u menooꞌ ichil a 
cuuchileꞌex a maꞌ yan qꞌuin u jobolo,‍— cu tꞌan a Jesus tiꞌijooꞌ u yaj cambala. t 
10 —‍Leꞌec mac tan u betic a toj etel a tzꞌetzꞌeeque, etel a yaaba, jedeꞌec ilic u 
betic a tojo. Baaloꞌ ilic mac a tan u betic a maꞌ toj etel a tzꞌetzꞌeeque, etel a 
yaaba, jedeꞌec ilic u betic ti maꞌ toj,‍— cu tꞌan a Jesusu. u 11 —‍Wa cuchi maꞌ a 
betajeꞌex a toj etel a ayicꞌalil yocꞌolcaba, ¿mac caꞌ u tzꞌaaꞌ teꞌex a jajil ayicꞌalil 
leꞌec a walac u tal ti caꞌana?‍— cu tꞌan a Jesusu. v 12 —‍Wa cuchi maꞌ a betajeꞌex 
a toj etel u ayicꞌalil ulaacꞌ mac a tzꞌabi ta cꞌüꞌeꞌexe, ¿mac caꞌ u tzꞌaaꞌ teꞌex a 
ayicꞌalil a teꞌex ilic a tali ti caꞌana?‍— cu tꞌan a Jesusu. 13 —‍Jun tuul aj meyaja, 
maꞌ tu paatal u betic u meyaj ti quiꞌ ti caꞌ tuul u tzꞌulil. Wa maꞌ motz tiꞌi a jun 
tuul y yaj u yubi ulaacꞌ a jun tuulu, bel u cu tzꞌaaꞌ u yool tu pach a jun tuulu, 
y bel u cu motzinte ulaacꞌ a jun tuulu. Maꞌ tu paatal a tzꞌeequeꞌex a wool ich 
caꞌ xeel tu pach a Dioso, y tu pach a taqꞌuini,‍— cu tꞌan a Jesusu. w

14 Pues teꞌi. Leꞌecooꞌ a fariseo u cꞌabaꞌooꞌ u naꞌata, u yubajooꞌ tulacal a 
tꞌan abeꞌe. Alaꞌooꞌo, top queꞌenooꞌ u yool tu pach a taqꞌuini. U yeꞌajooꞌ 
etel u wich ti maꞌ cꞌochaꞌanooꞌ tu xiquin u tꞌan a Jesusu. x 15 —‍Incheꞌexe, 
walaqueꞌex a tzꞌeec a bajil jabix tojeꞌex a naꞌat tu taanooꞌ a cristianojo,‍— 
cu tꞌan a Jesusu. —‍Cꞌuꞌ betic a Dioso, u yeel biqui yanileꞌex a püsücꞌal. 

Top quiꞌ tu wich a cristiano u tzꞌeec u bajil jabix top u yeele, pero top maꞌ 
quiꞌ tu wich a Dios a baaloꞌo,‍— cu tꞌan a Jesusu. y

Jumpaay a leye, jumpaay biqui ti walac u tücaaꞌ a Dioso.
16 —‍Pues teꞌi. Leꞌec a ley u tzꞌiibtaj aj Moises etel boon a tꞌan u tzꞌiibtajooꞌ 

mac u yadajooꞌ u tꞌan a Dios uchiji, yan u cꞌabeetil asto ti jobi u meyaj 
aj Juan aj tzꞌaj ocjaꞌa. Tu pach abeꞌe, caji aalbül a quiꞌil tꞌan leꞌec biqui ti 
walac u tücaaꞌ a Dioso. Tulacalooꞌ a cristianojo, tanooꞌ u tutulcaꞌtic u bajil 
tiꞌi caꞌ ococ tu cꞌüꞌ a Dioso,‍— cu tꞌan a Jesusu. z 17 —‍Mas yaj u jocꞌsabül u 
mucꞌ caꞌax jun pꞌeel tꞌan ichil a ley u tzꞌiibtaj aj Moises tuwich u jobsabül 
tulacal a yocꞌolcab tac etel a caꞌana,‍— cu tꞌan a Jesusu. a

U tꞌan a Jesus ti maꞌ quiꞌ u pꞌütic u yütan a maca.
18 —‍Pues teꞌi. Tulacal a mac caꞌ u pꞌütüꞌ u yütan caꞌ u cüxte ulaacꞌ u 

yütana, chen tan u cꞌacꞌas cüjtal etel. Tulacal a mac caꞌ u chꞌaaꞌ ix chꞌup 
a pꞌütbi u men u yichama, chen tan ilic u cꞌacꞌas cüjtal etel,‍— cu tꞌan a 
Jesusu. b

Aj Lazaro etel jun tuul a ayicꞌala.
19 —‍Pues teꞌi. Yan jun tuul a winiqui, ayicꞌal. Yan u nocꞌ a jabix u color ix 

yamese. Yan a pimi. Coꞌoj abeꞌe. Quiꞌ a walac u jantic sansamal,‍— cu tꞌan a 
Jesusu. 20 —‍Yan ilic jun tuul a otzili, aj Lazaro u cꞌabaꞌ. Coyquinbi tu chiꞌ u 
cotil u yotoch a ayicꞌal abeꞌe. Top yaab a xoox yocꞌolo. c 21 U cꞌatiintaj cuchi 
caꞌ tzeenbec etel u yadaꞌ u janal a ayicꞌala. Leꞌecooꞌ a peqꞌue, walacooꞌ u 
cꞌochol u leetzte u xoox,‍— cu tꞌan a Jesusu. 22 —‍Quimi a otzil winiqui. 
Bensabi u pixan tu cuuchil etel aj quimen Abraham u menooꞌ u yaj xaꞌnum 
a Dios ti caꞌana. Quimi ilic a ayicꞌala. Mucbi,‍— cu tꞌan a Jesusu. d 23 —‍Tan 
u cꞌümic a yaj ichil u cuuchil a pulaꞌana. Uchi u chaꞌan ti naach. U yilaj 
tuba queꞌen aj Abrahama. U yilaj ilic aj Lazaro etele,‍— cu tꞌan a Jesusu. 
24 —‍“Mamaaꞌ Abraham,” cu tꞌan ti chich. “Chꞌaꞌa in wotzilil. Tücaaꞌte aj 
Lazaro caꞌ u tzümüꞌ caꞌax bibiilaꞌ u niꞌ u cꞌüꞌ ich jaꞌ caꞌ u tzꞌaaꞌ tin wacꞌ. 
Top tan in cꞌümic a yaj ichil a cꞌaacꞌ adaꞌa,” cu tꞌan tiꞌi aj Abrahama,‍— cu 
tꞌan a Jesusu. e 25 —‍“Yum, cꞌaac tech ti quiꞌ a cꞌümaj ti cuxaꞌanech to. Cꞌaac 
tech boon a yaj u cꞌümaj aj Lazarojo. Cꞌuꞌ betic aleebe, tan u cꞌümic a quiꞌ 
waꞌyeꞌ y incheche, tan a cꞌümic a yaja,” cu tꞌan aj Abraham tiꞌiji,‍— cu tꞌan 
a Jesusu. f 26 —‍“Maꞌ jadiꞌ abeꞌe, yan a noxiꞌ chꞌeꞌen tiqui yaama. Ti baaloꞌo, 

maꞌax mac jedeꞌec u paatal ti manül ta wetel caꞌax u cꞌatooꞌ. Maꞌax tu paatal 
u jocꞌol tuba queꞌenech tiꞌi caꞌ manücooꞌ waꞌyeꞌ,” cu tꞌan aj Abrahama,‍— cu 
tꞌan a Jesusu. g 27 —‍“Mamaaꞌ, wa maꞌ yan biqui u talele, tücaaꞌte tu yotoch in 
tat. 28 Yan cinco tuul in sucuꞌun in witzꞌin xidal. In cꞌati cuchi caꞌ xiꞌic aalbül 
tiꞌijooꞌ tiꞌi maꞌ u talelooꞌ ichil a cꞌasil adaꞌa,” cu tꞌan tiꞌi aj Abrahama,‍— cu 
tꞌan a Jesusu. 29 —‍“Yan a tꞌan a tzꞌiibaꞌan u men aj Moises etelooꞌ boon 
u yadajooꞌ u tꞌan a Dios uchiji. Etel a cꞌuꞌ a tzꞌiibaꞌan u men alaꞌooꞌo, 
jedeꞌecooꞌ u yeeltiqui,” cu tꞌan aj Abraham tiꞌiji. 30 “Mamaaꞌ Abraham, maꞌ 
tu yubicooꞌ. Cꞌuꞌ betiqui, wa caꞌ xiꞌic jun tuulac a caꞌ cuxlaji tu yaamooꞌ a 
quimene, jedeꞌec u jelicooꞌ u tuculu,” cu tꞌan u yaalbül aj Abrahama,‍— cu 
tꞌan a Jesusu. h 31 —‍“Wa maꞌ tu yubicooꞌ u tꞌan aj Moises etelooꞌ boon u 
yadajooꞌ u tꞌan a Dios uchiji, maꞌax tu jelicooꞌ u tucul wa caꞌ cuxlac jun 
tuulac tu yaamooꞌ a quimene,” cu tꞌan aj Abraham tiꞌiji,‍— cu tꞌan a Jesusu. i

Sabeensil caꞌ u cüxte u sipꞌil a hermanojo.

17 �1 —‍Pues teꞌi. Yan ti yan a cristiano a bel u cu yaalte u yemeseꞌex 
a wool caꞌ a beteꞌex a cꞌasa. Top yaj a bel u cu cꞌümüꞌ mac tan u 

betic abeꞌe,‍— cu tꞌan a Jesus tiꞌijooꞌ u yaj tzꞌocsaj tꞌan. j 2 —‍Mas quiꞌ cuchi 
caꞌ cꞌüxbüc a noxiꞌ caꞌ tu cal caꞌ pulbuc ich cꞌacꞌnaab yocꞌol maꞌ u yemsic 
u yool caꞌ u cüxte u sipꞌil jun tuul u cꞌümaj to u tꞌan a Dioso,‍— cu tꞌan a 
Jesusu. 3 —‍Cününteꞌex a bajil. Wa caꞌ u cüxte u sipꞌil ulaacꞌ a hermano ta 
wetele, tzeꞌecte. Wa caꞌ u jeleꞌ u tuculu, saꞌtes u sipꞌil. k 4 Caꞌax u cüxte u 
sipꞌil ta wetel siete sutac, leꞌec a jujun sut caꞌ u cꞌaate, yan a saꞌtesic tiꞌi tiꞌi 
ilic a qꞌuin abeꞌe,‍— cu tꞌan a Jesus tiꞌijooꞌ u yaj tzꞌocsaj tꞌana.

Yan u mucꞌ u tꞌan a queꞌen u yool tu pach Dios tu jajili.
5 Pues teꞌi. —‍Caꞌ tzꞌa toꞌon ti mas queꞌenac ti wool ta pach,‍— cu tꞌanooꞌ 

u yaj xaꞌnum tiꞌi a Noochtzili. 6 —‍Wa cuchi caꞌax jabix u necꞌ ix mostaza, 
baaloꞌ ilic cuchi queꞌeneꞌex a wool pach a Dioso, quiꞌ cuchi. Jedeꞌec cuchi 
u paataleꞌex a tücaaꞌtic a cheꞌ a jabix adaꞌ caꞌ jotzꞌboc caꞌ pücꞌbüc ich 
cꞌacꞌnaab, y jedeꞌec u yuchulu,‍— cu tꞌan a Jesusu. l

Leꞌec adaꞌ cꞌuꞌ a yan u betic aj meyaja.
7 —‍Pues teꞌi. Uchac yan jun tuul ta yaameꞌex a yan u qꞌuexbil mozo. 

Uchac tan u paan luꞌum. Uchac tan u cünün carnero m. Leꞌec caꞌ uscꞌac ichil 
u meyaja, ¿mac ta yaameꞌex jedeꞌec u yadic tiꞌi caꞌ manüc ti jomol pach 
mesa ti janal? 8 Maꞌ wa baalaꞌ caꞌ u yadüꞌ tiꞌi: “Utzquinte in janal. Jele a 

nocꞌ. Tales in janal. Leꞌec caꞌ joboquen ti janal ti ucꞌulu, caꞌ tun janüquech,” 
cu tꞌan tiꞌi,‍— cu tꞌan a Jesusu. n 9 —‍Maꞌ tu yadic boꞌtic tiꞌi u mozo u men u 
betaj jadiꞌ a cꞌuꞌ a aalbi tiꞌiji,‍— cu tꞌan a Jesusu. 10 —‍Baaloꞌ ilic incheꞌexe. 
Leꞌec caꞌ joboc a betiqueꞌex tulacal a cꞌuꞌ a aalbi teꞌexe, yan a wadiqueꞌex: 
“Inoꞌono, jabix caꞌax cꞌuꞌac ti aj meyajiloꞌono. Jadiꞌ cꞌuꞌ a tzꞌabi toꞌon caꞌ ti 
beteꞌe, jadiꞌ ti betaj,” queꞌexac,‍— cu tꞌan a Jesus tiꞌijooꞌ u yaj cambala. o

Chꞌanesabooꞌ a diez tuul a tan u tuꞌujtal u büqꞌuele.
11 Pues teꞌi. Queꞌen a Jesus tu benil Jerusalen tu yaam u cuenta Galilea 

etel u cuenta Samariaja. p 12 Leꞌec ti cꞌochi ichil jun pꞌeel a aldeaja, 
cꞌümbi u men diez tuul a cꞌojaꞌana. Tanooꞌ u tuꞌujtal u büqꞌuel u menooꞌ 
u cꞌojaꞌanil. Waꞌlajooꞌ ti naach ti tꞌan etel. q 13 —‍Jesus, Maestro, chꞌaꞌa ti 
wotzilil,‍— cu tꞌanooꞌ tiꞌi ti chich. 14 Ilbooꞌ u men a Jesusu. —‍Xeneꞌex a 
yeeꞌ a bajileꞌex tiꞌijooꞌ u yaj mansaj tꞌan a cristiano tiꞌi a Dioso,‍— cu tꞌan 
tiꞌijooꞌ. Tanilooꞌ u beele, chꞌanooꞌ. r 15 Jun tuul tu yaamooꞌ a diez tuulu, 
u yilaj ti chꞌani. Joqꞌui tu yaamooꞌ. Uscꞌaji tu pach. Chich u tꞌan ti tan 
u yadic u quiꞌil a Dioso. s 16 Xonlaji tu taan a Jesusu. U yemsaj u wich ti 
luꞌum. U yadaj a boꞌtic tiꞌi a Jesusu. Leꞌec a chꞌaniji, jun tuul aj Samariajil, 
y motztzilooꞌ aj Samariajil u menooꞌ aj Israele. t 17 —‍¿Maꞌ wa diez tuuleꞌex 
a chꞌaneꞌexe? ¿Tuba queꞌen u chucaan a nueve tuulu?‍— cu tꞌan a Jesus 
tiꞌiji. 18 —‍¿Maꞌ wa yan ulaacꞌ tu yaamooꞌ u cꞌatiintajooꞌ u yuscꞌal tu 
pach u yadüꞌ u quiꞌil a Dioso? Jadiꞌ a tali ich ulaacꞌ a caja, jadiꞌ u tzꞌaj a 
boꞌtiqui,‍— cu tꞌan a Jesusu. 19 —‍U men a tzꞌocsaj ti patalene, chꞌaneech. 
Liqꞌuen. U paatal a beele,‍— cu tꞌan a Jesus tiꞌi a xonaꞌan tu taana. u

Leꞌec adaꞌ biquiꞌil u qꞌuinil ti uduc ti tücaaꞌ a Dioso.
20 Pues teꞌi. Leꞌecooꞌ a fariseo u cꞌabaꞌooꞌ u naꞌata, u cꞌaatajooꞌ tiꞌi a Jesus 

biqꞌuin to u cꞌochol u qꞌuinil u caal ti tücaaꞌ a Dioso. —‍Maꞌ ta wiliqueꞌex u 
pꞌis leꞌec biqꞌuin u cꞌochol u qꞌuinil u caal ti tücaaꞌ a Dioso,‍— cu tꞌan a Jesus 
ti uchi u nuuc. v 21 —‍Uꞌyeꞌex in tꞌan. Maꞌ bel u caꞌa aalbül wa waꞌyeꞌ queꞌen 
wa tac tedoꞌ queꞌen u men caji tun ti tücaaꞌ ta yaameꞌex,‍— cu tꞌan a Jesusu. w

22 —‍Pues teꞌi. Cꞌochol u caꞌa u qꞌuinil ti beleꞌex a caꞌa a cꞌatiinteen a 
yanajeen ti cristianojil ta yaameꞌex jabix aleebe, pero maꞌ tu paatal,‍— cu 
tꞌan a Jesus tiꞌijooꞌ u yaj cambala. x 23 —‍Bel u caꞌa aalbül teꞌex ti tedoꞌ queꞌen 
wa xan waꞌyeꞌ queꞌen. Maꞌ a beeleꞌex teꞌi, maꞌax a tzꞌocsiqueꞌexooꞌ u tꞌan. y 
24 Leꞌec ti tan u cꞌaacꞌ a lemleme, ti naach chicaꞌan u sac tuwich a yocꞌolcaba. 

Baaloꞌ ilic ti chiclaquen a yanajeen ti cristianojil tu qꞌuinil in wudele,‍— cu 
tꞌan a Jesusu. z 25 —‍Cꞌuꞌ betiqui, payanbej yan in cꞌümic ti yaab a yaja. Yan 
ilic in culpachbül u menooꞌ a cristiano a cuxaꞌanooꞌ aleebe,‍— cu tꞌan a 
Jesusu. a 26 —‍Jabix ilic u betajooꞌ ti a qꞌuin ti cuxaꞌan to aj Noeje, baaloꞌ ilic 
a belooꞌ u cu beteꞌ a cristiano ti nützꞌünac u qꞌuinil in wudel a yanajeen ti 
cristianojili. b 27 Tanooꞌ u janal. Tanooꞌ u yucꞌul. Tanooꞌ u cüxtic u yicham y u 
yütan, asto ti cꞌochi u qꞌuinil u yocol aj Noe ichil a barcojo. Tudi a yocꞌolcab 
etel jaꞌa, y laj jobsabooꞌ,‍— cu tꞌan a Jesusu. 28 —‍Baaloꞌ ilic xan u betajooꞌ 
tiꞌi u qꞌuinil ti cuxaꞌan to aj Loto. Tanooꞌ u janal. Tanooꞌ u yucꞌul. Tanooꞌ u 
qꞌuex. Tanooꞌ u conol. Tanooꞌ u pacꞌ. Tanooꞌ u men naj. c 29 Cꞌuꞌ betiqui, leꞌec 
tu qꞌuinil ti joqꞌui aj Lot ich caj Sodomaja, tali a cꞌaacꞌ etel a azufre ti caꞌana. 
Laj jobsabooꞌ. 30 Baaloꞌ ilic ti belooꞌ u caꞌa u beteꞌ a cristiano asto ti cꞌochoc 
u qꞌuinil in chictal a yanajeen ti cristianojil,‍— cu tꞌan a Jesus tiꞌijooꞌ u yaj 
cambala. d 31 —‍Leꞌec mac a queꞌen pach naj tu qꞌuinil abeꞌe, maꞌ quiꞌ caꞌ xiꞌic 
ichil u yotoch u moloꞌ a cꞌuꞌ tiꞌiji. Sabeensil u müchbül. Jadiꞌ quiꞌ u puutzꞌul. 
Baaloꞌ ilic mac a queꞌen ich col. Maꞌ quiꞌ caꞌ uscꞌac tu yotoch u moloꞌ a cꞌuꞌ 
tiꞌiji,‍— cu tꞌan a Jesusu. e 32 —‍Cꞌaac teꞌex ti quimi u yütan aj Lot u men u sutaj 
u bajil ti chaꞌan tu pach. f 33 Leꞌec mac a top yaj u yubi u cuxtal waꞌyeꞌe, bel u 
caꞌa ti saꞌtül u cuxtal ti caꞌan. Leꞌec mac a maꞌ tan u yacuntic u cuxtal waꞌyeꞌ 
tin wocꞌlala, bel u cu saꞌalte u cuxtal ti caꞌan,‍— cu tꞌan a Jesus tiꞌijooꞌ u yaj 
cambala. g 34 —‍Inen tan in wadic teꞌex. Tiꞌi ilic a acꞌüꞌ abeꞌ a tan in wadiqui, 
coyaꞌanac caꞌ tuul a winic ichil jun pꞌeel a camaja. Jun tuulu, bel u caꞌa 
chꞌaꞌbül. Ulaacꞌ a jun tuulu, pꞌaatül u caꞌa. h 35 Caꞌ tuul ix chꞌupu, tanooꞌ u juchꞌ. 
Jun tuulu, bel u caꞌa chꞌaꞌbül. Ulaacꞌ a jun tuulu, pꞌaatül u caꞌa. 36 Caꞌ tuul a 
winiqui, queꞌenooꞌ ich col. Jun tuulu, bel u caꞌa chꞌaꞌbül. Ulaacꞌ a jun tuulu, 
pꞌaatül u caꞌa,‍— cu tꞌan a Jesus tiꞌijooꞌ u yaj cambala. 37 —‍Noochil, ¿tuba u 
yuchul abeꞌe?‍— cu tꞌanooꞌ u yaj cambal tiꞌiji. —‍Uchul u caꞌa caꞌax tubajac 
jabix ilic a mucultꞌan adaꞌ yocꞌol aj chꞌomo. Leꞌec tuba yan a quimene, teꞌi tu 
muchꞌtalooꞌ aj chꞌomo,‍— cu tꞌan a Jesus tiꞌijooꞌ ti uchi u nuuc. i

Leꞌec adaꞌ a mucultꞌan yocꞌol ix maꞌicham etel aj il sipꞌili.

18 �1 Pues teꞌi. Leꞌec a Jesusu, u yadaj a mucultꞌan tiꞌijooꞌ u yaj cambal tiꞌi 
caꞌ u cünooꞌ ti maꞌ u tucꞌulooꞌ u yool u cꞌaate tiꞌi a Dios leꞌec a cꞌuꞌ a 

tanooꞌ u cꞌaatiqui. j 2 —‍Yan jun tuul aj il sipꞌil ichil a jun pꞌeel a caja. Maꞌ yan 
cꞌuꞌ u cuenta tiꞌi a Dioso, maꞌax tiꞌi a caꞌax macaca,‍— cu tꞌan a Jesusu. 3 —‍Yan 
ilic jun tuul ix maꞌicham ichil a caj abeꞌe. Walac u boch cꞌochol etel aj il sipꞌil ti 
tzol. U cꞌati cuchi caꞌ tojquinbic u naꞌat mac a tan u betic a cꞌas tiꞌiji. 4 Yaab qꞌuin 

tan u beel teꞌi. Cꞌuꞌ betiqui, maꞌ u cꞌati u yaante ix maꞌicham aj il sipꞌili. Pachili, 
u tuclaj aj il sipꞌil ti baalaꞌ: “Maꞌ yan cꞌuꞌ u cuenta ten a maꞌax macaca, maꞌax 
Dios. 5 Cꞌuꞌ betiqui, top tan u tucꞌsic in wool ix maꞌicham adaꞌa. Bel in quin 
tojquinte tiꞌi. Wa maꞌa, maꞌ tu jobol u tucꞌsic in wool tanil u boch udel,” cu tꞌan 
tu bajil,‍— cu tꞌan a Jesusu. k 6 —‍Tzꞌajeꞌex ta wool biquiꞌil u tꞌan aj il sipꞌil abeꞌ a 
maꞌ toj u naꞌata,‍— cu tꞌan a Noochtzili. 7 —‍Leꞌec a Dioso, ¿maꞌ wa jedeꞌec ilic u 
tojquintic tiꞌijooꞌ a yeetaꞌan cꞌuꞌ a tanooꞌ u boch cꞌaatic tiꞌi ti qꞌuin ti acꞌüꞌü?‍— 
cu tꞌan a Jesusu. l 8 —‍Inen tan in wadic teꞌex. Bel u cu tojquinte tiꞌijooꞌ ti jomol. 
Cꞌuꞌ betiqui, leꞌec caꞌ uduquen a yanajeen ti cristianojil waꞌyeꞌ yocꞌolcaba, 
¿jedeꞌec wa in cüxtic ti yanooꞌ a tanooꞌ u tzꞌocsic a Dioso?‍— cu tꞌan a Jesusu. m

Leꞌec adaꞌ a mucultꞌan yocꞌol jun tuul fariseo etel 
jun tuul aj mol taqꞌuin tiꞌi a gobiernojo.

9 Pues teꞌi. Yanooꞌ a cristiano jabix tojooꞌ u naꞌat tu tuclicooꞌ u bajil. Walacooꞌ 
u motzintic u yetcristianojil. Aalbi a mucultꞌan tiꞌijooꞌ u men a Jesusu. n 10 —‍Caꞌ 
tuul a winiqui, ocooꞌ ichil u yotoch Dios u cꞌajes a Dioso. Jun tuulu, fariseo u 
cꞌabaꞌ u naꞌat. Ulaacꞌ a jun tuulu, aj mol taqꞌuin tiꞌi a gobiernojo. Motztzilooꞌ 
aj mol taqꞌuin abeꞌ u menooꞌ u yetcaal. 11 Leꞌec a fariseojo, waꞌlaji u cꞌajes a 
Dioso, pero chen u cꞌajsaj u quiꞌil u bajil. “Dios, boꞌtic tech ti maꞌ jabixenooꞌ 
ulaacꞌ a cristianoji. Maꞌ taꞌach in choꞌ. Maꞌ taꞌach in betic a maꞌ tojo. Maꞌ 
taꞌach in cüjtal etel a caꞌax macaca. Maꞌax xan cꞌasen jabix a winic adoꞌ aj mol 
taqꞌuini. o 12 Inene, walac in pꞌütic a janal tiꞌi in suqꞌuin caꞌ sut ti a semanaja. 
Walac in sijic tech a sij‐oolo, jun muuchꞌ tu yaam a diez ichil a tulacal a cꞌuꞌ a 
walac u yantal tene,” cu tꞌan tiꞌi a Dioso,‍— cu tꞌan a Jesusu.

13 —‍Pues teꞌi. Leꞌec aj mol taqꞌuin tiꞌi a gobiernojo, waꞌlaji ti naach. Maꞌ 
uchi u chaꞌan ti caꞌan. Tan ti tan u jützꞌic u taan u men u yajil u yool. 
“Dios, top yan in sipꞌil. Caꞌ chꞌaaꞌ in wotzilil. Saꞌtes ten,” cu tꞌan,‍— cu 
tꞌan a Jesusu. p 14 —‍Inen tan in wadic teꞌex. Leꞌec a winic abeꞌe, cꞌümaꞌan 
ti uscꞌaji tu yotoch. Leꞌec ulaacꞌa, maꞌ cꞌümbi u tꞌan, u men mac a walac 
u tzꞌeec u bajil jabix top patala, bel u caꞌa ti jocꞌol tiꞌi jabix maꞌ yan u 
patalil. Leꞌec mac a walac u tzꞌeec u bajil jabix maꞌ nooch u wichil u 
meyaja, bel u caꞌa tzꞌabül ti nooch u wichil u meyaj,‍— cu tꞌan a Jesusu. q

Quiꞌquiꞌtꞌanbooꞌ a tzꞌub u men Jesusu.
15 Pues teꞌi. Cꞌochesabooꞌ a tzꞌub etel a Jesus tiꞌi caꞌ quiꞌquiꞌtꞌanbücooꞌo. 

Leꞌecooꞌ u yaj cambal a Jesusu, u yilajooꞌ ti tanooꞌ u cꞌochesabül. Maꞌ quiꞌooꞌ 
tu wich. U tzeꞌectajooꞌ a tanooꞌ u cꞌochesaj tzꞌubu. r 16 Cꞌuꞌ betic a Jesusu, u 
püyajooꞌ a tzꞌub etele. —‍Chaꞌa u talelooꞌ a tzꞌub tin wetele. Maꞌ a wetꞌicooꞌ. 

Leꞌec boon tuul a walacooꞌ u tzꞌocsaj tꞌan jabixooꞌ a tzꞌub adaꞌa, leꞌec a ocolooꞌ 
u caꞌa tu cuenta a Dioso,‍— cu tꞌan a Jesus tiꞌijooꞌ u yaj cambala. s 17 —‍Tan in 
wadic teꞌex u jajil. Leꞌec mac maꞌ u cꞌati u cꞌüm‐oolte a Dios jabix ilic tu cꞌüm‐
oolbol u men a tzꞌubu, maꞌ ilic tu yocol tu cuenta a Dioso,‍— cu tꞌan a Jesusu.

Uchi u tꞌan a ayicꞌal etel a Jesusu.
18 Pues teꞌi. —‍Maestro, top quiꞌech. ¿Cꞌuꞌ a yan in betic tiꞌi caꞌ in naalte a 

cuxtal a maꞌ yan qꞌuin u jobolo?‍— cu tꞌan jun tuul a nooch u wichil u meyaj 
tiꞌi a Jesusu. t 19 —‍¿Cꞌuꞌ caꞌa tan a wadic ti quiꞌen? Maꞌ yan mac a quiꞌi, jadiꞌ 
a Dioso,‍— cu tꞌan a Jesus tiꞌiji. 20 —‍A weel cꞌuꞌ a tzꞌiibaꞌan ichil a ley u men 
aj Moisese. “Maꞌ beel ti cüjtal etel caꞌax macac. Maꞌ beel ti quimsaj. Maꞌ 
beel ti xuuchꞌ. Maꞌ a tzꞌeec u sipꞌil a wetꞌoc etel tus. Tzꞌoques u yanil a naꞌ 
a tat,” cu tꞌan a leye,‍— cu tꞌan a Jesus tiꞌiji. u 21 —‍In laj tzꞌocsaj tulacal abeꞌ 
ichil in tzꞌubil y tac leeb,‍— cu tꞌan a winic a nooch u wichil u meyaj tiꞌi a 
Jesusu. 22 Leꞌec caꞌ u yubaj u tꞌan a winiqui, uchi u nuuc a Jesusu. —‍Yan to 
a jun pꞌeel a maꞌ a tzꞌoquese. Caꞌ xiquech a conoꞌ tulacal a cꞌuꞌ a yan teche. 
Tꞌoxo u tool tiꞌijooꞌ a otzili. Caꞌ a beteꞌ ti baaloꞌo, bel u caꞌa ti yantal tech a 
ayicꞌalil ti caꞌana. Caꞌ tun talaquech tin pach,‍— cu tꞌan a Jesus tiꞌiji. v 23 Leꞌec 
caꞌ u yubaj abeꞌe, yajaji u yool a winiqui. Top yaab u ayicꞌalil. 24 Leꞌec a 
Jesusu, u chaꞌantaj a winiqui. —‍Chücyajil u yocol tu cꞌüꞌ a Dios a mac a yan 
u ayicꞌalil yocꞌolcab,‍— cu tꞌan a Jesusu. w 25 —‍Maꞌ yan biqui u manül jun 
tuul noxiꞌ baalcheꞌ camello x u cꞌabaꞌ tu potolal a puutzu. Mas maꞌ yan biqui 
tucayeꞌil caꞌ ococ jun tuul ayicꞌal a queꞌen u yool pach u taqꞌuin tu cꞌüꞌ a 
Dioso,‍— cu tꞌan a Jesusu. 26 —‍Wa maꞌ tu paatal u saꞌalbül a ayicꞌala, maꞌax 
mac wal a bel u caꞌa saꞌalbülü,‍— cu tꞌanooꞌ caꞌ u yubajooꞌ u tꞌan a Jesusu. 
27 —‍Leꞌec cꞌuꞌ a maꞌ patal u beteꞌ jun tuul a winiqui, a Dioso, patal u beteꞌ,‍— 
cu tꞌan a Jesus ti uchi u nuuc. y 28 —‍Inoꞌono, ti pꞌütaj tulacal a cꞌuꞌ toꞌono, 
tiꞌi caꞌ queꞌenacoꞌon ta pach,‍— cu tꞌan aj Pedro tiꞌi u men cꞌuꞌ a aalbi tiꞌi a 
ayicꞌala. z 29,30 —‍Tan in wadic teꞌex u jajil. Leꞌec mac tan u seꞌ pꞌütic u yotoch 
wa u yütan tiꞌi u tzꞌocsic a Dioso, bel u cu cꞌümüꞌ ti mas yaab u quiꞌil a Dios 
waꞌyeꞌ yocꞌolcab. Bel ilic u cu cꞌümüꞌ a cuxtal a maꞌ yan qꞌuin u jobol tu 
qꞌuinil a wataca. Baaloꞌ ilic etel mac a tan u seꞌ pꞌütic u sucuꞌun, u yitzꞌin, u 
naꞌ, u tat, u mejen, bel ilic u cu cꞌümüꞌ abeꞌe,‍— cu tꞌan a Jesusu. a  b

A Jesusu, u caꞌ adaj ti bel u caꞌa quimsabül.
31 Pues teꞌi. Leꞌec a Jesusu, u püyajooꞌ a doce tuul tu junalooꞌo. —‍Uꞌyeꞌex 

in tꞌan. Aleebe bel ti caꞌa ich caj Jerusalen,‍— cu tꞌan tiꞌijooꞌ. —‍Inene, 

yanajeen ti cristianojil. Bel u caꞌa ti uchul ten tulacal a cꞌuꞌ a tzꞌiibaꞌan 
u menooꞌ a uchben cristiano u yadajooꞌ u tꞌan a Dioso,‍— cu tꞌan tiꞌijooꞌ. c 
32 —‍Bel in caꞌa cꞌubbul tiꞌijooꞌ a maꞌ Israele. Belooꞌ u cu pꞌaꞌasteen. Belooꞌ 
u cu beteꞌ a yan maꞌ yan tene. Belooꞌ u cu tuubteen. d 33 Belooꞌ u cu 
jützꞌeen etel jatzꞌ. Belooꞌ u cu quimseen. Tu yox pꞌe qꞌuini, bel in caꞌa ti caꞌ 
cuxtal tucayeꞌil,‍— cu tꞌan a Jesus tiꞌijooꞌ u yaj cambala. 34 Cꞌuꞌ betiqui, maꞌ 
u chꞌaꞌajooꞌ u tojil u tꞌan maꞌax jun cuul. Mucaꞌan u nuꞌcul u tꞌan tiꞌijooꞌ. e

Jebbi u wich a chꞌoop u men a Jesusu.
35 Pues teꞌi. Tan to u cꞌochol a Jesus chiꞌ caj Jerico. Teꞌi tinaꞌan tzeel 

bej jun tuul a chꞌoopo. Tan u matan taqꞌuin. f 36 U yubaj ti top yaab a 
tanooꞌ u manül ti bej. U cꞌaataj cꞌuꞌ a tan u manülü. 37 —‍Leꞌec a Jesus 
a tali Nazarete, leꞌec a tan u manülü,‍— cu tꞌan u yaalbül. 38 —‍Jesus, 
inchech u mam aj quimen rey David a tan u paacꞌbaanülü. Chꞌaꞌa in 
wotzilil,‍— cu tꞌan ti chich. 39 —‍Top loꞌpeequech,‍— cu tꞌanooꞌ a tanooꞌ 
u beel mas taanil tuwich a Jesusu. Cꞌuꞌ betiqui, jadiꞌ u pul‐ooltaj u 
yadic ti mas yaab. —‍Inchech u mam aj quimen rey David a tan u 
paacꞌbaanülü. Chꞌaꞌa in wotzilil,‍— cu tꞌan ti chich. 40,41 Waꞌlaji a Jesusu. 
U yadaj caꞌ talesabüc a chꞌoopo. —‍¿Cꞌuꞌ a cꞌati caꞌ in beteꞌ teche?‍— cu 
tꞌan tiꞌi a chꞌoop leꞌec ti cꞌochesabi tu tzeele. —‍Noochil, in cꞌati cuchi caꞌ 
sasilac in wich,‍— cu tꞌan a chꞌoopo. g 42 —‍Jeebi a wich. Uchuc a chaꞌan. 
Chꞌaneech u men a tzꞌocsaj ti patalen‍— cu tꞌan a Jesus tiꞌiji. h 43 Sasilaji u 
wich tu seebal. Caji ti beel tu pach a Jesusu. Tan u yadic u quiꞌil a Dios 
ti tan u beele. Leꞌec caꞌ u yilajooꞌ abeꞌe, cajooꞌ u yadüꞌ u quiꞌil a Dios 
tulacalooꞌ a cristianojo. i

A Jesusu, tan u sut etel aj Zaqueojo.

19 �1 Pues teꞌi. Oqui a Jesus ich caj Jerico. Tützmaan cuchi ti tan u 
beel. j 2 Jun tuul a winic a queꞌen teꞌiji, aj Zaqueo u cꞌabaꞌ. Alaꞌaji, 

u noochilooꞌ aj mol taqꞌuin tiꞌi a gobiernojo. Ayicꞌal alaꞌaji. 3 U cꞌatiintaj 
u yilaꞌ u wich a Jesusu. Maꞌ yan biqui u yilic u menooꞌ a cristianojo, u 
men top coom u waꞌan. 4 Bini ti alcaꞌ taanil. Naqꞌui tuwich jun teec cheꞌ 
yocꞌol u yilic a Jesus ti caꞌ manüc teꞌi. 5 Leꞌec ti cꞌochi a Jesus culic a cheꞌ 
abeꞌe, uchi u chaꞌan ti caꞌnal. —‍Zaqueo, seebte a bajil. Emen. Bel in caꞌa 
ti posado ichil a wotoch aleebe,‍— cu tꞌan tiꞌi. k 6 Leꞌec aj Zaqueojo, emi 
ti jomol tuwich a cheꞌe. Quiꞌ u yool caꞌ u cꞌümaj a Jesusu. 7 Leꞌec caꞌ u 

yilajooꞌ abeꞌ a cristianojo, cajooꞌ ti pꞌaꞌas. —‍Ca wilic. Bini ti posado etel a 
winic a top yaab u sipꞌili,‍— cu tꞌanooꞌ tu bajil. l

8 Pues teꞌi. Waꞌlaji aj Zaqueojo. —‍Uꞌyi in tꞌan Noochil. Bel in caꞌa in sijiꞌ jun jatz 
in ayicꞌalil tiꞌijooꞌ a otzili. Inene, aj mol taqꞌuinen tiꞌi a gobiernojo. Wa in molaj 
a taqꞌuin ti manal tuwich cꞌuꞌ a tzꞌabi ten in moloꞌo, bel in quin wusqꞌuinte tiꞌi 
cuatro sut u yaabil u jel,‍— cu tꞌan tiꞌi a Noochtzili. m 9 —‍Aleebe yan a saꞌalaꞌan 
ichil a naj adaꞌa, u men incheche, u mamech ilic aj Abraham. n 10 Inene, yanajeen 
ti cristianojil. Taleen in cüxte tiꞌi caꞌ in saꞌalte mac a pulaꞌana,‍— cu tꞌan a Jesusu. o

Leꞌec adaꞌ a mucultꞌan yocꞌol a diez pꞌeel a taqꞌuini.
11 Pues teꞌi. Leꞌec caꞌ uꞌyajbi u tꞌan a Jesus yocꞌol aj Zaqueojo, caji a Jesus 

u yadüꞌ tiꞌijooꞌ a mucultꞌana. Caji u yadooꞌ a mucultꞌan abeꞌ u men maꞌ 
naach queꞌen a caj Jerusalen etel u men tanooꞌ u tuclic ti seebaꞌan u yocol 
a Dios ti reyil yocꞌolcab. p 12 U men abeꞌe, u yadaj a mucultꞌan adaꞌ tiꞌijooꞌo: 
—‍Jun tuul a noochwiniqui, nooch u wichil u meyaj. Püybi ich naachil caj 
tiꞌi caꞌ tzꞌabüc ti reyil. Leꞌec caꞌ tzꞌabüc ti reyili, bel u caꞌa ti uscꞌal,‍— cu 
tꞌan a Jesus ich mucultꞌana. q 13 —‍Yan diez tuul u yaj meyaj a noochwinic 
abeꞌe. Leꞌec ti maꞌax to xiꞌiqui, u püyajooꞌ u yaj meyaj. Tiꞌi a jujun tuulu, 
u tzꞌaj jujun pꞌeel a taqꞌuin a nooch u wichi. “Beteꞌex a negocio etel a 
taqꞌuin adaꞌa, asto ti caꞌ uscꞌaquen,” cu tꞌan tiꞌijooꞌ,‍— cu tꞌan a Jesusu.

14 —‍Pues teꞌi. Motztzil a noochwinic abeꞌ u menooꞌ u yetcaala. U 
tücaaꞌtajooꞌ u yaj xaꞌnum tu pach a noochwinic tiꞌi caꞌ u yadooꞌ ti maꞌ u 
cꞌatooꞌ caꞌ tücaaꞌbücooꞌ u men a noochwiniqui,‍— cu tꞌan a Jesusu. r

15 —‍Pues teꞌi. Tzꞌabi ti reyil a noochwiniqui. Uscꞌaji tu caal. U püyajooꞌ u yaj 
meyaj, leꞌec a boon tuul a tzꞌabooꞌ u taqꞌuin ti men negocio. U cꞌati u yeelte boon 
u naaltaj a jujun tuul etel a negocio u betajooꞌ etel u taqꞌuini,‍— cu tꞌan a Jesusu. 
16 —‍Cꞌochi a jun tuulu. “Noochwinic, yanaji diez sut u chucaan a taqꞌuin a tzꞌaj 
tene,” cu tꞌan tiꞌi. 17 “Quiꞌ a betaja. Quichꞌpan aj meyajech. Quiꞌ a betaj etel a 
tzꞌetzꞌeeque, mentücü, bel in quin tzꞌaaꞌ a meyaj. Bel a caꞌa ti tücaaꞌ ichil a diez pꞌeel 
ti caja.” cu tꞌan tiꞌi,‍— cu tꞌan a Jesus ich mucultꞌan. s 18 —‍Cꞌochi ulaacꞌ a jun tuulu. 
“Noochwinic, yanaji cinco sut u chucaan a taqꞌuin a tzꞌaj tene,” cu tꞌan tiꞌi. 19 “Bel 
in quin tzꞌaaꞌ a meyaj. Bel a caꞌa ti tücaaꞌ ichil a cinco pꞌeel ti caja,” cu tꞌan tiꞌi,‍— cu 
tꞌan a Jesusu. 20 —‍Cꞌochi ulaacꞌ a jun tuulu. “Noochwinic, jedaꞌ a taqꞌuin a tzꞌaj 
tene. In tepaj etel paño caꞌ tun in taactaj. 21 In betaj abeꞌ u men saaquen tech. Maꞌ 
taꞌach a chꞌaꞌic u yotzilil a maca. Walac a molic cꞌuꞌ a maꞌ a pꞌütaja. Walac a jochic u 
wich cꞌuꞌ a maꞌ a pücꞌaja,” cu tꞌan u yaj meyaj tiꞌi,‍— cu tꞌan a Jesus ich mucultꞌana. t 
22 —‍“Cꞌacꞌas aj meyajech. Etel ilic a cꞌuꞌ a wadaja, bel in quin yeeꞌ ti yan a sipꞌil. A 

weel ti maꞌ taꞌach in chꞌaꞌic u yotzilil a maca. A weel ti walac in molic a cꞌuꞌ a maꞌ in 
pꞌütaj. A weel ti walac in jochic u wich a cꞌuꞌ a maꞌ in pücꞌaj. u 23 A weel tulacal abeꞌe, 
mentücü, ¿cꞌuꞌ caꞌa maꞌ a tzꞌaj in taqꞌuin ti maanil? Ti baaloꞌo, caꞌ cꞌochoquene, in 
cꞌümaj cuchi in taqꞌuin tac etel u naal,” cu tꞌan tiꞌi u yaj meyaj,‍— cu tꞌan a Jesusu. 
24 —‍“Toco tiꞌi a taqꞌuin in tzꞌaj tiꞌi. Tzꞌa tiꞌi a yanaji tiꞌi a diez sut mas yaaba,” cu 
tꞌan tiꞌijooꞌ a queꞌen teꞌiji,‍— cu tꞌan a Jesusu. 25 —‍“Noochwinic, ac yan tun tiꞌi diez 
sut mas yaab,” cu tꞌanooꞌ tiꞌi,‍— cu tꞌan a Jesusu. 26 —‍“Uꞌyeꞌex in tꞌan. Tulacal mac 
a yanaji tiꞌi ti yaaba, bel u caꞌa tzꞌabül tiꞌi u chucaan ti mas yaab. Leꞌec mac a maꞌ 
yanaji tiꞌi maꞌax tzꞌetzꞌeec u chucaana, tocbol u caꞌa tiꞌi cꞌuꞌ a yan tiꞌiji. v 27 Uxtun 
boon a tzꞌiicooꞌ tene. Maꞌ u cꞌatooꞌ caꞌ ocoquen ti reyil. Talesooꞌ ten. Quimesooꞌ 
waꞌyeꞌ tin taan,” cu tꞌan a noochwiniqui,‍— cu tꞌan a Jesus ich mucultꞌana.

Leꞌec adaꞌ biqui ti oqui a Jesus ich caj Jerusalen.
28 Pues teꞌi. Leꞌec ti jobi u yadic abeꞌe, joqꞌui teꞌi a Jesusu. Chꞌaꞌbej ti tan 

u beel ich caj Jerusalen. w 29 Ti bej queꞌen a caj Betfage etel a caj Betania. 
Queꞌen tuwich witz u cꞌabaꞌ Olivo a caꞌ pꞌeel a caj abeꞌe. Leꞌec ti nützꞌaꞌan 
u cꞌochol teꞌi, u tücaaꞌtajooꞌ caꞌ tuul u yaj cambal ich caj. x 30 —‍Caꞌ 
xiqueꞌex ichil a caj a queꞌen tiqui taan. Leꞌec ti taneꞌex a wocol ichil a 
caja, beleꞌex a caꞌa a cüxte a tzimin a tzꞌiꞌtzꞌiꞌ to cꞌüxaꞌan teꞌi. Maꞌax to 
mac tinlac tu pach. Piti. Tales waꞌyeꞌ,‍— cu tꞌan tiꞌi a caꞌ tuulu. 31 —‍Wa 
mac caꞌ u cꞌaate teꞌex cꞌuꞌ caꞌa ti taneꞌex a pitiqui, baalaꞌ caꞌ a nuucteꞌex: 
“Cꞌabeet tiꞌi a Noochtzili,” queꞌexac tiꞌi,‍— cu tꞌan a Jesusu. y 32 Binooꞌ a 
tücaaꞌbooꞌo. U cüxtajooꞌ jabix ilic ti aalbooꞌ tiꞌiji. 33 Leꞌec ti tanooꞌ u pitic 
a tzꞌiꞌ tzimini, cꞌaatbooꞌ tiꞌi u men u yumil. —‍¿Cꞌuꞌ caꞌa ti taneꞌex a pitic 
a tzꞌiꞌ tzimini?‍— cu tꞌanooꞌ u yaalbül. 34 —‍Cꞌabeet tiꞌi a Noochtzili,‍— cu 
tꞌanooꞌ tiꞌi. 35 U bensajooꞌ tiꞌi a Jesusu. Leꞌecooꞌ u yaj cambala, u tzꞌajooꞌ 
u nocꞌ tu pach a tzꞌiꞌ tzimin tiꞌi caꞌ tinlac a Jesus yocꞌolo. z 36 Leꞌec ti tan 
u beel a Jesus pach a tzꞌiꞌ tzimini, leꞌecooꞌ a cristianojo, u xitꞌajooꞌ u nocꞌ 
ti luꞌum ti bej tuba u manül a Jesusu. a 37 Tanooꞌ u yemel tuwich a witz 
Olivo a natzꞌ chiꞌ caj Jerusalene. Tulacalooꞌ u yaabil u yaj tzꞌocsaj tꞌan 
a queꞌenooꞌ etele, quiꞌooꞌ u yool. Cajooꞌ u yadüꞌ u quiꞌil a Dios ti chich 
u men boon a milagro u yilajooꞌ u betic a Jesusu. 38 —‍Quiꞌ u yool a rey 
adaꞌ a tan u yudel etel u mucꞌ a Noochtzili. Jetzꞌaꞌan u yool a Dios ti 
caꞌana. Top quiꞌ u naꞌat a Dios ti caꞌana,‍— cu tꞌanooꞌ ti chich. b 39 Yanooꞌ a 
fariseo u cꞌabaꞌooꞌ u naꞌat tu yaamooꞌ a cristiano abeꞌe. —‍Maestro, adooꞌ 
tiꞌi a waj tzꞌocsaj tꞌan tiꞌi maꞌ u yadicooꞌ abeꞌe,‍— cu tꞌanooꞌ tiꞌi a Jesusu. 

40 —‍Tan in wadic teꞌex. Wa cuchi caꞌ u pꞌütooꞌ a tꞌan alaꞌooꞌo, leꞌec ilic a 
tunichi, bel cuchi u caꞌa ti tꞌan ti chich,‍— cu tꞌan a Jesus ti uchi u nuuc. c

41 Pues teꞌi. Leꞌec ti naatzꞌooꞌ chiꞌ caja, u yilaj a caj a Jesusu. Uchi u 
yocꞌol u men maꞌ cꞌümbi u tꞌan teꞌi. d 42 —‍Wa cuchi u yeel a caj aleebe biqui 
caꞌ quiꞌacooꞌ etel a Dioso, quiꞌ cuchi. Cꞌuꞌ betiqui, mucaꞌan tiꞌijooꞌ,‍— cu 
tꞌan yocꞌol a caja. 43 —‍Watac u qꞌuinil ti bel u caꞌa xooybol a caj u men u 
yettzꞌiiquili. Belooꞌ u caꞌa u beteꞌ a cot tulacal tu xooy tuba u muquicooꞌ 
u bajil u yettzꞌiiquil ichil a pꞌisbaja. Cꞌülaꞌaneꞌex chen ichil. e 44 Belooꞌ u cu 
jubuꞌ a caja. Belooꞌ u cu quimes a cristiano teꞌiji. Maꞌ tu pꞌüticooꞌ maꞌax jun 
cuul a tunich ti tzaamaꞌana. Uchul u caꞌa abeꞌ u men maꞌ u yeeltajooꞌ cꞌuꞌ ti 
qꞌuinil u yudel a Cristo ti sut etelooꞌo,‍— cu tꞌan a Jesus yocꞌol a caja. f

Jocꞌsabooꞌ aj conol ichil u yotoch a Dioso.
45 Pues teꞌi. Oqui a Jesus ichil u yotoch a Dioso. Caji u tooltooꞌ boon a tanooꞌ u 

conol teꞌi. g 46 —‍Baalaꞌ ti tzꞌiibaꞌan ichil u juꞌum a Dioso. “In wotocho, u cuuchil 
in cꞌajsabeeb. Cꞌuꞌ betiqui, a betajeꞌex ti chen u cuuchilooꞌ aj xuuchꞌ in wotoch,” 
cu tꞌan a Dioso. Baaloꞌ ti tzꞌiibaꞌan,‍— cu tꞌan a Jesus tiꞌijooꞌ mac tan u tooltiqui. h

47 Pues teꞌi. Sansamal tan u caꞌansicooꞌ a cristiano ichil u yotoch a 
Dioso. Leꞌecooꞌ u noochil u yaj mansaj tꞌan a cristiano tiꞌi a Dioso, u 
yetꞌocooꞌ u yaj caꞌansajil u ley aj Moises etelooꞌ a nucuch winic u yaj 
cananilooꞌ a caja, u cꞌatiintajooꞌ cuchi u quimes a Jesusu. i 48 Cꞌuꞌ betiqui, 
maꞌ tanooꞌ u cüxtic cꞌuꞌ a caꞌ u betooꞌ tiꞌiji, u men tulacalooꞌ a cristianojo, 
queꞌenooꞌ teꞌi u yubooꞌ tulacal a cꞌuꞌ a tan u yadiqui. j

Cꞌaatbi tiꞌi a Jesus mac u tzꞌaj a meyaj tiꞌiji.

20 �1 Pues teꞌi. Jun pꞌeel qꞌuin queꞌen a Jesus ichil u yotoch a Dioso. Tan 
u caꞌansicooꞌ a cristiano teꞌiji. Tan u yadic tiꞌijooꞌ u pectzil a Dioso. 

Naatzꞌooꞌ tu tzeel a Jesus u noochilooꞌ u yaj mansaj tꞌan a cristiano tiꞌi a Dios 
u yetꞌocooꞌ u yaj caꞌansajil u ley aj Moises etelooꞌ a nucuch winiqui. k 2 —‍Adü 
toꞌon cꞌuꞌ u wichil a meyaj ti tan a betic cꞌuꞌ a tan a betiqui. ¿Mac u tzꞌaj a 
meyaj?‍— cu tꞌanooꞌ tiꞌi a Jesusu. l 3 —‍Seꞌ bel ilic in quin cꞌaate teꞌex jun pꞌel 
a tꞌana, caꞌ tun in nuucteꞌex. 4 Leꞌec a ocjaꞌ u tzꞌaj aj Juana, adeꞌex ten wa tiꞌi 
Dios wa tiꞌi cristiano,‍— cu tꞌan a Jesus tiꞌijooꞌo. 5 Cajooꞌ u tzicbalte abeꞌ tu bajil. 
—‍Wa caꞌ ti wadüꞌ wa tiꞌi Dios a ocjaꞌ u tzꞌaj aj Juana, bel u cu cꞌaate toꞌon cꞌuꞌ 
caꞌa maꞌ ti tzꞌocsaj,‍— cu tꞌanooꞌ tu bajil. 6 —‍Wa caꞌ ti wadüꞌ wa tiꞌi cristianojo, 
belooꞌ u cu pꞌupꞌuchchꞌintoꞌon tulacalooꞌ a cristianojo, u men tanooꞌ u tzꞌocsic 
ti u tꞌan Dios u yadaj aj Juana,‍— cu tꞌanooꞌ tu bajil. m 7 —‍Maꞌ ti weel mac tiꞌi a 

ocjaꞌ u betaj aj Juana,‍— cu tꞌanooꞌ ti uchooꞌ u nuuc. n 8 —‍Maꞌ ilic xan tin wadic 
teꞌex mac u tzꞌaj in meyaj tiꞌi caꞌ in beteꞌ cꞌuꞌ a walac in betiqui,‍— cu tꞌan a 
Jesus tiꞌijooꞌo. o

Leꞌec adaꞌ a mucultꞌan yocꞌol aj meyaj a cꞌasooꞌ u naꞌata.
9 Pues teꞌi. Caji u yadüꞌ tiꞌijooꞌ a cristiano jun pꞌeel a mucultꞌana. —‍Jun 

tuul a winiqui, u pücꞌaj u cuuch a pücꞌaala, caꞌ tun u tzꞌaj ti maanil. Yan 
u tzꞌabül tiꞌi tzꞌetzꞌeecac u wich tiꞌi u tool u maanbeeb. Bini a winic ichil 
ulaacꞌ caj ti naach. Teꞌi xanaji,‍— cu tꞌan a Jesus ich mucultꞌan. p 10 —‍Leꞌec 
ti cꞌochi u qꞌuinili, u tücaaꞌtaj jun tuul u yaj meyaj caꞌ xiꞌicooꞌ etel a 
tanooꞌ u maan cuuch pücꞌaala. U cꞌatiintaj cuchi caꞌ tzꞌabüc tiꞌi tzꞌeecac u 
wich u pücꞌaal tanil u maanbül u cuuchil. Cꞌuꞌ betiqui, müchbi y jützꞌbi u 
yaj meyaj u menooꞌ a tanooꞌ u maan luꞌumu. Maꞌax cꞌuꞌ a tzꞌabi tiꞌiji. Chen 
tücaaꞌbi caꞌ uscꞌac ti baaloꞌ,‍— cu tꞌan a Jesusu. q 11 —‍U caꞌ tücaaꞌtaj ulaacꞌ 
jun tuul u yaj meyaj. Jützꞌbi ilic xan alaꞌaji. Betabi a cꞌas tiꞌiji. Maꞌax cꞌuꞌ 
a tzꞌabi tiꞌiji. Chen tücaaꞌbi caꞌ uscꞌac ti baaloꞌ,‍— cu tꞌan a Jesusu. 12 —‍U 
tücaaꞌtaj u yox tuul u yaj meyaj. Yajcunbi ilic xan. Tulcaꞌbi pach cot u 
menooꞌ,‍— cu tꞌan a Jesusu. r 13 —‍“¿Cꞌuꞌ a quiꞌ caꞌ in beteꞌ aleebe? Bel in 
quin tücaaꞌte in mejen. Yaj in wuꞌyi alaꞌaji. Jedeꞌecooꞌ wal u tzꞌocsic u 
yanil in mejene,” cu tꞌan u yumil u cuuch a pücꞌaal tu bajili,‍— cu tꞌan 
a Jesusu. s 14 —‍Cꞌuꞌ betiqui, ilbi u mejen u menooꞌ a tanooꞌ u maantic u 
cuuch a pücꞌaala. U yadajooꞌ tu bajil: “Pꞌaatül u caꞌa u cuuch a pücꞌaal 
tiꞌi alaꞌaji. Coꞌneꞌex ti quimes. Ti baaloꞌo, pꞌaatül u caꞌa toꞌon u cuuchil a 
pücꞌaala,” cu tꞌanooꞌ tu bajil,‍— cu tꞌan a Jesusu. t 15 —‍U jocꞌsajooꞌ tu pach 
u cuuch a pücꞌaala. U quimsajooꞌ teꞌi. ¿Cꞌuꞌ a caꞌ betabücooꞌ tiꞌi u men u 
yumil u cuuchil a pücꞌaala?‍— cu tꞌan a Jesusu. u 16 —‍Bel u caꞌa ti cꞌochol 
u quimesooꞌ a tanooꞌ u maan cuuch pücꞌaala. Bel u cu tzꞌaaꞌ u cuuchil 
u pücꞌaal tiꞌi ulaacꞌ caꞌ u maante,‍— cu tꞌan a Jesus ich mucultꞌan yocꞌol 
cꞌuꞌ u betajooꞌ tiꞌi u yaj tücaaꞌ a Dioso. —‍Ti cꞌati a Dios caꞌ u tzꞌaaꞌ ti maꞌ 
u yuchul a jabix a wadaja,‍— cu tꞌanooꞌ a mac u yubajooꞌ a tꞌan abeꞌe. 
17 Leꞌec a Jesusu, u chaꞌantajooꞌ. —‍¿Cꞌuꞌ a walac u yadic teꞌex a tꞌan adaꞌ 
a tzꞌiibaꞌan ichil u juꞌum a Dioso?‍— cu tꞌan tiꞌijooꞌ. —‍“Leꞌec a jun cuul a 
tunich a maꞌ u cꞌatiintajooꞌ cuchi, culaji ilic tiꞌi u waꞌtaan a naja,” cu tꞌan 
a tꞌan a tzꞌiibaꞌana. v 18 Tulacal a mac caꞌ cꞌaxüc tuwich a tunich abeꞌe, bel 
u caꞌa yajcunbul. Cꞌuꞌ betiqui, caꞌ cꞌaxüc a tunich abeꞌ yocꞌol a maca, bel 
u caꞌa pechmesabül,‍— cu tꞌan a Jesus ich mucultꞌan yocꞌol u bajil. w

Cꞌaatbi tiꞌi a Jesus wa quiꞌ caꞌ u boꞌtooꞌ a taqꞌuin 
a walac u molbol u men a caja.

19 Pues teꞌi. Leꞌecooꞌ u yaj caꞌansajil u ley aj Moisese, u yetꞌocooꞌ u 
noochilooꞌ u yaj mansaj tꞌan a cristiano tiꞌi a Dioso, u chꞌaꞌajooꞌ u tojil a 
mucultꞌan abeꞌ u yadaj a Jesus ti leꞌecooꞌ ilic alaꞌooꞌ a tanooꞌ u tzicbalbülü, 
mentücü, u cꞌatiintajooꞌ cuchi u müchüꞌ a Jesus ti ilic a qꞌuin abeꞌe. Cꞌuꞌ 
betiqui, saacooꞌ tiꞌi a cristianojo. 20 Cajooꞌ u paacꞌte biqꞌuin ti jedeꞌecooꞌ 
u choꞌic a Jesusu. U tücaaꞌtajooꞌ a winic etel a Jesusu. U betajooꞌ jabix 
tojooꞌ u naꞌat, chen tiꞌi caꞌ emsabüc u yool a Jesus tiꞌi caꞌ u yadüꞌ a maꞌ 
tojo. Leꞌec caꞌ u yadüꞌ a maꞌ tojo, belooꞌ u cu müchüꞌ a Jesusu. Belooꞌ u cu 
cꞌubuꞌ tu cꞌüꞌ a gobernadoro. x 21 —‍Maestro, ti weel ti toj a walac a wadiqui, 
y toj a walac a yeꞌiqui. Walac a betic ti quet tiꞌi tulacal a maca. Walac a 
yeꞌic u jajil biquiꞌil u cꞌati a Dioso. y 22 ¿Yan wa ti boꞌtic a taqꞌuin a walac u 
tücaaꞌbül molbol u men aj rey Cesara, wa maꞌ?‍— cu tꞌanooꞌ tiꞌi a Jesusu.

23 Pues teꞌi. Leꞌec a Jesusu, u naꞌtaj a maꞌ toj a tanooꞌ u betiqui. —‍¿Cꞌuꞌ 
caꞌa taneꞌex a yaaltic a choꞌeen?‍— cu tꞌan a Jesusu. 24 —‍Yeꞌe ten a 
taqꞌuini. ¿Mac aj ich a queꞌen tuwichi? ¿Mac tiꞌi a cꞌabaꞌ a queꞌen teꞌiji?‍— 
cu tꞌan tiꞌijooꞌ. —‍Tiꞌi a reye,‍— cu tꞌanooꞌ tiꞌi. z 25 —‍Caꞌ tzꞌaaꞌ tiꞌi a rey leꞌec 
a cꞌuꞌ a tiꞌi a reye. Caꞌ tzꞌaaꞌ tiꞌi a Dios leꞌec a cꞌuꞌ a tiꞌi a Dioso,‍— cu tꞌan 
a Jesus tiꞌijooꞌo. 26 Ti baaloꞌo, maꞌ paatajooꞌ u choꞌ a Jesus tu taanooꞌ a 
cristianojo. Jadiꞌ saꞌtooꞌ u yool caꞌ u yubajooꞌ biqui ti nuucbooꞌ. Pꞌaatooꞌ ti 
maꞌ yanooꞌ u tꞌan.

Leꞌec a cꞌuꞌ u cꞌaatajooꞌ yocꞌol biqui ti caꞌ cuxlac a maca.
27 Pues teꞌi. Leꞌec a saduceo u cꞌabaꞌooꞌ u naꞌata, cꞌochooꞌ etel a Jesusu. 

Walacooꞌ u tzꞌocsic ti maꞌ tu caꞌ cuxtal a maca. a 28 Cajooꞌ ti tzicbal etel 
a Jesusu. —‍Maestro, leꞌec aj Moisese, u tzꞌiibtaj toꞌon jun pꞌeel a ley ti 
baalaꞌ: “Wa caꞌ quimic jun tuul winic ti maꞌax jun tuul u mejene, yan u 
chꞌaꞌbül u yütan a quimen u men a itzꞌintzili, yocꞌol caꞌ yanac jun tuulac 
u mejen bete cuenta u mejen a quimene.” Baaloꞌ u tzꞌiibtaj toꞌon aj 
Moisese,‍— cu tꞌanooꞌ tiꞌi a Jesusu. b

29 —‍Pues teꞌi. Yan siete tuul a winiqui, u sucuꞌun u yitzꞌinooꞌ u bajil. U 
cüxtaj u yütan a jun tuulu. Quimi ti maꞌ yan u mejen. 30 Leꞌec u yitzꞌini, 
u yütantaj u muꞌ. Quimi ilic ti maꞌ yan u mejen. 31 Baaloꞌ ilic ulaacꞌ u 
yitzꞌini, asto ti caꞌ u yichamtaj tu siete tuulilooꞌ. Laj quimooꞌ ti maꞌ yanooꞌ 
u mejen. 32 Mas pachili, quimi ilic a noochꞌupu. 33 Leꞌec ti caꞌ cuxlacooꞌ 
a quimene, ¿mac u yicham a noochꞌup abeꞌ tu yaamooꞌ a siete tuulu? 
Tulacal a siete tuulu, u laj ichamtaj alaꞌaji,‍— cu tꞌanooꞌ a saduceo tiꞌi a 

Jesusu. 34 —‍Aleebe, tanooꞌ u cüxtic u yütan a winiqui, y tanooꞌ u tzꞌabül ix 
chuꞌ ti icham xan. 35 Cꞌuꞌ betiqui, leꞌec boon tuul a quiꞌ tu wich a Dios caꞌ 
cuxlacooꞌ tu yaam a quimene, caꞌ tun u cꞌümooꞌ a cuxtala, alaꞌooꞌo, maꞌ tu 
yütanooꞌ, y maꞌ tu yichamooꞌ teꞌi, c 36 u men maꞌ tu caꞌ quimilooꞌ. Pꞌaatülooꞌ 
u caꞌa ti jabix quet etelooꞌ u yaj xaꞌnum a Dios ti caꞌana. U mejenooꞌ Dios 
alaꞌooꞌo, u men caꞌ cuxtalooꞌ u caꞌa tucayeꞌil,‍— cu tꞌan a Jesusu. d

37 —‍Pues teꞌi. Aj Moises ilic, u yeꞌaj ti caꞌ cuxtal u caꞌa a quimene. Tu 
yaam u tzꞌiib aj Moisese, u tzicbaltaj a poccheꞌ tuba tꞌübaꞌan a cꞌaacꞌa. 
Teꞌi ilic u tzꞌiibtaj ti leꞌec a Noochtzili, leꞌec u Dios aj Abrahama. Leꞌec 
ilic u Dios aj Isaaca. Leꞌec ilic xan u Dios aj Jacobo,‍— cu tꞌan a Jesusu. e 
38 —‍Caꞌax uchben quimen alaꞌooꞌo, leꞌec a Dioso, maꞌ u diosilooꞌ a quimeni. 
Alaꞌaji, u Diosilooꞌ a cuxaꞌana, mentücü, yan a caꞌ cuxtal tu yaamooꞌ a 
quimene,‍— cu tꞌan a Jesusu. f 39 —‍Maestro, top toj a tꞌan a wadaja,‍— cu 
tꞌanooꞌ a jujun tuul tu yaamooꞌ u yaj caꞌansajil u ley aj Moisese. 40 Leꞌecooꞌ 
alaꞌooꞌo, saacajooꞌ u caꞌ cꞌaate tiꞌi a Jesus ulaacꞌ a tꞌana.

¿Mac winiquil u uchben mamaaꞌ a Cristojo?
41 Pues teꞌi. Leꞌec a Jesusu, u cꞌaataj jun pꞌeel a tꞌan tiꞌijooꞌo. —‍¿Cꞌuꞌ 

caꞌa walac u yaalbül ti leꞌec a Cristojo, u mam aj quimen rey David?‍— 
cu tꞌan a Jesusu. g 42 —‍Ichil u juꞌum a Dios a Salmo h u cꞌabaꞌa, baalaꞌ ti 
tzꞌiibaꞌan u men ilic aj David abeꞌe: “Leꞌec a Dios a Noochtzili, u yadaj 
tiꞌi in Noochil caꞌ tinlac tu yaj toj tu yaj seeb cꞌüꞌ u men u yanil i 43 asto u 
choꞌicooꞌ a tzꞌiic tiꞌiji. Pꞌaatülooꞌ u caꞌa jabix yalam u yoc,” cu tꞌan u tꞌan 
a Dios a tzꞌiibaꞌan u men aj Davidi. 44 “In Noochil,” cu tꞌan aj David yocꞌol 
a Cristojo. Wa cuchi jadiꞌ u mam aj David a Cristojo, ¿cꞌuꞌ caꞌa u tzicbaltaj 
alaꞌi jabix u Noochil?‍— cu tꞌan a Jesusu.

Aalbi u sipꞌilooꞌ u yaj caꞌansajil u ley aj Moisese.
45 Pues teꞌi. Tu taan tulacalooꞌ a cristianojo, uchi u tꞌan a Jesus etelooꞌ u yaj 

cambal. j 46 —‍Cününteꞌex a bajil. Maꞌ a beeleꞌex etel boon u yaj caꞌansajil u 
ley aj Moises a quiꞌooꞌ tu wich u tzꞌeec a nocꞌ a chawac tiꞌi caꞌ chiclac jabix 
noochooꞌ u wichil u meyaja. Top quiꞌooꞌ tu wich ti walac u tzꞌabülooꞌ a tzic 
tiꞌi chumuc caj jabix noochooꞌ u wichil u meyaja. Top quiꞌooꞌ tu wich a silla 
a quichꞌpan jabix noochooꞌ u wichil u meyaj ichil boon a naj tuba walacooꞌ u 
muchꞌtal a cristiano u cꞌajes a Dioso. Quiꞌooꞌ tu wich u beel ti tintal tuwich u 
cuuchil a mac a nooch u wichil u meyaj ichil a fiestaja,‍— cu tꞌan a Jesusu. k 

47 —‍Walacooꞌ u toquic u yotoch ix maꞌichama. Chawac u pach u tꞌan ti tan u 
tꞌan etel a Dioso, chen tiꞌi caꞌ ilbic u menooꞌ a cristiano jabix top quiꞌ ti queꞌen 
etel a Dioso. Mas yaj u sipꞌil ti bel u caꞌa tzꞌabül tiꞌijooꞌ,‍— cu tꞌan a Jesusu. l

Leꞌec adaꞌ u sij‐ool ix maꞌicham a otzili.

21 �1 Pues teꞌi. Queꞌen a Jesus ichil u yotoch a Dioso. U yilajooꞌ a 
ayicꞌal ti tanooꞌ u tzꞌeec a sij‐ool ichil u taacbeeb a taqꞌuini. m 2 U 

yilaj ilic xan jun tuul otzil ix maꞌicham. U sijaj caꞌ pꞌeel aj meen taqꞌuini. 
3 —‍Tan in wadic teꞌex u jajil. Leꞌec a otzil ix maꞌicham adaꞌa, u tzꞌaj ti mas 
yaab tuwichooꞌ tulacal u chucaan,‍— cu tꞌan a Jesusu. n 4 —‍Alaꞌooꞌo, tzꞌeec 
ilic u tzꞌajooꞌ ichil u yaabil a yan tiꞌijooꞌo. Cꞌuꞌ betic ix chꞌup adoꞌo, otzil. 
U laj tzꞌaj tulacal a cꞌuꞌ a yan tiꞌi tiꞌi u nuꞌcul u cuxtal,‍— cu tꞌan a Jesusu.

Leꞌec a Jesusu, u yadaj u juubul u yotoch a Dioso.
5 Pues teꞌi. Yanooꞌ a cristianojo, u yadajooꞌ ti quichꞌpan u yotoch a 

Dioso. U tzicbaltajooꞌ biquiꞌil u quichꞌpanil, biqui a tunich ichili, y biquiꞌil 
a sij‐ool teꞌiji. Leꞌec caꞌ u yubaj a Jesus cꞌuꞌ u yadajooꞌo, uchi u tꞌan. o 
6 —‍Watac u qꞌuinil leꞌec ti tulacal a cꞌuꞌ a taneꞌex a chaꞌantiqui, laj bel 
u caꞌa yojbol. Maꞌ tu cuntal maꞌax jun cuul a tunich tzaamaꞌan yocꞌol u 
yetꞌoco,‍— cu tꞌan a Jesusu. p

Leꞌec u pꞌis ti nützꞌünac u qꞌuinil u juubul u yotoch a Dioso.
7 Pues teꞌi. —‍Maestro, ¿biqꞌuin to u yuchul abeꞌe? ¿Cꞌuꞌ u pꞌis ti watac 

u qꞌuinil u yuchul abeꞌe?‍— cu tꞌanooꞌ tiꞌi. 8 —‍Cününteꞌex a bajil tiꞌi maꞌ a 
tzꞌocsiqueꞌex a tusu. Yan a watacooꞌo. Belooꞌ u cu tzꞌaaꞌ u bajil jabixenooꞌo. 
“Inen a Cristo,” cu tꞌanacooꞌ alaꞌooꞌo. “Cꞌochi u qꞌuinil u caꞌ udel a Cristojo,” 
cu tꞌanacooꞌ ulaacꞌa. Maꞌ a tzꞌocsiqueꞌexooꞌ u tꞌan,‍— cu tꞌan a Jesus tiꞌijooꞌo. q 
9 —‍Beleꞌex a caꞌa a wuꞌyi ti tan a nooch guerraja. Tan ilic a pꞌisbaj ichil a jun 
pꞌeel a caja. Maꞌ u jacꞌüleꞌex a wool. Yan u yuchul abeꞌ payanbej. Maꞌ jiil tu 
pach abeꞌ u cꞌochol u qꞌuinil u jobol tulacal,‍— cu tꞌan a Jesusu. 10 —‍Bel u 
caꞌa ti pꞌisbaj a noxiꞌ caj etel ulaacꞌ a noxiꞌ caja. Bel ilic u caꞌa u tzꞌaaꞌ a pꞌisbaj 
jun tuul a rey etel ulaacꞌ a reye,‍— cu tꞌan a Jesusu. r 11 —‍Bel u caꞌa ti yantal a 
yucꞌlaj a chichi. Bel u caꞌa ti yantal a wiꞌijil tubajac taca. Bel u caꞌa ti yantal 
a cꞌacꞌas cꞌojaꞌanil tubajac taca. Ilbil u caꞌa a cꞌuꞌ tac ti caꞌan a bel u caꞌa ti 
jacꞌsaj‐oolo. Teꞌi ilic u yilicooꞌ u pꞌis a top nooch ti jobol u caꞌa a yocꞌolcaba,‍— 
cu tꞌan a Jesusu. 12 —‍Cꞌuꞌ betiqui, leꞌec ti maꞌax to laj uchuc tulacal abeꞌe, 
beleꞌex a caꞌa müchbül. Bel u caꞌa betabül teꞌex a yaja. Beleꞌex a caꞌa bensabül 

ichil boon a naj tuba walacooꞌ u muchꞌtal u cꞌajes a Dioso. Beleꞌex a caꞌa 
tzꞌabül ichil a sipꞌil chen u men queꞌeneꞌex a wool tin pach. Belooꞌ u cu 
tzꞌaꞌeꞌex ti presojil. Beleꞌex a caꞌa bensabül tu taanooꞌ a rey y tu taanooꞌ a 
gobernador u men queꞌeneꞌex a wool tin pach,‍— cu tꞌan a Jesusu. s 13 —‍Tiꞌi a 
qꞌuin ti bensabüqueꞌex tu taanooꞌ alaꞌooꞌo, teꞌi a wadiqueꞌex in quiꞌil. t 14 Aleebe 
tzꞌajeꞌex ta wool ti maꞌ a seꞌ tucliqueꞌex biqui caꞌ a nuucteꞌexooꞌ. u 15 Inen bel 
in quin tzꞌaꞌeꞌex a naꞌat biqui caꞌ a nuuctooꞌ. Leꞌec a tzꞌiic ta weteleꞌexe, maꞌ 
tu paatalooꞌ u xotiqueꞌex a tꞌan. Maꞌax tu paatalooꞌ u yadic ti tus a beleꞌex a 
caꞌa a wadüꞌ,‍— cu tꞌan a Jesus tiꞌijooꞌo. v 16 —‍Beleꞌex a caꞌa cꞌubbul tiꞌijooꞌ a 
tzꞌiic teꞌex u menooꞌ a naꞌ a tateꞌex, a witzꞌineꞌex, a wetꞌoqueꞌex, a amigojeꞌex. 
Yan ta yaameꞌex a beleꞌex a caꞌa quimsabül u menooꞌ a tzꞌiic teꞌexe,‍— cu tꞌan 
a Jesusu. w 17 —‍Beleꞌex a caꞌa motzinbil u men tulacalooꞌ u men queꞌeneꞌex a 
wool tin pach. x 18 Cꞌuꞌ betic a Dioso, tan u cününtiqueꞌex bete cuenta maꞌax jun 
xiit a tzoꞌotzeleꞌex a bel u caꞌa ti saꞌtül jumpulu. 19 Wa caꞌ a mucꞌyajtiqueꞌex a 
yaj abeꞌe, beleꞌex a caꞌa a cꞌümüꞌ a cuxtala,‍— cu tꞌan a Jesusu.

20 —‍Pues teꞌi. Caꞌ a wileꞌex ti tan u xooybol ti soldado a caj Jerusalene, a 
weeleꞌex ti maꞌ yaab qꞌuin to u beel caꞌ cꞌascunbuc a caja,‍— cu tꞌan a Jesusu. y 
21 —‍Leꞌec caꞌ cꞌochocooꞌ a soldado teꞌiji, yan u puutzꞌulooꞌ yaam witz boon a 
queꞌenooꞌ cuenta Judeaja. Leꞌec a queꞌenooꞌ ichil a caj Jerusalene, yan u jocꞌoloo. 
Leꞌec a queꞌenooꞌ ich aldeaja, maꞌ quiꞌ caꞌ ococooꞌ ich caj Jerusalen,‍— cu tꞌan 
a Jesusu. 22 —‍Leꞌec a qꞌuin abeꞌe, u qꞌuinil u yusqꞌuinbil u jel a cꞌas u betajooꞌo. 
Bel u caꞌa ti uchul tulacal a cꞌuꞌ a tzꞌiibaꞌan yocꞌol a caja. z 23 Yaj ti cꞌaxül u caꞌa 
tiꞌijooꞌ ix chꞌup a watac u yal u yetꞌocooꞌ a tanooꞌ u tzꞌaj chuꞌ ti a qꞌuin abeꞌe, u 
men maꞌ tu paatalooꞌ ti puutzꞌul. Top yaj a bel u caꞌa ti yantal cuenta Israel. Yaj 
ti bel u cu joqꞌues u tzꞌiiquil a Dios yocꞌol a cristiano waꞌyeꞌe,‍— cu tꞌan a Jesusu. 
24 —‍Yan a belooꞌ u caꞌa quimsabül u men maascaꞌ. Yan a belooꞌ u caꞌa bensabül 
tulacal tubajac yocꞌolcaba. Leꞌecooꞌ a maꞌ Israele, belooꞌ u caꞌa ti cuntal ichil a 
caj Jerusalen asto ti caꞌ cꞌochoc u qꞌuinil u jocꞌolooꞌ teꞌi,‍— cu tꞌan a Jesusu. a

Leꞌec adaꞌ biqui caꞌ uduc a Cristojo.
25 —‍Pues teꞌi. Yantal u caꞌa jun pꞌeel u pꞌis tuwich a qꞌuin a uj a xülaba. 

Jacꞌülooꞌ u caꞌa u yool a cristiano yocꞌolcab u men u juum y u tzꞌiiquil a 
cꞌacꞌnaaba. b 26 Leꞌec caꞌ u tuclooꞌ a yaj a watac yocꞌolcaba, yan a belooꞌ u 
caꞌa ti süquimil u menooꞌ u saaquil tanil u yilic u peec a caꞌana,‍— cu tꞌan a 
Jesusu. c 27 —‍Pachil abeꞌe, belooꞌ u cu yileen inen a yanajeen ti cristianojili. 
Wataquen ich muyal etel mucꞌ. Top nooch in yanil caꞌ uduquen. d 28 Leꞌec caꞌ 

a wileꞌex u caal ti uchul a cꞌuꞌ in wadaj tojo, chaꞌanteꞌex a caꞌan u men u 
quiꞌileꞌex a woolo. Nützꞌaꞌan u qꞌuinil a chꞌaꞌbüleꞌex,‍— cu tꞌan a Jesusu. e

29 Pues teꞌi. U yadaj tiꞌijooꞌ jun pꞌeel a mucultꞌana. —‍Tucleꞌex a chimun y 
tulacal a cheꞌe. 30 Leꞌec caꞌ a wileꞌex ti ac yan u leꞌ tucayeꞌili, a weeleꞌex ti 
nützꞌaꞌan a jaꞌjaꞌili. 31 Baaloꞌ ilic etel u pꞌis a tan u yeꞌic ti watac u jobeebe. 
Leꞌec ti taneꞌex a wilic ti tan u yuchul u pꞌis abeꞌe, a weeleꞌex ti nützꞌaꞌan u 
qꞌuinil u yudel a Dios ti tücaaꞌ,‍— cu tꞌan a Jesusu. 32 —‍Tan in wadic teꞌex u 
jajil. Tu yaamooꞌ a cristiano a cuxaꞌanooꞌ ti caji ti uchul u pꞌis abeꞌe, yan a 
belooꞌ u cu yilaꞌ u jobeebe. 33 Leꞌec a caꞌan etel a yocꞌolcaba, bel u caꞌa ti jobol. 
Cꞌuꞌ betic in tꞌan inene, maꞌ tu chen jobol ti baaloꞌi. Bel u caꞌa ti jajtal,‍— cu 
tꞌan a Jesusu. 34 —‍Cününteꞌex a bajil tiꞌi maꞌ queꞌenaqueꞌex a wool pach a 
fiestaja, a caalülü, y a cꞌuꞌac tac a yan yocꞌolcaba. Wa maꞌ a cününtiqueꞌex 
a bajili, chen a wiliqueꞌexe, cꞌochi tun u qꞌuinil abeꞌ in tzicbaltaj jabix ilic a 
chꞌiichꞌ a chen u yubiqui, ac cꞌaxaꞌan ichil a tꞌincꞌaana,‍— cu tꞌan a Jesusu. f 
35 —‍Uchul u caꞌa cꞌuꞌ a bel u caꞌa ti uchul ti a qꞌuin abeꞌ tiꞌijooꞌ tulacal a boon 
a cristiano tulacal tubajac yocꞌolcaba. g 36 Cününteꞌex a bajil tulacal a qꞌuini. 
Cꞌajeseꞌex a Dios yocꞌol maꞌ a cꞌümiqueꞌex a boon a yaj in wadaj teꞌex y yocꞌol 
maꞌ yaneꞌex a saaquil caꞌ talaqueꞌex tin taan a yanajeen ti cristianojili,‍— cu 
tꞌan a Jesusu. h

37 Pues teꞌi. Sansamal tan u caꞌansaj a Jesus ichil u yotoch a Dioso. Ti 
acꞌüꞌ walac u jocꞌol ich caj u beel ti wüyül tuwich a witz u cꞌabaꞌ Olivo. i 
38 Chen u sastala, ac queꞌenooꞌ a cristiano u yubooꞌ u tꞌan a Jesusu. j

U tuclajooꞌ u müchüꞌ a Jesusu.

22 �1 Pues teꞌi. Nützꞌaꞌan u qꞌuinil a fiesta leꞌec ti maꞌ taꞌach u 
jantabül a pan a yan u levadurajili. Leꞌec u cꞌabaꞌ a fiesta abeꞌe, 

leꞌec u cꞌajsabül biqꞌuin ti mani u yaj xaꞌnum a Dios ti caꞌan yocꞌolooꞌ. k 
2 Ti ilic a qꞌuin abeꞌe, leꞌecooꞌ u noochil u yaj mansaj tꞌan a cristiano tiꞌi a 
Dios u yetꞌocooꞌ u yaj caꞌansajil u ley aj Moisese, tanooꞌ u tuclic biqui caꞌ 
u quimes a Jesusu. Saacooꞌ tiꞌi u yaabil a cristianojo. l

3 Pues teꞌi. Oqui a quisin ichil u yool aj Judasa. Iscariote u chꞌibal alaꞌaji. 
Doce tuulooꞌ tu bajil u yaj cambal a Jesus etel alaꞌaji. m 4 Bini ti tzicbal 
etelooꞌ u noochil u yaj mansaj tꞌan a cristiano tiꞌi a Dios u yetꞌocooꞌ u 
noochilooꞌ u yaj cananil u yotoch a Dioso. U tzicbaltaj biqui ti jedeꞌec u 
paatal u cꞌubic a Jesus tiꞌijooꞌo. 5 Quiꞌooꞌ u yool. U yadajooꞌ tiꞌi ti belooꞌ u 
caꞌa u boꞌte. n 6 Aj Judasa, u cꞌümajooꞌ u tꞌan. Caji u yilaꞌ biqꞌuin quiꞌ caꞌ u 
tzoloꞌ a Jesus leꞌec ti maꞌ yaabooꞌ a cristiano etele.

Uchi u janal a Noochtzili.
7 Pues teꞌi. Cꞌochi u qꞌuinil a fiesta leꞌec ti maꞌ taꞌach u jantabül a pan 

a yan u levadurajili. Ti a qꞌuin abeꞌe, walac u quimsabül a carnero o tiꞌi u 
cꞌajsabeebal ti mani u yaj xaꞌnum a Dios ti caꞌan yocꞌolooꞌ uchi. p 8 —‍Caꞌ 
xiqueꞌex a wutzquinte toꞌon a janal tiꞌi a fiesta caꞌ ti jante,‍— cu tꞌan a Jesus 
tiꞌijooꞌ aj Pedro etel aj Juana. 9 —‍¿Tuba a cꞌati caꞌ xicoꞌon ti wutzquinte?‍— cu 
tꞌanooꞌ tiꞌi. 10 —‍Uꞌyeꞌex in tꞌan. Leꞌec caꞌ ocoqueꞌex ich caj, beleꞌex a caꞌa a 
cꞌümüꞌ jun tuul a winiqui. Tan u cꞌoochtic jun pꞌe pꞌuul a jaꞌa. Xeneꞌex tu pach 
tac ichil a naj tuba u yocolo. 11 “¿Tuba queꞌen u cuartojil a posado tuba bel in 
quin jante u janalil a fiesta etelooꞌ in waj cambal? cu tꞌan a Maestro teche,” 
queꞌexac tiꞌi u yumil a naja,‍— cu tꞌan a Jesus tiꞌijooꞌ a caꞌ tuulu. 12 —‍Bel u cu 
yeeꞌ teꞌex jun pꞌeel a noxiꞌ cuarto ti u caꞌ tzaam a naja. Ac yan tun u cuuchil 
a janal teꞌiji. Teꞌi a wutzquintiqueꞌex ti janal,‍— cu tꞌan a Jesusu. 13 Binooꞌ. U 
cüxtajooꞌ jabix ilic a aalbooꞌ tiꞌiji. U yutzquintajooꞌ a janala.

14 Pues teꞌi. Leꞌec ti cꞌochi u yorajil a janala, queꞌen pach mesa a Jesus u 
yetꞌocooꞌ u yaj cambal. 15 —‍Top queꞌen in wool in jante u janalil a fiesta adaꞌ 
ta weteleꞌex ti maꞌax to quimsabüquen,‍— cu tꞌan a Jesus tiꞌijooꞌo. 16 —‍Tan 
in wadic teꞌex. Leꞌec a fiesta adaꞌa, chen u pꞌis a chucul fiesta a uchul u caꞌa 
tu cuenta a Dioso. Maꞌ tin caꞌ jantic adaꞌ tucayeꞌil asto u yuchul u chucul u 
jajil tu cuenta a Dioso,‍— cu tꞌan a Jesusu. q 17 U müchaj a poteje. U yadaj a 
boꞌtic tiꞌi a Dioso. —‍Jedaꞌ. Tꞌoxo ta bajileꞌex. 18 Tan in wadic teꞌex. Maꞌ tin 
caꞌ uqꞌuic u cꞌaꞌ a uvaja r, asto u cꞌochol u qꞌuinil u tücaaꞌ a Dios yocꞌolcab,‍— 
cu tꞌan a Jesusu. s 19 U chꞌaꞌaj a waj harinaja. U yadaj a boꞌtic tiꞌi a Dioso. 
U xetꞌaj. U tzꞌaj tiꞌijooꞌ u yaj cambal. —‍Leꞌec adaꞌ in büqꞌuel a bel u caꞌa 
yajcunbul ta wocꞌlaleꞌexe. Tanaqueꞌex a betic adaꞌa, tiꞌi in cꞌajsabeebal,‍— cu 
tꞌan a Jesusu. t 20 Leꞌec ti jobi a janala, baaloꞌ ilic u betaj etel a ucꞌulu. —‍Leꞌec 
a ucꞌul adaꞌa, leꞌec u pꞌis a tumul tꞌan a tzꞌabi teꞌexe. Yan u mucꞌ a tumul tꞌan 
abeꞌe, u men in qꞌuiqꞌuel leꞌec caꞌ quimsabüquene,‍— cu tꞌan a Jesusu. u

21 —‍Pues teꞌi. Tan in wadic teꞌex. Leꞌec mac a bel u cu cꞌubeen tiꞌijooꞌ 
a tzꞌiic tene, waꞌyeꞌ queꞌen pach mesa ti janal tiqui wetel,‍— cu tꞌan a 
Jesus tiꞌijooꞌ u yaj cambala. v 22 Leꞌec inen a yanajeen ti cristianojili, 
bel in caꞌa in cꞌümüꞌ cꞌuꞌ a tzꞌabi ten caꞌ in cꞌümüꞌü. Caꞌax tzꞌabi caꞌ in 
cꞌümüꞌ abeꞌe, top yaj a bel u cu cꞌümüꞌ a winic a bel u cu tzoleen tiꞌi caꞌ 
quimsabüquen,‍— cu tꞌan a Jesusu. w 23 Leꞌecooꞌ u yaj cambala, cajooꞌ u 
cꞌaate tu bajil mac tu yamooꞌ bel u cu beteꞌ abeꞌe.

Tanooꞌ u yadic tu bajil mac tu yaamooꞌ a mas nooch u wichil u meyaja.
24 Pues teꞌi. Leꞌecooꞌ u yaj cambala, cajooꞌ u pꞌujes u bajil ti tꞌan yocꞌol 

mac a mas nooch u wichil u meyaj tu yaamooꞌo. x 25 —‍Leꞌecooꞌ a rey 
yocꞌolcaba, walacooꞌ u betic ti top noochooꞌ u yubi u bajil tiꞌijooꞌ a 
cristianojo. “Maꞌloꞌ winic,” cu tꞌanooꞌ tiꞌi a noochooꞌ u wichil u meyaja,‍— 
cu tꞌan a Jesusu. y 26 —‍Maꞌ quiꞌ caꞌ a beteꞌex ti baaloꞌ. Leꞌec cuchi mac 
a nooch u wichil u meyaj ta yaameꞌexe, yan u betic jabix maꞌ noochi. 
Leꞌec mac a tan u tücaaꞌ ta yaameꞌexe, yan u tzꞌeec u bajil ti anat jabix 
mozotzili,‍— cu tꞌan a Jesusu. z 27 —‍¿Mac a mas nooch u yanili, leꞌec wa a 
queꞌen pach mesa ti janala, wa leꞌec a tzꞌabi ti tꞌox janal? Leꞌec a queꞌen 
pach mesa, leꞌec a mas noocho. Cꞌuꞌ betiqui, queꞌenen ta yaameꞌex jabix 
jun tuul a tan u yanat jabix mozotzili,‍— cu tꞌan a Jesusu. a

28 —‍Pues teꞌi. Incheꞌexe, queꞌeneꞌex tin wetel leꞌec caꞌ in cꞌümaj a yaj 
boon in cꞌümaj tunu. b 29 Leꞌec in Tata, u tzꞌaj ten caꞌ uchuc in tücaaꞌ. 
Baaloꞌ ilic a tan in tzꞌeec teꞌexe. Beleꞌex ilic a caꞌa ti tücaaꞌ. c 30 Ti baaloꞌo, 
beleꞌex a caꞌa ti janal ti ucꞌul tin wetel leꞌec caꞌ cꞌochoqueꞌex tin cuentaja. 
Tan ilic in tzꞌeec teꞌex a meyaj. Beleꞌex a caꞌa a tücaaꞌtooꞌ aj Israel a doce 
muuchꞌooꞌ tu bajili,‍— cu tꞌan a Jesusu. d

—‍Bel a caꞌa a wadüꞌ ti maꞌ a weel in wich,‍— cu tꞌan tiꞌi aj Pedro.
31 —‍Pues teꞌi. Simon, uꞌyi in tꞌan. Leꞌec a quisini, u cꞌaataj tiꞌi Dios caꞌ u 

yaalteex caꞌ u yilaꞌ wa tu jajil queꞌeneꞌex a wool tu pach a Dioso. Bel u cu beteꞌ 
teꞌex jabix caꞌ u chaachte a semilla a harina e caꞌ u yilaꞌ wa yan u quichꞌpanili. f 
32 Cꞌuꞌ betiqui, in cꞌajsaj a Dios ta wocꞌol tiꞌi maꞌ a chꞌaꞌic u jocꞌol a wool tu pach 
a Dioso. Leꞌec caꞌ cꞌaac a winiquil a tzꞌoques a Dioso, tzꞌajooꞌ u mucꞌ u tꞌan a 
hermanojo,‍— cu tꞌan a Jesus tiꞌi aj Simono. g 33 —‍Noochil, paacꞌ in caꞌa in beel 
ta pach caꞌax xiquen ti presojil, caꞌax xiquen ti quimsabül,‍— cu tꞌan aj Simon 
Pedro tiꞌiji. 34 —‍Pedro, tan in wadic tech. Aleebe ox sut bel a caꞌa a wadüꞌ ti 
maꞌ a weel in wich caꞌ tun uchuc u yawat aj tꞌele,‍— cu tꞌan a Jesusu. h

35 —‍Pues teꞌi. Leꞌec caꞌ in tücaaꞌtajeꞌex biqꞌuin adoꞌo, in wadaj teꞌex ti maꞌ 
a bensiqueꞌex a taqꞌuini, maꞌax u cuuchil a taqꞌuini, maꞌax a cayte. Leꞌec ti 
bineꞌexe, ¿yan wa cꞌuꞌ a cꞌabeet teꞌex a maꞌ a yanaji teꞌex?‍— cu tꞌan a Jesus 
tiꞌijooꞌ u yaj cambala. —‍Maꞌ yan,‍— cu tꞌanooꞌ ti uchooꞌ u nuuc. i 36 —‍Aleebe 
tan in wadic teꞌex. Leꞌec mac a yan u taqꞌuini, yan u bensic tu pach. Yan 
ilic u bensic u cuuchil u taqꞌuini. Leꞌec mac a maꞌ yan u maascaꞌa, yan u 
conic u chaqueta tiꞌi caꞌ u qꞌuexeꞌ u maascaꞌ. 37 Aleebe tan in wadic teꞌex 

abeꞌ u men yan u yuchul ten a cꞌuꞌ a tzꞌiibaꞌan ichil u juꞌum a Dioso. “Tzꞌabi 
tu yaamooꞌ aj cꞌacꞌas cristiano bete cuenta cꞌacꞌas cristiano ilic alaꞌaji,” cu 
tꞌan u juꞌum a Dios yocꞌol a Cristojo,‍— cu tꞌan a Jesusu. j 38 —‍Ila Noochil. 
Jedaꞌ caꞌ tziit a maascaꞌa,‍— cu tꞌanooꞌ tiꞌi. —‍Chucul,‍— cu tꞌan tiꞌijooꞌ.

A Jesusu, tan u cꞌajsic a Dios ti queꞌen ich Getsemani.
39 Pues teꞌi. Joqꞌui a Jesus pach naja. Bini ti a witz u cꞌabaꞌ Olivo tuba 

walac u boch bel. Tücünacooꞌ u yaj cambal tu pach. 40 Leꞌec ti cꞌochi 
teꞌiji, u yadaj tiꞌijooꞌ u yaj cambal: —‍Tanaqueꞌex a tꞌan etel Dios tiꞌi maꞌ u 
yemeleꞌex a wool a beteꞌex a cꞌasa,‍— cu tꞌan tiꞌijooꞌ. k 41 Bini tu junal jabix 
wal jun pꞌe cꞌaan mas naach. Xonlaji teꞌi ti tꞌan etel a Dioso. 42 —‍Tat, wa 
a cꞌatiji, maꞌ chaꞌic in cꞌümic a yaj a watac tin wocꞌol. Cꞌuꞌ betiqui, maꞌ a 
betic a jabix in cꞌati inene. Bete jabix a cꞌati incheche,‍— cu tꞌan a Jesus 
tiꞌi a Tattzili. l 43 Chiclaji jun tuul u yaj xaꞌnum a Dios ti caꞌan tu tzeele. 
Chichcunbi u yool a Jesusu. m

44 Pues teꞌi. Yaj u yool a Jesusu, mentücü, mas u tzꞌaj u mucꞌ u yool ti 
tꞌan etel a Dioso. Nooch a jujun tꞌaaj u quilcab a tan u tꞌaaj ti luꞌum jabix 
u tꞌaaj a qꞌuiqꞌui. n 45 Leꞌec ti jobi ti tꞌan etel a Dioso, liqꞌui. Uscꞌaji etelooꞌ 
u yaj cambal. Caꞌ u yilajooꞌo, tanooꞌ u wüyül u men u yajilooꞌ u yool. 
46 —‍¿Cꞌuꞌ caꞌa taneꞌex a wüyül? Liqꞌueneꞌex. Tanaqueꞌex a tꞌan etel Dios 
tiꞌi maꞌ u yemsabüleꞌex a wool a beteꞌex a cꞌasa,‍— cu tꞌan tiꞌijooꞌ u yaj 
cambal. o

Müchbi a Jesusu.
47 Pues teꞌi. Tan to u tꞌan a Jesus ti cꞌochooꞌ u yaabil a cristianojo. 

Tanooꞌ u cꞌochesabül u men a jun tuulu, aj Judas u cꞌabaꞌ. Alaꞌaji, jun tuul 
tu yaamooꞌ a doce tuulooꞌ u yaj cambal a Jesusu. Naatzꞌi tu tzeel a Jesus 
u yutzinte jabix ti sucooꞌ u beteꞌ. 48 —‍Judas, ¿bel wa a caꞌa a cꞌubeen caꞌ 
yajcunbuquen a yanajeen ti cristianojil chen etel a wutzintiquin?‍— cu 
tꞌan a Jesus tiꞌiji.

49 Pues teꞌi. U yaj cambal a Jesusu, u naꞌtajooꞌ cꞌuꞌ a bel u caꞌa ti uchulu. 
—‍Noochil, ¿a cꞌati wa caꞌ in tzꞌaaꞌ tiꞌijooꞌ ti maascaꞌ?‍— cu tꞌanooꞌ tiꞌi a 
Jesusu. 50 Jun tuul u yaj cambala, u jan chꞌüctaj jun tuul u yaj meyaj a winic 
a mas nooch u wichil u meyaj tu yaamooꞌ u yaj mansaj tꞌan a cristiano tiꞌi a 
Dioso. Chꞌücbi u xiquin tu yaj toj tu yaj seeb. p 51 —‍Pꞌütü a maascaꞌ,‍— cu tꞌan 
u yaalbül u men a Jesusu. Tülbi u xiquin a chꞌücbiji. Chꞌanesabi.

52 Pues teꞌi. Tu yaam a cꞌochooꞌ u müchüꞌ a Jesusu, queꞌenooꞌ u noochil 
u yaj mansaj tꞌan a cristiano tiꞌi a Dioso. Teꞌi ilic queꞌen u noochilooꞌ u yaj 

	�  San Lucas 22

El Nuevo Testamento en Maya-mopán de Guatemala, 2a ed., © 2012, Wycliffe Bible Translators, Inc.



210

 

q 22.53 Gn 3:15; Jn 12:27; Hch 2:23; Hch 4:27 r 22.54 Mt 26:57; Hch 8:32; Jn 
18:15 s 22.55 Mt 26:69; Mr 14:66; Jn 18:17,18 t 22.58 Mt 26:71; Mr 14:69; Jn 18:25 
u 22.61 Mt 26:75; Mr 14:72; Jn 13:38 v 22.62 Is 66:2; Ez 7:16; 2 Co 7:10 w 22.63 Sal 
69:1–21 Is 50:6; Is 52:14; Mt 26:67,68 Mr 14:65 x 22.66 Mt 27:1; Sal 2:1; Sal 22:12,16 Hch 
4:26; Hch 22:5 y 22.67 Mt 26:63; Mr 14:61 

cananil u yotoch a Dios etelooꞌ a nucuch winic tiꞌi a caja. —‍¿Udeꞌex wa 
etel maascaꞌ etel cheꞌ jabix cuchi udeꞌex a müchüꞌ aj xuuchꞌu?‍— cu tꞌan a 
Jesus tiꞌijooꞌo. 53 —‍Leꞌec ti queꞌenen ta yaameꞌex sansamal ichil u yotoch a 
Dioso, maꞌ a müchajeneꞌexi. Cꞌuꞌ betic aleebe, cꞌochi u yorajil teꞌex etel u 
yorajil tiꞌi a quisin a walac u tücaaꞌ ichil a jabix acꞌüꞌü,‍— cu tꞌan a Jesusu. q

—‍Maꞌ in weel u wich a Jesusu,‍— cu tꞌan aj Pedrojo.
54 Pues teꞌi. U müchajooꞌ a Jesusu. Cajooꞌ u benes tu yotoch a winic a mas 

nooch u wichil u meyaj tu yaamooꞌ u yaj mansaj tꞌan a cristiano tiꞌi a Dioso. 
Naach tücünac aj Pedro tu pacha. r 55 Leꞌec ti cꞌochooꞌo, yan u tꞌübajooꞌ a 
cꞌaacꞌ chumuc a coto. Tinlajooꞌ tu xoy a cꞌaacꞌa. Tinlaji ilic xan aj Pedro tu 
yaamooꞌo. s 56 Ilbi aj Pedro u men jun tuul ix meyaj teꞌi. Chicaꞌan aj Pedro 
u men u sac a cꞌaacꞌ tuba tinaꞌan. U chaꞌantaj ti quiꞌ u wich. —‍Leꞌec a 
winic adaꞌa, u yetꞌoc a Jesusu,‍— cu tꞌan ix meyaja. 57 U yadaj ti maꞌ leꞌequi. 
—‍Noochꞌup, maꞌ in weel u wich alaꞌaji,‍— cu tꞌan aj Pedrojo. 58 Maꞌ xan 
tu pach abeꞌe, ilbi u men ulaacꞌ a jun tuulu. —‍Inchech jun tuul u yetꞌoc a 
Jesusu,‍— cu tꞌan tiꞌi. —‍Uꞌyeen, maꞌ ineni,‍— cu tꞌan aj Pedrojo. t 59 Jabix wal 
jun pꞌe hora manüc ti caꞌ u yadaj tulacal u yool a jun tuulu: —‍Tu jajil queꞌen 
a winic adaꞌ etel a Jesus biqꞌuin adoꞌo. Chicaꞌan u men aj Galilea ilic alaꞌaji,‍— 
cu tꞌan a jun tuul abeꞌe. 60 —‍Uꞌyeen, maꞌ in weel cꞌuꞌ a tan a wadiqui,‍— cu 
tꞌan aj Pedrojo. Leꞌec ti tan to u tꞌan aj Pedrojo, uchi u yawat aj tꞌele. 61 Leꞌec 
a Noochtzili, u sutaj u bajil u chaꞌante aj Pedrojo. Cꞌaji tiꞌi aj Pedro u tꞌan 
a Noochtzil a aalbi tiꞌiji. —‍Aleebe ox sut bel a caꞌa a wadüꞌ ti maꞌ a weel 
in wich caꞌ tun uchuc u yawat aj tꞌele,‍— cu tꞌan a Jesus tiꞌi biqꞌuin adoꞌo. u 
62 Joqꞌui teꞌi aj Pedrojo. Uchi u yocꞌol tu jajil u men a cꞌuꞌ u betaja. v

Pꞌaꞌasbi a Jesus u menooꞌ a cristianojo.
63 Pues teꞌi. Pꞌaꞌasbi y jützꞌbi a Jesus u menooꞌ a winic a tanooꞌ u 

canana. w 64 U tepajooꞌ u wich a Jesus etel nocꞌ. —‍Naꞌte mac u jützꞌajech. 
Adü toꞌon,‍— cu tꞌanooꞌ tiꞌi. 65 U pꞌaꞌastajooꞌ a Jesus ti yaaba.

66 Pues teꞌi. Leꞌec ti sasajiji, muchꞌlajooꞌ a nucuch winiqui, u yetꞌocooꞌ u 
noochilooꞌ u yaj mansaj tꞌan a cristiano tiꞌi a Dios etelooꞌ u yaj caꞌansajil u 
ley aj Moisese. Bensabi a Jesus tu taanooꞌo. x 67 —‍Wa leꞌec inchech a Cristo 
leꞌec u yaj Saꞌalil a cristianojo, adü toꞌon,‍— cu tꞌanooꞌ tiꞌi. —‍Wa caꞌ in wadüꞌ 
teꞌexe, maꞌ ta tzꞌocsiqueneꞌex,‍— cu tꞌan tiꞌijooꞌ. y 68 —‍Wa caꞌ in cꞌaate teꞌex jun 
pꞌeelac a tꞌana, maꞌ ta nuuctiqueneꞌexi, y maꞌ ta chaꞌiqueneꞌex. 69 Leꞌec inen 

a yanajeen ti cristianojili, seebaꞌan in beel ti tintal tu yaj toj tu yaj seeb cꞌüꞌ 
a Dioso. Yaab u mucꞌ alaꞌaji,‍— cu tꞌan a Jesusu. z 70 —‍¿Inchech wa u Mejen a 
Dioso?‍— cu tꞌanooꞌ tiꞌi u men cꞌuꞌ u yadaja. —‍Leꞌequen. Jajeꞌex a tꞌan,‍— cu 
tꞌan a Jesusu. a 71 —‍¿Cꞌuꞌ aj beel toꞌon ulaacꞌ mac caꞌ u tzoloꞌ toꞌon u sipꞌil. Ti 
wuꞌyaj u yadic ti leꞌec alaꞌaji, leꞌec u Mejen a Dioso,‍— cu tꞌanooꞌ tu bajil. b

Cꞌochesabi a Jesus tu taan aj Pilatojo.

23 �1 Pues teꞌi. Waꞌlajooꞌ tulacalooꞌ alaꞌooꞌo. U bensajooꞌ a Jesus tu taan aj 
gobernador Pilatojo. c 2 Cajooꞌ u tzoloꞌ a Jesusu. —‍Ti cüxtaj a winic adaꞌ 

ti tan u cꞌascuntic u naꞌat a boon a caja. Tan u yaalbül ti maꞌ quiꞌ caꞌ bolboc cꞌuꞌ 
a tan u cꞌaatic a rey cuenta Romaja. Tan u yadic u bajil ti Cristojil. Tanil u yadic 
abeꞌe, tan u yadic ti leꞌec ti rey,‍— cu tꞌanooꞌ tiꞌi a gobernadoro. d 3 —‍¿Inchech wa 
u reyooꞌ aj Israele?‍— cu tꞌan aj Pilato tiꞌi a Jesusu. —‍Leꞌequen. Jaj a tꞌan,‍— cu 
tꞌan a Jesus ti uchi u nuuc. e 4 —‍Maꞌ in cüxtaj u sipꞌil a winic adaꞌi,‍— cu tꞌan aj 
Pilato tiꞌijooꞌ u noochilooꞌ u yaj mansaj tꞌan a cristiano tiꞌi a Dios u yetꞌocooꞌ 
u yaabil a cristianojo. f 5 Mas chichooꞌ u tꞌan a cristianojo. —‍Walac u pꞌujsicooꞌ 
a cristianojo. Walac u caꞌansicooꞌ tulacal tubajac cuenta Judeaja. Tac cuenta 
Galilea tac waꞌyeꞌ walac u betic abeꞌe,‍— cu tꞌanooꞌ tiꞌi aj Pilatojo.

Cꞌochesabi a Jesus tu taan aj Herodese.
6 Pues teꞌi. Leꞌec caꞌ u yubaj abeꞌ aj Pilatojo, u cꞌaataj tiꞌijooꞌ wa Galilea 

tali a Jesusu. 7 Leꞌec caꞌ u yeeltaj ti teꞌi u caal tu cuenta aj gobernador 
Herodese, u tücaaꞌtaj a Jesus etele. Tiꞌi ilic a qꞌuin abeꞌe, tan u sut aj 
Herodes teꞌi ilic ich caj Jerusalen. g 8 Leꞌec caꞌ u yilaj a Jesus aj Herodese, 
quiꞌ u yool. Uchi ilic u cꞌatiinte u yilaꞌ u wich a Jesus u men boon a cꞌuꞌ 
u yubaj yocꞌol. U cꞌatiintaj cuchi u yilaꞌ caꞌ u beteꞌ a milagro a Jesusu. h 
9 Chawac u pach u tꞌan ti tan u cꞌaatic u chiꞌ a Jesusu. Cꞌuꞌ betiqui, maꞌ uchi 
u nuuc a Jesusu.

10 Pues teꞌi. Leꞌec u noochilooꞌ u yaj mansaj tꞌan a cristiano tiꞌi a Dios 
etelooꞌ boon u yaj caꞌansajil u ley aj Moisese, waꞌanooꞌ teꞌi. Chichooꞌ u 
tꞌan u menooꞌ u tzꞌiiquil ti tanooꞌ u tzolic a Jesusu.

11 Pues teꞌi. Leꞌec aj Herodes etelooꞌ u soldadojo, maꞌ u tzꞌocsajooꞌ u 
yanil a Jesus maꞌax tzꞌetzꞌeeque. U pꞌaꞌastajooꞌ. U tzꞌajooꞌ a nocꞌ jabix u 
nocꞌ a rey yocꞌolo. U caꞌ tücaaꞌtaj caꞌ xiꞌic etel aj Pilato. i 12 Biqꞌuin adoꞌo, 
tzꞌiicooꞌ tu bajil aj Herodes etel aj Pilatojo. Cꞌuꞌ betiqui, tiꞌi a qꞌuin abeꞌe, 
quiꞌajooꞌ tu bajil, u men cꞌuꞌ u betajooꞌ tiꞌi a Jesusu. j

U yadaj caꞌ quimsabüc a Jesusu.
13 Pues teꞌi. Aj Pilatojo, u yadaj caꞌ u muchꞌquintooꞌ u bajil u noochilooꞌ u yaj 

mansaj tꞌan a cristiano tiꞌi a Dios etelooꞌ a nucuch winic etelooꞌ u chucaan a 
cristiano xan. k 14 —‍A talesajeꞌex ten a winic adaꞌa. “Tan u cꞌascunticooꞌ u naꞌat a 
boon a caja,” queꞌex ten. In cꞌaataj u chiꞌ ta taaneꞌex. Uꞌyeeneꞌex. Maꞌ in cüxtaj 
maꞌax jun pꞌeel u sipꞌil a jabix a wadajeꞌexe,‍— cu tꞌan aj Pilatojo. l 15 —‍Maꞌax aj 
Herodes, maꞌ u cüxtaj u sipꞌili, mentücü, u caꞌ tücaaꞌtaj waꞌyeꞌ. Uꞌyeeneꞌex. Maꞌax 
cꞌuꞌ u betaj caꞌ quimsabücü, 16 mentücü, bel in quin jützꞌüꞌ caꞌ tun in chaaꞌ,‍— cu 
tꞌan aj Pilatojo. m 17 Ti tan a fiesta abeꞌe, walac u chaꞌbül jun tuul preso, mentüc u 
yadaj abeꞌe. n 18 Tulacalooꞌ a cristianojo, ich quetil u yadajooꞌ ti chich: —‍Quimes a 
winic adaꞌa. Chaꞌa toꞌon aj Barrabasa,‍— cu tꞌanooꞌ. o 19 Tzꞌabi ti presojil aj Barrabas 
u men u yaaltaj u joqꞌues a gobierno ich Jerusalen etel u men uchi u quimsaj. 20 Aj 
Pilatojo, u cꞌati cuchi u chaaꞌ a Jesusu, mentücü caꞌ caji ti tꞌan etelooꞌ a cristianojo. 
21 —‍Tzꞌa tuwich cruz. Tzꞌa tuwich cruz,‍— cu tꞌanooꞌ tiꞌi ti chich. 22 —‍¿Cꞌuꞌ caꞌa 
baaloꞌ a cꞌateꞌexe? ¿Cꞌuꞌ ti sipꞌilil u betaja? Maꞌ in cüxtaj maꞌax cꞌuꞌ u betaj caꞌ 
quimsabücü, mentücü, bel in quin jützꞌüꞌ caꞌ tun in chaaꞌ,‍— cu tꞌan aj Pilato tiꞌijooꞌ 
tu yox sut. 23 Leꞌecooꞌ a cristianojo, top u cꞌatooꞌ caꞌ quimsabüc. Tan ti tanooꞌ u 
yadic ti chich caꞌ quimsabüc tuwich cruz. Yanaji u tzꞌocsicooꞌ u tꞌan, 24 mentüc 
aj Pilatojo, u yadaj caꞌ quimsabüc jabix u cꞌatooꞌ. p 25 Leꞌec a winic aj Barrabas a 
tzꞌabi ti presojil u men u yaaltaj u joqꞌues a gobierno etel u men uchi u quimsaja, u 
chaꞌaj caꞌ jocꞌoc. U yadaj caꞌ quimsabüc a Jesus jabix u cꞌatooꞌ a cristianojo. q

Quimsabi a Jesus tuwich cruz.
26 Pues teꞌi. Yan jun tuul a winiqui, aj Simon u cꞌabaꞌ. Cirene u caal 

alaꞌaji. Joqꞌui to ich aldea. Tan to u cꞌochol ich caj Jerusalen ti tan u 
bensabül a Jesusu. Müchbi aj Simono. Tzꞌabi tiꞌi caꞌ u cꞌoochte u cruz a 
Jesusu. Tu pach a Jesus queꞌen alaꞌaji. r

27 Pues teꞌi. Mani tu pach u yaabil a cristiano a tücünacooꞌ tu pacha. Yaabooꞌ 
ix chꞌup teꞌi a tanooꞌ u yocꞌtic a Jesusu. 28 Leꞌec a Jesusu, u sutaj u bajil ti tꞌan 
etelooꞌ. —‍Noochꞌupeꞌex a queꞌeneꞌex Jerusalen, maꞌ a wocꞌtiqueneꞌex. Ocꞌteꞌex a 
bajil. Uchuqueꞌex a wocꞌol yocꞌlaleꞌex a wal,‍— cu tꞌan a Jesusu. 29 —‍Uꞌyeeneꞌex. 
Watac to u qꞌuinil ti belooꞌ u cu yadüꞌ ti mas quiꞌ u yool ix maꞌ alil chꞌupu. Mas 
quiꞌ u yool a maꞌax jun sut uchuc u yal etel a maꞌax jun sut uchuc u chꞌijsaja,‍— 
cu tꞌan a Jesus tiꞌijooꞌo. s 30 —‍Ti a qꞌuin abeꞌe, leꞌecooꞌ a cristianojo, belooꞌ u cu 
cꞌatiinte caꞌ puchꞌbucooꞌ u men a noxiꞌ witzi. Belooꞌ u cu cꞌatiinte caꞌ buuybucooꞌ 
u men aj meen witzi. t 31 Inen jabixen aj cuxul cheꞌe. A caja, jabix a cheꞌ a tiquini. 

Chücyajil u chuwul a cheꞌ a cuxulu, ¿uxtun a tiquini?‍— cu tꞌan a Jesus ich 
mucultꞌan tiꞌijooꞌ a noochꞌup yocꞌol a yaj a watac yocꞌolooꞌ u menooꞌ u sipꞌil. u

32 Pues teꞌi. Tan u bensabül caꞌ tuul a preso tu pach a Jesus tiꞌi caꞌ 
quimicooꞌ ich quetil. v 33 Leꞌec ti cꞌochooꞌ ti a witz Calvario u cꞌabaꞌa, u 
tzꞌajooꞌ a Jesus tuwich u cruzili. U tzꞌajooꞌ ilic a caꞌ tuul tuwichooꞌ u 
cruzili, jujun tuulooꞌ tuwich cruz. Tzꞌabi a jujun tuul jujun xeel a Jesusu. w

34 Pues teꞌi. Baalaꞌ u yadaj a Jesusu: —‍Tat, saꞌtesooꞌ tiꞌi mac tanooꞌ u betic ten a 
yaja, u men maꞌ u yeelooꞌ cꞌuꞌ a tanooꞌ u betiqui,‍— cu tꞌan a Jesusu. U baxültajooꞌ a 
bul yocꞌol u nocꞌ a Jesus tiꞌi caꞌ u tꞌoxoꞌ tu bajil. x 35 Waꞌanooꞌ a cristiano teꞌi ti chaꞌan. 
Leꞌec a boon a noochooꞌ u wichil u meyaja, u pꞌaꞌastajooꞌ a Jesusu. —‍U saꞌaltajooꞌ 
tac ulaacꞌ a maca. Aleebe caꞌ u saꞌalte u bajil wa jaj ti Cristo alaꞌaji, wa yeetaꞌan u 
men a Dioso,‍— cu tꞌanooꞌ a noochooꞌ u wichil u meyaja. y 36 Pꞌaꞌasbi ilic u menooꞌ 
a soldadojo. Naatzꞌooꞌ tu tzeel. U tzꞌaj a vino a top emaꞌan u tool tiꞌi caꞌ u yucꞌuꞌu. 
37 —‍Wa inchech u reyooꞌ aj Israele, saꞌalte a bajil,‍— cu tꞌanooꞌ tiꞌi. 38 —‍Leꞌec adaꞌ 
u reyooꞌ aj Israele,‍— cu tꞌan a tꞌan a tzꞌiibaꞌan yocꞌol a Jesusu, bete cuenta leꞌec u 
sipꞌil. Ich ox paay tꞌan tzꞌiibaꞌan, griego z, latin, y hebreo a. Tzꞌabi tac tu pol u cruz. b

39 Pues teꞌi. Pꞌaꞌasbi a Jesus u men jun tuul a cꞌacꞌas winic a queꞌen tuwich 
u cruzil tu tzeele. —‍Wa Cristojeche, saꞌalte a bajil. Saꞌaltoꞌon ilic xan,‍— cu 
tꞌan tiꞌi. c 40 Cꞌuꞌ betiqui, tzeꞌecbi u men ulaacꞌ a jun tuulu. —‍¿Maꞌ wa taꞌach a 
saactic a Dioso? Quet yaj a tan ti cꞌümic etel a winic adaꞌa. d 41 Toj a tan ti cꞌümic 
inoꞌono, u men tan ti boꞌtic ti sipꞌil. Cꞌuꞌ betiqui, maꞌax cꞌuꞌ u sipꞌil a winic 
adaꞌa,‍— cu tꞌan a jun tuul abeꞌ tiꞌi u yetꞌoco. 42 —‍Jesus, leꞌec caꞌ ocoquech ti 
reyil, cꞌajseen,‍— cu tꞌan a jun tuul abeꞌe. e 43 —‍Tan in wadic tech u jajil. Leeb a 
beel tin pach ichil u cuuchil a tojooꞌ u naꞌata,‍— cu tꞌan a Jesus tiꞌi a jun tuul 
abeꞌe. f

Quimi a Jesusu.
44,45 Pues teꞌi. Jabix wal chuunqꞌuin tupi a qꞌuini. Maꞌ caꞌ chicaꞌan u sac 

asto ti jabix wal a las tres ti a ocqꞌuini. Tziili jumpul a nocꞌ a xitꞌaꞌan tiꞌi 
u coloccheꞌil a cuarto ichil u yotoch a Dioso. g  h 46 Uchi u tꞌan ti chich a 
Jesusu. —‍Tat, tan in cꞌubic tech in püsücꞌal,‍— cu tꞌan ti chich. Leꞌec caꞌ u 
yadaj a tꞌan abeꞌe, quimi. i

47 Pues teꞌi. Leꞌec u noochilooꞌ a soldadojo, leꞌec caꞌ u yilaj cꞌuꞌ a maniji, 
u yadaj u quiꞌil a Dioso. —‍Tu jajil toj u naꞌat a winic adaꞌa,‍— cu tꞌan. j 
48 Tulacalooꞌ u yaabil a cristiano a muchꞌaꞌanooꞌ teꞌi u yilaꞌ cꞌuꞌ a maniji, ti 
jobooꞌ u yilic tulacal a cꞌuꞌ a uchiji, uscꞌajooꞌ tu yotoch. Tanooꞌ u jützꞌic u 

taan ti tanooꞌ u beel u men u yajilooꞌ u yool. 49 Tulacalooꞌ u yetꞌoc a Jesus 
u yetꞌocooꞌ a noochꞌup a tücünacooꞌ tu pach ti tali Galileaja, waꞌanooꞌ ti 
naach ti chaꞌan. U yilajooꞌ cꞌuꞌ a maniji. k

Mucbi a Jesusu.
50 Pues teꞌi. Yan jun tuul a winiqui, aj Jose u cꞌabaꞌ. Arimatea u cꞌabaꞌ 

u caal. Queꞌen tu cuenta Judea a caj abeꞌe. Alaꞌaji, jun tuul aj Israel a 
nooch u wichil u meyaja. Quiꞌil winic abeꞌe. Toj u naꞌat. l 51 Maꞌ jumbel u 
tucul alaꞌi etelooꞌ u chucaan a nucuch winic yocꞌol a Jesusi. Maꞌax quiꞌ u 
yool etel cꞌuꞌ u betajooꞌ tiꞌi a Jesusu. Alaꞌaji, tan u paacꞌtic u caal ti tücaaꞌ 
a Dioso. m 52 Bini a winic abeꞌ etel aj Pilatojo. U cꞌaataj caꞌ tzꞌabüc tiꞌi u 
büqꞌuel a Jesusu. 53 U yemsaj a Jesus tuwich cruz. U bülaj etel a süc nocꞌo. 
U coyquintaj ich naj tunich, leꞌec a paanbi to tiꞌi u cuuchil a quimene. 
Maꞌax mac a mucbuc teꞌiji. n 54 Leꞌec a qꞌuin ti quimsabi a Jesusu, leꞌec u 
qꞌuinil u seꞌ utzquinbil a cꞌuꞌ a cꞌabeet tiꞌi u qꞌuinil a jedel a tan to u caala.

55 Pues teꞌi. Leꞌecooꞌ ix chꞌup a tücünacooꞌ tu pach a Jesus ti tali 
Galilea biqꞌuin adoꞌo, binooꞌ ilic tu pach aj Jose leꞌec caꞌ u mucaj a 
Jesusu. U yilajooꞌ abeꞌ a naj tunich tuba bel u caꞌa mucbul a quimene. 
U yilajooꞌ ilic biqui ti coyquinbi a Jesus o 56 caꞌ tun uscꞌajooꞌ tu yotoch. 
U yutzquintajooꞌ a boc tiꞌi a quimene.

Pues teꞌi. Uchooꞌ u jedel ix chꞌup abeꞌ tu qꞌuinil a jedel jabix ilic ti 
tzꞌiibaꞌan ichil a leye. p

Caꞌ cuxlaji a Jesusu.

24 �1 Pues teꞌi. Tan u jaabül a yocꞌolcab ti Domingo. Binooꞌ a noochꞌup 
ti a naj tunichi. Tanooꞌ u bensic a boc u yutzquintajooꞌo. q 2 Leꞌec ti 

cꞌochooꞌo, u yilajooꞌ ti ac cꞌocꞌlesajaꞌan a tunich a queꞌen tu chiꞌ a naj tunich tuba 
mucbi a Jesusu. 3 Ocooꞌ ichil a naj tunichi. Maꞌ u cüxtajooꞌ u büqꞌuel a Noochtzil 
Jesus teꞌiji. r 4 Saꞌtooꞌ u yool u men abeꞌe. Tu seebal chiclajooꞌ caꞌ tuul a winic 
teꞌiji. Naach u sac u nocꞌ a caꞌ tuulu. 5 Jacꞌooꞌ u yool ix chꞌupu. U chincuntajooꞌ 
u pol. —‍¿Cꞌuꞌ caꞌa taneꞌex a yaaltic a cüxte a cuxlaji tu yaamooꞌ a quimene?‍— 
cu tꞌanooꞌ tiꞌi a noochꞌupu. s 6 —‍Maꞌ waꞌyeꞌ queꞌeni. Caꞌ cuxlaji. Caꞌ cꞌaac teꞌex 
cꞌuꞌ u yadaj teꞌex leꞌec ti queꞌen to cuenta Galilea. 7 U yadaj teꞌex ti leꞌec alaꞌi a 
yanaji ti cristianojili, yan u cꞌubbul tu cꞌüꞌooꞌ a yanooꞌ u sipꞌil tiꞌi a Dioso. Yan u 
quimsabül tuwich cruz. Yan ilic u caꞌ cuxtal tu yox pꞌeel qꞌuin. Baaloꞌ u yadaj 
teꞌex,‍— cu tꞌanooꞌ tiꞌi a noochꞌupu. t 8 Cꞌajchinbil tiꞌijooꞌ u tꞌan a Jesusu. u

9 Pues teꞌi. Jocꞌooꞌ ichil a naj tunichi. Binooꞌ tuba muchꞌcaꞌalooꞌ a 
once tuul etelooꞌ u chucaan aj tzꞌocsaj tꞌana. Leꞌecooꞌ a noochꞌupu, 
u yadajooꞌ tiꞌi tulacal a cꞌuꞌ a maniji. v 10 Leꞌecooꞌ ix chꞌup u yilajooꞌ 
abeꞌe, leꞌec ixnaꞌ Maria Magdalena etel ixnaꞌ Juana, ixnaꞌ Maria leꞌec 
u naꞌ aj Jacobo, y ulaacꞌooꞌ ix chꞌupu. U laj adajooꞌ cꞌuꞌ a maniji. w 
11 Leꞌec boon tuul u yubajooꞌ u tꞌan ix chꞌupu, chen cuenta tu tꞌanooꞌ. 
Maꞌ u tzꞌocsajooꞌ u tꞌani. 12 Cꞌuꞌ betiqui, liqꞌui aj Pedrojo. Bini ti alcaꞌ u 
yilaꞌ a naj tunichi. Leꞌec ti uchi u chaꞌan ichili, jadiꞌ a nocꞌ u tepbeeb 
u yilaj teꞌi. Leꞌec ti tan u beele, saꞌti u yool etel a cꞌuꞌ u yilaja. x

Leꞌec adaꞌ cꞌuꞌ a uchi tu benil a caj Emaus.
13 Pues teꞌi. Tiꞌi ilic a qꞌuin abeꞌe, tanooꞌ u beel ich caj Emaus caꞌ tuul u 

yaj cambal a Jesusu. Jabix wal once kilometro y u naachil tu tzeel a caj 
Jerusalen. 14 Leꞌec a caꞌ tuulu, tanooꞌ u tzicbaltic tulacal a cꞌuꞌ a mani ti 
tanooꞌ u beel. z 15 Naatzꞌi a Jesus tu tzeelooꞌ ti tanooꞌ u tzicbaltic abeꞌe. U 
yetꞌoctajooꞌ ti bej. a 16 Maꞌ tzꞌabi tiꞌijooꞌ caꞌ u cꞌaj‐ooltooꞌ u wich a Jesusu. b 
17 —‍¿Cꞌuꞌ a taneꞌex a tzicbaltiqui? ¿Cꞌuꞌ caꞌa yajeꞌex a wool?‍— cu tꞌan 
tiꞌijooꞌ a caꞌ tuulu. 18 Jun tuulu, aj Cleofas u cꞌabaꞌ. U nuuctaj a Jesusu. 
—‍Chen wal inchech a tan a sut ich caj Jerusalen a maꞌ a weel cꞌuꞌ a mani 
teꞌiji,‍— cu tꞌan tiꞌi a Jesusu. c 19 —‍¿Cꞌuꞌ a mani teꞌiji?‍— cu tꞌan tiꞌijooꞌ. 
—‍Leꞌec a cꞌuꞌ a mani tiꞌi a Jesus a tali ich caj Nazaret. Alaꞌaji, leꞌec jun 
tuul u yadaj u tꞌan a Dioso. Top quichꞌpan u yadaj y u betaj tu taan a Dios 
y tu taan tulacalooꞌ a cristianojo,‍— cu tꞌan aj Cleofas tiꞌiji. d 20 —‍Leꞌecooꞌ 
u noochil aj mansaj tꞌan toꞌon tiꞌi a Dios u yetꞌocooꞌ a nucuch winic tiꞌi a 
caja, u cꞌubajooꞌ a Jesus tiꞌi caꞌ aalbüc u quimil caꞌ tun quimsabi tuwich 
cruz,‍— cu tꞌan tiꞌi a Jesusu. e 21 —‍Ti tuclaj inoꞌon ti leꞌec a Jesusu, bel 
cuchi u caꞌa u saꞌaltoꞌon boonoꞌon aj Israele. Ox pꞌe qꞌuin tun uchuc 
abeꞌe, f 22 y aleebe u saꞌtesajooꞌ ti wool ix chꞌup a queꞌenooꞌ tiqui yaama. 
Leꞌec ti tan u jaabül a yocꞌolcaba, queꞌenooꞌ tuba mucbi a Jesusu,‍— cu 
tꞌan. 23 —‍Maꞌ u cüxtajooꞌ a Jesusi. Leꞌec ti uscꞌajooꞌ, u yadajooꞌ toꞌon ti 
caꞌ u yilajooꞌ u yaj xaꞌnum a Dios ti caꞌan ich jabix nümül. Aalbi tiꞌijooꞌ ti 
caꞌ cuxlaji a Jesusu,‍— cu tꞌan. 24 —‍Yan tiqui yaam a binooꞌ u yilaꞌ a naj 
tunich tuba mucbi a Jesusu. Caꞌ u yilajooꞌ a naj tunichi, quet ilic jabix u 
yadajooꞌ a noochꞌupu. Cꞌuꞌ betiqui, maꞌ u yilajooꞌ a Jesus a binooꞌ teꞌiji,‍— 
cu tꞌan tiꞌi a Jesusu. 25 —‍Top chicheꞌex a pol. Top chücyajil ti walaqueꞌex 
a tzꞌocsic tulacal a cꞌuꞌ u tzꞌiibtajooꞌ boon tuul u yadajooꞌ u tꞌan a Dios 

uchi,‍— cu tꞌan a Jesus tiꞌijooꞌo. 26 —‍Leꞌec a Cristojo, yan u cꞌümic a yaj 
u cꞌümaja. Yan ilic u cꞌümic u yanil ti caꞌan,‍— cu tꞌan a Jesusu. g 27 U 
tzicbaltaj tiꞌijooꞌ biquiꞌil a tzꞌiibaꞌan yocꞌol ilic u bajil ichil u juꞌum a 
Dioso. Caji etel cꞌuꞌ u tzꞌiibtaj aj Moises y etel cꞌuꞌ a tzꞌiibaꞌan u men boon 
tuul u yadajooꞌ u tꞌan a Dios uchi. h

28 Pues teꞌi. Cajooꞌ ti naatzꞌül ti a caj tuba tanooꞌ u beele. Leꞌec a Jesusu, 
u betaj jabix mas naach tuba u beel alaꞌaji. 29 Cꞌuꞌ betic alaꞌooꞌo, maꞌ u 
chaꞌajooꞌ caꞌ mas xiꞌic. —‍Culen tiqui wetel. Watac u yocol a acꞌüꞌü. Mani 
tun a qꞌuini,‍— cu tꞌanooꞌ tiꞌi. Culaji etelooꞌ. i

30 Pues teꞌi. Leꞌec ti queꞌen pach mesa etelooꞌo, u chꞌaꞌaj a waja. U cꞌajsaj 
a Dios yocꞌol. U xetꞌaj. U tzꞌaj tiꞌijooꞌ. 31 Tzꞌabi tiꞌijooꞌ caꞌ u cꞌaj‐oolte u wich 
a Jesusu. Jadiꞌ caꞌ u cꞌaj‐ooltajooꞌ u wichi, sütchinbil teꞌi. 32 —‍Leꞌec ti 
tan u tzicbaltic u tꞌan a Dios tiqui wetel ti beje, ti wuꞌyaj ti jabix top quiꞌ 
u yool ti püsücꞌala,‍— cu tꞌanooꞌ tu bajil. 33 Tu seebal licꞌooꞌ pach mesa. 
Uscꞌajooꞌ ich caj Jerusalen. Leꞌec ti cꞌochooꞌo, u cüxtajooꞌ ti muchꞌaꞌanooꞌ 
a once tuul etelooꞌ u chucaan a tanooꞌ u tzꞌocsaj tꞌana. 34 —‍Tu jajil caꞌ 
cuxlaji a Noochtzili,‍— cu tꞌanooꞌ u yaalbül a caꞌ tuulu. —‍U yeꞌaj u bajil 
tiꞌi aj Simon,‍— cu tꞌanooꞌ u yaalbül. j 35 Leꞌec a caꞌ tuulu, u yadaj tiꞌijooꞌ 
cꞌuꞌ a mani tiꞌijooꞌ ti beje, biqui caꞌ u cꞌaj‐ooltajooꞌ u wich a Jesus ti tan u 
xetꞌic a waja.

A Jesusu, u yeꞌaj u bajil tiꞌijooꞌ u yaj cambal.
36 Pues teꞌi. Tanooꞌ to u yadic abeꞌ a caꞌ tuulu, ti caꞌ u yeꞌaj u bajil a Jesus 

tiꞌijooꞌo. U dioostajooꞌ a muchꞌaꞌanooꞌ teꞌiji. —‍Jetzꞌaꞌanaqueꞌex a wool,‍— cu 
tꞌan tiꞌijooꞌ. 37 Cꞌuꞌ betiqui, jacꞌooꞌ u yool. Saacajooꞌ. Tanooꞌ u tuclic ti chen 
pixan a tanooꞌ u yiliqui. 38 —‍¿Cꞌuꞌ caꞌa jacꞌaꞌaneꞌex a wool? ¿Cꞌuꞌ caꞌa top 
taneꞌex a tucul? 39 Ileꞌex in cꞌüꞌ in woc ti leꞌec inen ilic a Jesus a taneꞌex a 
wiliqui. Tüleneꞌex. Chaꞌanteneꞌex. Leꞌec a pixana, maꞌ yan u büqꞌuel u baquel 
a jabix a taneꞌex a wilic a yan tene,‍— cu tꞌan a Jesus tiꞌijooꞌo. 40 Leꞌec caꞌ u 
yadaj abeꞌ tiꞌijooꞌo, u yeꞌaj u cꞌüꞌ u yoc tiꞌijooꞌ. 41 Quiꞌooꞌ u yool, pero saꞌtooꞌ 
ilic u yool u men maꞌax to u tzꞌoquesooꞌ wa leꞌec tu jajil. —‍¿Yan wa a janal 
waꞌyeꞌe?‍— cu tꞌan tiꞌijooꞌ. 42 U tzꞌajooꞌ tiꞌi tzꞌeec a cꞌaacꞌaꞌan chꞌilama, y a caba. 
43 U müchaj. U jantaj tu taanooꞌ. k 44 —‍Leꞌec a cꞌuꞌ a betabi tene, leꞌec in wadaj 
teꞌex ti queꞌenen to ta yaameꞌexe. “Tulacal a cꞌuꞌ a tzꞌiibaꞌan tin wocꞌol ichil a 
ley u tzꞌiibtaj aj Moisese, ichil u tzꞌiib boon tuul u yadaj u tꞌan a Dios uchi etel 
a tzꞌiibaꞌan tin wocꞌol ichil a Salmojo l, yan u yuchul ten,” queen teꞌex biqꞌuin 
adoꞌo,‍— cu tꞌan a Jesus tiꞌijooꞌo. m 45 Mas pachili, u tzꞌaj tiꞌijooꞌ caꞌ u chꞌaꞌooꞌ u 

tojil u tꞌan a Dioso. n 46 —‍Tzꞌiibaꞌan ichil u juꞌum a Dios ti yan u cꞌümic a yaj a 
Cristojo, y tiꞌi u yox pꞌeel qꞌuin, yan u caꞌ cuxtal tu yaamooꞌ a quimene,‍— cu 
tꞌan a Jesus tiꞌijooꞌo. 47 —‍Inene, Cristojen. Tan in wadic teꞌex. Yan u yaalbül 
tiꞌijooꞌ a cristiano caꞌ u jelooꞌ u tucul tiꞌi caꞌ saꞌtesabücooꞌ u sipꞌil. Yan u caal 
aalbül abeꞌ ich caj Jerusalen caꞌ tun aalbüc tulacal tubajac yocꞌolcab,‍— cu 
tꞌan a Jesus tiꞌijooꞌo. o 48 —‍Incheꞌexe, testigojeꞌex yocꞌol abeꞌe. p 49 Uꞌyeeneꞌex. 
Bel in quin tücaaꞌte teꞌex cꞌuꞌ u yadaj u tzꞌeec teꞌex in Tata, leꞌec u Püsücꞌal. 
Cꞌuꞌ betiqui, caꞌ culaqueꞌex ich caj asto u yudel u Püsücꞌal a Dios tiꞌi caꞌ u 
tzꞌaaꞌeꞌex u mucꞌ a tꞌan. Ti caꞌan tali a mucꞌ abeꞌe,‍— cu tꞌan a Jesus tiꞌijooꞌo. q

Naqꞌui a Jesus ti caꞌan.
50 Pues teꞌi. Leꞌec a Jesusu, u bensajooꞌ u yaj tzꞌocsaj tꞌan maꞌ naach ti 

a caj Betaniaja. U nacꞌsaj u cꞌüꞌ. U quiꞌquiꞌtꞌantajooꞌ. 51 Leꞌec ti tan to u 
quiꞌquiꞌtꞌanticooꞌo, joqꞌui tu yaamooꞌ. Bensabi ti caꞌan. r

52 Pues teꞌi. U yeꞌajooꞌ ti top nooch u yanil a Jesus caꞌ tun uscꞌajooꞌ ich caj 
Jerusalen. Top quiꞌooꞌ u yool tu jajil ti tanooꞌ u yuscꞌal. 53 Boch queꞌenooꞌ 
ichil u yotoch a Dios u yadicooꞌ u quiꞌil a Dioso. Waꞌyeꞌ jobi a tꞌana. s 

